
        
            
                
            
        

    
	МОНГОЛЫН ЗОХИОЛЧДЫН ЭВЛЭЛ

	 

	Д. СЭНГЭЭ

	 

	ҮНЭН

	 

	“УЛСЫН ХЭВЛЭЛ” Улаанбаатар хотноо 1956 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАШЦЭВЭГИЙН СЭНГЭЭ

	Нөхөр Сэнгээ, 1916 онд Сэлэнгэ аймгийн Хушаат сумын нутаг Дулаан гэдэг газар төржээ.

	Хошууны бага сургууль, Улаанбаатар хотод багш нарыг бэлтгэх сургууль төгсөөд 1936 оноос уран сайхны улс төрийн зөвлөлийн нарийн бичгийн дарга, 1937—1943 онд Дотоод Явдлын Яаманд төлөөлөгчөөр ажиллаж байжээ. 1943—1946 онд Монголын Зохиолчдын Эвлэлийн Хорооны нарийн бичгийн даргаар ажиллаж байгаад 1946—1951 онд Зөвлөлт Холбоот Улсын Москвагийн М. Горькийн нэрэмжит утга зохиолын дээд сургуульд суралцаж төгсжээ.

	Нөхөр Сэнгээ, 1932 онд «Соёлын тухай» шүлэг зохиож, Хувьсгалт Залуучуудын Эвлэлийн сэтгүүлд нийтлүүлсэн нь зохиолчийн хамгийн анхны уран бүтээл болжээ.

	Энэ завсар Д. Сэнгээ шүлэг, найраглал, дууны үг, «Одон тэмдэгт ... дугаар застав», «Аюуш» гэсэн тууж зэрэг нэлээд зохиол бичсэн байна.

	БНМАУ-ын Сайд нарын Зөвлөл, нөхөр Сэнгээг «Аюуш» гэдэг тууж зохиосны учир 1947 онд, «Энх тайвны тагтаа», «Өвгөн партизаны яриа» гэдэг шүлэг зохиосны учир 1951 онд, Чойбалсангийн шагналаар тус тус шагнажээ.

	Нөхөр Д. Сэнгээ, 1954 онд болсон БНМАУ-ын Их Хурлын сонгуулиар, БНМАУ-ын Их Хурлын депутатад сонгогдсон бөгөөд одоо Монголын Зохиолчдын Эвлэлийн Хорооны нарийн бичгийн даргаар ажиллаж байна.

ТАГТАА

	БНМАУ-ын Сайд Нарын Зөвлөл, «Энх тайвны тагтаа», «Өвгөн партизаны яриа» гэдэг шүлэг зохиосны учир, 1954 онд нөхөр Д. Сэнгээд Чойбалсангийн шагнал олгожээ.

	 

	Тагтаанд бүргэдийн хүч байгаагүй

	Тагтаанд шонхрын зориг байгаагүй

	Тагтаа, алтан гургалдай шиг дуулаагүй 

	Тагтаа үнэн ба амьдралтай нийлээгүй 

	Гэвч улай үзэхийг хүсдэггүйд нь 

	Гэмгүй даруу зантайд нь 

	Гэр хүн хоёрт ойр байдагт нь 

	Гэрэлт цагаан тагтаанд хүн дуртай.

	 

	Тагтаа хөөрхөн, тагтаа номхон 

	Дандаа олуулаа, дандаа тайван.

	 

	Тагтаа - энх тайвны бэлгэ тэмдэг 

	Тагтаа - эрх чөлөөний бэлгэ тэмдэг 

	Тагтаа - дурлал жаргалын бэлгэ тэмдэг 

	Тагтаа - сайн сайхны бэлгэ тэмдэг 

	Хөх цэнхэр огторгуйн гүнд 

	Хөвөн хөөрөн нисэж явахдаа 

	Хүний гарт огт баригдсангүй 

	Хүсэл сэтгэлд нь оршиж байлаа. 

	 

	Тагтаа хөөрхөн, тагтаа номхон

	Дандаа мөрөөдөл, дандаа эрмэлзэл.

	 

	Халдашгүй, баригдашгүй сайхан тагтааг

	Хамгийн түрүүнд хүний гарт

	Хавтай жаргалтай Зөвлөлтийн улс түмэнд

	Хайрт Ленин, Сталин хоёр барьж өглөө.

	Хан бүргэдийн далавчаар жигүүр хийж

	Харцага шонхрын зоригоор зүрх хийж

	Алтан гургалдайн дуугаар хоолой хийж

	Амьдрал үнэн хоёроор хүчийг нь сэлбэлээ.

	 

	Тагтаа хүчтэй, тагтаа зоригтой

	Дандаа хүнтэй, дандаа олонтой.

	 

	Аянга дэлбэрэх бараан үүлсийн эсрэг

	Атомоор цэнэглэсэн галт бөмбөгийн эсрэг

	Аюул нөмөрсөн цуст дайны эсрэг

	Ард түмний уриаг хошуундаа, зууж

	Хун цагаан тагтаа жигүүрээ дэлгэн

	Хурдан зоригт дэвэлтээр үүлийг ярсаар

	Хурц тунгалаг нарны гэрлийг тусган

	Худал ба гүтгэлгийг ялан нисэж явна.

	 

	Тагтаа хүчтэй, тагтаа ялна!

	Дандаа бидэнтэй, дандаа алдарш!

	
ӨВГӨН ПАРТИЗАНЫ ЯРИА

	Ленинтэй би нэг удаа уулзсан юм.

	Ленин надад их тус болсон юм.

	Харь хол явж огт үзээгүй намайг

	Харин, Ленинтэй уулзсан гэхэд гайхдаг юм.

	 

	Ардын хувьсгалт партизан цэргийг

	Анх байгуулж байсан цаг билээ.

	Их жанжин Сүхбаатар, Чойбалсан хоёр минь

	Идэрхэн ч гялалзаж явсан үе билээ.

	 

	Тэр үед үнэнийг хүнд ойлгуулахад

	Тэрслүү дайсныг дарахаас хэцүү байсан юм.

	Суртлын талаар цэргийг зэвсэглэх ажлыг

	Суут Чойбалсан өөрөө хийж байсан юм.

	 

	Үнэнээ хэлэхэд би тагнуулд яваад

	Үй түмэн дайсны цэргийг үзээд

	Манайхан даанч цөөхөн байна даа, яана гэж

	Маш их сэтгэл зовж байсан юм сан.

	 

	Тэгээд ч тэр юм уу, бүү мэд

	Тэр үед Чойбалсангийн хэлж сургаж байснаар

	«Оросын ард түмэн тусална, Ленин тусална» гэсэн нь

	Одоо болтол миний санаанаас гардаггүй.

	 

	Идэх хоолгүй өлсөж явсан удаа ч олон бий.

	Эдгэрэх аргагүй шархтаж байсан хүн ч олон бий.

	Зорьсондоо хүрэлгүйгээр үхэх нь ээ дээ гэж

	Зовох цаг бидэнд олон тохиолдож билээ.

	 

	Олиггүй тэр бэрхшээл бүхнийг туулахад

	«Оросын ард түмэн тусална, Ленин тусална» гэсэн

	Чойбалсангийн минь тэр үг, шинэ хүчийг өгч

	Чухам ялахын итгэлийг төрүүлж байсан юм.

	 

	Дайсны цэрэг, Хиагтаас урагш ухарч байлаа.

	Дайчин партизан хойноос нь элдэж явлаа.

	Тужийн нарсан дотор манай жижиг анги

	Тун айхавтар, гардан байлдаанд орлоо.

	 

	Цохихыг нь цохиод, цавчихыг нь цавчаад

	Цог жавхаатайгаар эр хүн шиг явсан юм сан.

	Гэтэл нэг гэмин, сэлмийг минь алдуулаад

	Гэнэт өөдөөс минь үсрэн дүүлэн ирлээ.

	 

	Багаасаа барилдаж явсны хэрэг юү билээ дээ

	Барьж аваад тонгорч орхисон чинь өнхрөөд өглөө.

	Багалзуурыг нь шахах гэтэл булт үсрээд

	Байдаггүй шүү, миний дээр гарч орхилоо.

	 

	Ингэж хоёулаа дээр, дороо орсоор байтал

	Элсэрхэг эргийн ирмэг нураад гуунд уналаа.

	Харин нэг мэдсэн чинь хамаг бие алдраад

	Хавирга руу халуу оргиж, цус минь урслаа.

	 

	Эцсийнхээ тэнхээг шавхаж байж, хутгыг нь булаагаад

	Эгэм рүү нь, хоолой руу нь хэд хэд дүрлээ.

	Эмзэглэж байгаа шархаа дараад өндийсөн чинь

	Эрэг дээрээс дахин нэг дайсан буугаад ирлээ.

	 

	Хойноос нь нэг хүн элдэж яваа харагдлаа.

	Хоёулаа, миний дэргэд ноцолдож байгаа үзэгдлээ.

	Туслах санаатай мөлхөж явтал толгой минь эргэлээ.

	Тун удтал хэвтэж байж, сэргээд харсан чинь

	 

	Улаан таван хошуу нь тодоос тод харагдаж байгаа

	Урт чихтэй гозгор цэрэг малгайгаа хулгавчилсан

	Өргөн цээжтэй, өндөр нуруутай орос хүн

	Өөдөөс минь их л түргэн ирж явлаа.

	 

	Олон юм хэлээд л шархыг минь боож гарлаа.

	Орос хэл мэддэггүй гэж би, толгойгоо сэгсэрлээ.

	Энгэр дэх савнаасаа нэг юм аягалаад надад өгч билээ.

	Эм юм бол уу гээд амссан чинь ус байлаа.

	 

	Хар ус амсаж танилцах муу ёр гээд тургилаа.

	Харин өнөөх чинь инээгээд өөрөө залгиж байлаа.

	Дараа нь мохоор ороогоод асаасангүй надад өглөө.

	Дахиад би толгойгоо сэгсэрч, хэрэггүй гэлээ.

	 

	Аль болдоггүй бүхнийг хийж байгаа амьтныг чинь яах вэ дээ

	Асаагаагүй тамхийг алах хүнд өгдөг юм ч гэж хэлсэнгүй

	Тэртээ тэргүй хэлээ ойлголцохгүй хоёр чинь

	Тийм нарийн юм яаж ойлголцох вэ, дуугүй л байлаа.

	 

	Тамтаггүй цангаж, их ч өлсөж явсан юм сан

	Тамхи татъя ч гэж үнэнээсээ бодож байсан юм сан

	Ашгүй өнөөх маань тамхиа асаагаад өөрөө татлаа

	Аль вэ би татъя гэж амандаа хуруугаа хийгээд заалаа.

	 

	Номхон даруухан царайд нь баярласан тэмдэг илэрч

	Норсон хэсгийг нь тасалж хаяад тамхиа өглөө.

	Тэгээд нөхөр маань явъя гэж байгаа бололтой дохиж байлаа.

	Тэгье гээд ухасхийсэн чинь би босож чадсангүй.

	 

	Нэлээд хүндэрч байна, та яв даа гэхэд

	Ничево, ничево гээд л намайг үүрлээ шүү.

	Хөвчийн сэвсгэр цас өвдөгт нь бараг тулаад

	Хөөрхий сайн нөхрийг минь их зовоож байлаа.

	 

	Манайхан, дайсныг элдээд сураггүй алга болжээ.

	Мацсаар, гэлдэрсээр яваад Тужийн цоорхойд гарлаа.

	Намайг орхи гэж олон удаа гуйлаа, тун болсонгүй.

	Надтай сүүлдээ дуугарахгүй яваад байлаа.

	 

	Хожуулын дэргэд суугаад бага зэрэг амарлаа.

	Хоёуланд маань ярих юм маш их байлаа.

	«Та сайн хүн юм аа, миний амийг аварлаа.

	Таны алдар хэн гэдэг вэ? танилцъя даа» гэлээ.

	 

	Тэр минь инээх юм, толгойгоо сэгсрэх юм.

	Тэгээд л оросоороо баахан юм ярих юм.

	Би ч бас инээгээд толгойгоо сэгсэрлээ.

	Биеэ зааж чигчийгээ, нөхрийгөө зааж эрхийгээ гозойлголоо.

	 

	Ингэхэд нөхөр минь их дургүйлхэж байгаа бололтой

	Эрхийгээ над руу, өөр лүүгээ зааж байв.

	Нээрээ ч сүүлд нь санахад би буруу дохижээ.

	Нэг бодоход би муу, чи сайн гэсэнтэй адил болжээ.

	 

	Та ч сайн, би ч сайн хоёулаа сайн.

	Та бид хоёр ийм сайн гэж хэлээд гараа барилцлаа.

	Намайг тэгэхтэй зэрэг, нөхөр минь өврөө уудлаад

	Нандигнаж боосон нэг зургийг гаргаад ирлээ.

	 

	Арван тавны сар шиг сайхан магнайгаар нь

	Аугаа их Лениний зураг гэж би танилаа.

	Дахин дахин «Ленин байна, Ленин байна!» гэж намайг хэлэхэд,

	«Да да, Ленин, Ленин» гэж нөхөр минь инээмсэглэв.

	 

	Сайн хүн шүү, хадгалж яв гэж байгаа бололтой

	Сайхан зургийг надад өгөхөд нь би баярлалаа.

	Хаширсангүй би бас л «Таны нэр хэн бил ээ?» гэж асуулаа.

	Харин нөхөр минь ойлгосонгүй: «Ленин, Ленин» гэж байна.

	 

	Тэгээд би маргалдсангүй дотроо ингэж бодлоо.

	Тийм дээ, хаа ард түмний нөхөрлөл ялалт болбол

	Тэнд Ленин явж, түүнийг Ленин хийж байгаа юм.

	Тэр бүхэнд Лениний сургаал, Лениний үзэл ялж байгаа юм.

	 

	Эх орноо харьтнаас чөлөөлөхөд Ленин тусалж

	Энэ удаа ч гэсэн миний амийг Ленин аварлаа.

	«Оросын ард түмэн тусална, Ленин тусална» гэж

	Олон удаа Чойбалсан минь сургаж байдагсаан.

	 

	Энэ хүн бид хоёрын хэл өөр, заншил өөр боловч

	Эгэл бидний эрмэлзэл нэг, зорилго нэг юм.

	Энийгээ би Ленинтэй уулзсантай адил санаж явдаг юм.

	Эрхэм тэр сайхан зургийг нь үүрд хадгалж байдаг юм.

	 



СТАЛИНД

	Богдын хүрээний сууринд

	Босож сүндэрлэсэн Улаанбаатар минь

	Жирийн байдлаасаа өөрөөр

	Жигтэйхэн сайхан чимэгдэж байна.

	 

	Далай жаргалын алтан жолоог

	Дархан гарт минь бариулж өгсөн

	Даруу зантай Сталин минь

	Далан насыг угтаж байна.

	 

	Их Сталины тусламжаар

	Эх оронд минь бүтсэн

	Үйлдвэр заводын газрууд

	Үүргээ биелүүлснээ дүгнэж байна.

	 

	Зовлонт боолын ажлыг

	Зол жаргалаар сольсон

	Цогтой монгол ажилчид

	Баяраа Сталинд хүргэж байна.

	 

	Өөрийн хэлэн дээр сурах

	Өргөн бололцоог олсон

	Залуу монгол сэхээтэн

	Захидлаа Сталинд бичиж байна.

	 

	Москвагаас Улаанбаатар хүртэл

	Монголыг СССР-тэй холбосон төмөр зам

	Сталины хайр мэнд хоёрыг

	Эх оронд минь авчирч байна.

	 

	Цагаан гэрийн гадна зогссон

	Цайлган санаат монгол эх

	Цалгилж байгаа сүүнийхээ дээжийг

	Сталин тандаа өргөж байна.

	 

	Бургаасны үзүүрт дарцаг уясан

	Бумбагар хацарт монгол хүүхэд

	Буурал Сталины ойг хийх гэж

	Бултын адил яарч байна.

	 

	Хайрт нөхөр Сталин минь

	Халамжит багш Сталин минь

	Халх Монголын хүү би

	Халуун сэтгэл зүрхнээсээ

	 

	Баяр ёслолын энэ өдөр

	Баатар Сталин таныхаа

	Бахархал болсон алдрыг магтаж

	Баярласан гялайснаа хэлэх гэсэн юм.

	 

	* * *

	 

	Ард түмнээ дагуулж

	Аюулт дайснаа дарахад

	Арвин орноо цэвэрлэж

	Ардын төрөө байгуулахад

	 

	Аймшиггүй Сүхбаатарт минь

	Аварга тусламж үзүүлсэнд чинь

	Багш Сталин тандаа

	Баярлалаа! Гялайлаа!

	 

	Хувьсгалт Монгол улсыг

	Колони биш, улс гэж

	Хувьтай монгол хүнийг

	Боол биш, эзэн гэж

	 

	Анх удаа Ленин та хоёр хэлж

	Ачит гараа сунгасанд чинь

	Багш Сталин тандаа

	Баярлалаа! Гялайлаа!

	 

	Шинэ амьдралаа зохиож

	Шийдвэртэй ялалтаа хийхэд нь

	Бадралт социалист нийгмийн

	Бахтай суурийг тавихад нь

	 

	Хайрт Чойбалсанд минь

	Харамгүй тусалж байгаад чинь

	Багш Сталин тандаа

	Баярлалаа! гялайлаа!

	 

	Ачит Зөвлөлт түмэнтэй

	Ах дүү болгон найрамдуулж

	Амьдрал тэмцэл хоёрт

	Ард олныг минь дэмжсээр

	 

	Эцэг, нөхөр багшийн

	Элбэрэл хайраар ивээсэн

	Багш Сталин тандаа

	Баярлалаа! гялайлаа!

	 

	Ариун шударга хүмүүсийн

	Алсын замыг зааж

	Алтан нар шиг сургаалаараа

	Ард биднийг гийгүүлж

	 

	Нөхөр, дайсан хоёрыг ялгах

	Нүдтэй болгож өгсөнд чинь

	Багш Сталин тандаа

	Баярлалаа! гялайлаа!

	 

	Ард түмний дотор байдаг

	Аль сайн бүгдийг биедээ шингээж

	Агуу их Лениний

	Ариун хэргийг үргэлжлүүлж

	 

	Үнэнч биднийгээ орхилгүй

	Үргэлж хамт байдагт чинь

	Багш Сталин тандаа

	Баярлалаа! гялайлаа!

	 

	* * *

	 

	Зэрлэг дайсны амь тэмцэж

	Зэр зэвсгээ хангинуулан байвч

	Зэрэгцэж нягтарсан найрамдлын хүч

	Сталин чамайг хүрээлж байна.

	 

	Манай хэрэг үнэн

	Манай зорилго ариун

	Манай тэмцэл хүчтэй

	Манай ялалт лавтай.

	 

	Далай жаргалын алтан жолоог

	Дархан гарт минь бариулж өгсөн

	Даруу зантай Сталин таны

	Далан нас насалсанд чинь

	 

	Даян дэлхийн шударга хүн

	Дахин дахин баяр хүргэнэ.

	Даяар олны тусын тулд

	Дахин дахин наслахыг ерөөе.

	 

	Хэчнээн хүн чамайг хайрладаг бол

	Төчнөөн насаа чамд өгье!

	Алтан дэлхий нартай байсан цагт

	Ард түмэн оршиж байсан цагт

	 

	Үхэшгүй мөнх наслаарай!

	Үгүйршгүй баян болоорой!

	Өтөлшгүй идэр яваарай!

	Өнчиршгүй өнөр байгаарай!

	 


УЛААН ТАЛБАЙД

	Галт тэрэгнээс би дөнгөж буугаад

	Гагцхүү Улаан талбай руу яаран ирлээ.

	Сэвэлзэн унаж байгаа цасан навчийг

	Сэвэлзсэн салхи шүүрдэн хөөж байлаа.

	 

	Үнэн зөв хоёрыг эрсэн бүхэнд

	Үргэлжийн жаргалыг мөрөөдсөн бүхэнд

	Гал улаан гэрлээрээ замыг заагч

	Гайхамшигт Кремлийн однууд гялалзаж байна.

	 

	Өөрийнхөө дор бид бүгдийг жагсаасан туг

	Өндөр цамхгийн орой дээр намирч байна.

	Өргөн дэлхийн шударга хүн бүхнийг

	Өөдлөх ирээдүй тийш даллаж байна.

	 

	Бадмааргийн энэ сайхан однуудыг

	Бадран намирч байгаа энэ сайхан тугийг

	Бага наснаасаа үзэх сэн гэж хүсэж байсан

	Бахтай тэр мөрөөдөл минь биелсэн юм.

	 

	Мөнх ногоон байдаг сүрлэг моднуудаар

	Мөнхөжсөн Лениний их шарилыг тойруулжээ.

	Ирмэх цавчихыг мэддэггүй зогсоо манаа

	Ильичийн амгаланг сахин сэргийлж байна.

	 

	Уудам дэлгэр Москва хотод холоос ирээд

	Улаан талбай дээр шөнийн цагт зогсож байгаад

	Москва, Кремль, Сталины дэргэд байна гэж бодоход

	Монгол хүнд яасан сайхан санагдах юм бэ?

	 

	Москва бол Зөвлөлтийн нийслэл байгаа юм.

	Москвагийн зүрх нь Кремль байгаа юм.

	Энэ Кремльд Сталин сууж, Сталин ажилладаг юм.

	Энд хүн бүхний хүсэл найдвар оршдог юм.

	 

	Агуу их Зөвлөлтийн өнцөг булан бүхнээс

	Алсалсан холын хот тосгон бүрээс

	Найрамдал хөдөлмөр хоёрыг эрхэмлэн хүндэтгэгч

	Найз Зөвлөлтийн жирийн хүмүүс,

	 

	Үг үсэг, цэг тасалгаа бүхэнд нь

	Үнэн сэтгэлийн чин хайраа шингээсэн

	Захидал, цахилгааныг энэ рүү ирүүлдэг юм.

	Заавар сургамжийг эндээс авдаг юм.

	 

	Агшин зуур нүдээ аниад бодоход

	Агуу их Сталины хажууд байх шиг

	Уншиж байсан номоо хойш нь тавиад

	Урдаа байсан захидлуудыг Сталин авах шиг

	 

	Харь холын Нью-Йоркаас, Бээжингээс ч

	Халх Монголоос ч, ардчилсан орнуудаас ч

	Хаанаас ч тэр захидлууд ирлээ гэсэн

	Хамаг чухал нь жирийн хүмүүс бичсэн байна.

	 

	Түүнээс нэгийг Сталин аятайхан задалж байна.

	Трубкээ1 ганц нэг сорсоор уншиж байна.

	Гялтганасан хурц нүд нь үл мэдэг инээмсэглэнэ.

	Гялалзсан хар сахлаа имэрч байгаа харагдана.

	 

	Шинэ амьдрал, шинэ ялалтын тухай

	Ширүүн тэмцэл, шийдвэртэй зоригийн тухай

	Хүн бүхний аминчлан бичсэн дотно үгс

	Хүсэл болсон Сталиныг баясгаж байна.

	 

	Улаанбаатараас Москва хүртэл

	Сталины бариулж өгсөн төмөр замаар

	Урагшлан ирсэн аяны хүн би

	Сталин ажиллаж, Сталин суудаг энэ газар

	 

	Галт тэрэгнээс дөнгөж буугаад

	Гагцхүү Улаан талбай руу яаран ирлээ.

	Гайхамшигт Зөвлөлтийнхөнтэй, Москвагийнхантай

	Гар барьж мэндлэхийн эх нь болог!2

	 


БИДНИЙГ МОСКВА ТАНИЛЦУУЛСАН

	Өмнөд Албанийн нутагт

	Өндөр Ление ууланд

	Партизан отрядын комиссар

	Фатмир тулалдаж явсныг

	Албанийн нөгөө өнцөгт

	Аймшиггүй тэмцэгч Лазарь

	Хортон дайсанд баригдаад

	Хорих лагерьд хоригдсоныг

	Дашцэвэгийн хүү би мэдээгүй.

	Дараа уулзана гэж зүүдлээгүй

	Нуур далай хол байвч

	Үүл манангаар уулздаг.

	Хүний үрс хол байвч

	Хүсэл сэтгэлээр учирдаг гэж

	Ардын цэцэн үгэнд

	Аргагүй л үнэн хэлжээ.

	Холын Албаниас та нар

	Талын Монголоос бид нар

	Санасан газраа хүрэхээр

	Саруул эрдмийг сурахаар

	Урагшлан гарсан их замын

	Уулзар нь Москва болсон юм.

	Бадмаараг одод гялалзсан

	Бахдам Москвад ирээд

	Багын найз нар учрах шиг

	Баяр хөөртэй золгож

	Харийн хэлийг бид мэддэггүй

	Халхын яриаг та нар ойлгодоггүй,

	Халтихан сурсан орос үгээр

	Хазгайхан яриад анх мэндэлсэн юм.

	Эгэл олны нөхөрлөлийн хотод

	Эрдэм соёлын оргилын ордонд

	Ингэж бид анх танилцсан юм.

	Их Лениний хэлээр мэндэлсэн юм.

	 


СОЛОНГОСЫН ЗОЯ-Д

	Американ офицерын нинжийн сэтгэлгүй тарчилгаанд

	Ангийнхаа нууцыг хэлээгүй солонгос хүүхний

	Аймшиггүй баатарлаг явдал нүдэнд үзэгдэж

	Алтаар биш, болдоор үзгийг минь хурцлав.

	 

	Зо Ок Хи минь, би чамдаа захидал бичиж байна.

	Зоригт чамайгаа үхээгүй гэж үзэж байна.

	Солонгос нутгаа бүрэн чөлөөлөхийн төлөө!

	Сольшгүй амьдралаа дахин сэргээхийн төлөө!

	 

	Чамтай адил амь хайргүй тулалдаж байгаа,

	Чамтай адил ариун үүргээ биелүүлж яваа,

	Эх оронч солонгос хүн бүхний сэтгэлд

	Эрэлхэг тэмцлийн ид шид болж чи хувирсан.

	 

	Аавынхаа охин, ээжийнхээ охин байсан бол чи

	Ард түмнийхээ охин, эх орныхоо охин болжээ.

	Ах дүү, анд нөхөд чинь хайрладаг байсан бол

	Алтан дэлхийн шударга хүмүүс хүндэлдэг болжээ.

	 

	Сайхан солонгос үсгийг цэвэрхэн бичихийн төлөө

	Саруул ариун хөдөлмөрийг урлан хийхийн төлөө

	Модны өргөс ч оруулахгүй энхрийлж байсан,

	Мохоо хутга ч бариулахгүй хайрлаж байсан,

	 

	Булбарай цагаан гарын чинь хумсыг хуу татаж

	Бүсгүй хүний уран хурууг чинь нугачсаныг санахдаа

	Дайн өдөөгчдийг үзэн ядах уур хилэн,

	Даян дэлхийн шударга хүмүүст бадарч байна!

	 

	Хыюу хотынхныг талбай дээр хөөж гаргалаа,

	Хэсэг американчид Зояг минь чирч ирлээ.

	Цас цус хоёрт хутгалдсан тэр бүсгүй, элий балай.

	Цагаа хүлээж, хөдлөлгүй, үхлүүд хэвтэнэ.

	 

	Хүмүүсийг сүрдүүлнэ гэж дайсан горьдсон байх аа,

	Хөмхийгөө зуусан ард түмэн, нэг шийдвэл тун хэцүү!

	Яахаас ч буцахгүй зогсож байгаа тэднийг хараад,

	«Яргачид» гэж занаж байгаа сүрт дууг нь сонсоод

	 

	Зоя бослоо! Харж байна уу? Өөрөө бослоо!

	Зовлого биш, хүн гэдгээ үзүүллээ, яамай даа!

	Сэвэлзсэн салхи, далайн зүгээс тогтуухан үлээнэ.

	Сэвлэг гэзгийг нь тугийн бүч шиг намируулна!

	 

	Эх нутгийнхаа энэ салхийг залги! Амьсгал! Зоя минь!

	Эм болно, ээжийн чинь унд болно, уухайс даа, дахин залги!

	Эргэн тойрон амьсгалаа хураагаад чив чимээгүй болоход

	Эцсийнхээ үгийг зоригт Зоя ингэж хэллээ!

	 

	— Гэрэлт ертөнцөд даанч бага наслаад үхэх нь дээ,

	Гэвч би, эх орныхоо төлөө! Та бүхний төлөө!

	Багачуудын хувь заяаны төлөө үхэж байгаадаа

	Бахтай байна! Бас дахин үхэхэд ч бэлэн байна!

	 

	Ах дүү нарын минь гараас яргачид гарахгүй!

	Америкийн халдан эзэрхэгчид, үхлээ эдлэг!

	Эрх чөлөөт Солонгос минь үүрд цэцэглэн мандаг!

	Эцэг болсон, нөхөр болсон Ким Ир Сен мандаг!

	 

	Сонссон улсын үс нь өрвөсхийж, зориг нь бадарлаа.

	Сочсон америкийн офицер ч «Галла!» гэж хашхирлаа.

	Түмэн ард нь баатар бүсгүйнхээ өшөөг авч байна!

	Төрсөн нутаг нь хайрт охиныхоо хөшөөг босгоно!

	 

	Догшин ширүүн тарчилгалыг туулсан чам шиг

	Долоон зуун дайсныг ганцаараа устгасан Хэ Сун Хак шиг,

	Дайсны пулемётыг цээжээрээ тагласан Ки Чан Квор шиг

	Дайчин алдраа ертөнцөд өргөн мандуулсан

	 

	Хатаасан болдын адил охид хөвүүдийг хүмүүжүүлж,

	Хатан зоригт хамгаалагч тэмцэгчээ тавьсан

	Тийм эх орныг орвонгоор нь устгаж чадахгүй

	Тийм ард түмнийг үндсээр нь баллаж дийлэхгүй

	 

	Гаслан зүдүүрийг туулан ялна, ард түмэн чинь

	Гал нурмын дороос цэцэглэн мандана! Эх орон чинь

	Сталин, Мао Цзэдун хоёр та нарын хамт байна.

	Энх тайвны талынхан та нарын талд байна.

	 

	Энх тайван руу дайнаар занаж, дажин дэгдээсэн

	Эрх чөлөө рүү буу шагайж сэлэм далайсан

	Янз бүрийн дайснууд гарсаар ч ирсэн юм.

	Ял шийтгэлээ тэд эдэлсээр ч ирсэн юм.

	 

	Ээлж нь одоо чиний дайсан нарт тулгарч байна.

	Эрч нь чангарсан олсны гогцоо хүлээж байна!

	Тэр цагт отгон охиноо үүрсэн хайрт эх чинь

	Тэртээ дээр яллагчийн байранд суух болно!

	 

	Үнсэн товрог болгогдсон хот тосгоны үнийг авахаар

	Үй түмээр яргалагдсан эх орончдын амийг нэхэхээр

	Чамайг цасан дээр нүцгэн гулдарч байсны хариуд

	Чандган цагаан мээмийг чинь огтолж байсны хариуд

	 

	Хийсэн үнэнийг хэзээ ч, хэн ч гомдоохгүйгээр,

	Гэмгүй улс түмэнд аюул дахин учруулахгүйгээр,

	Эрхэмсэг ноёдыг нарт ертөнцөөс нэгмөсөн тонилгохоор

	Эцсийн цааз болгож ганцхан тогтоол уншина!

	 

	Дайчин түүний төлөвлөгөөг цусаараа чи бичилцсэн

	Дайсанд ухуулсан цолмон нүдээрээ чи харалцсан

	Даанч тэр өдөр, бидний хамт байхгүй чинь харамсалтай!

	Даруу зангаараа баясалцахгүй чинь гомдолтой!

	 

	Үгүй Зоя минь, чи үхээгүй, үхэх ч ёсгүй.

	Үнэн үйлс чинь амьд байна, бүтэж байна!

	Зоя, Зөвлөлтөөс Солонгост дахин төрсөн юм.

	Зовлон учирсан орон бүхэнд төрсөөр байна!

	 

	Үл бүтэх урвагчийн цус урсахдаа

	Үндсэнд хүрэлгүйгээр агаарт замхардаг юм.

	Үнэнч шударга эх орончийн цус дусахдаа

	Үржил шимийн мөнх рашаан болж хувирдаг юм.

	 

	Түмэн цэцгийн дундаас хэдийг ч таслахад

	Түүний сэгсрэгдсэн үр нь хөрсөнд булагдаж,

	Төгс жавхлант хаврын улирал ирэхтэй зэрэг

	Түрүүчийнхээс олширч, бөхжиж ургадаг юм.

	 

	Пиксан хотод суулгаж байсан жимсний моднууд чинь

	Пиг дүүртэл гудамжнуудыг бүрхэх цаг ирнэ!

	Ариун үнэрийг нь тэр үед таалах хүн бүхэн

	Амтат шимийг нь тэр цагт тамшаалах ард бүхэн

	 

	Баясал жаргалын дууг аялах бүрдээ

	Баатарлаг чамайгаа дурсан хүндэтгэнэ! Зоя минь

	Яруухан цэцэглэх Солонгосын төлөө өгсөн амь чинь

	Ялалтын туг дээр ард түмэнтэйгээ хамт мандана!

	 


«ЗАЛУУЧУУД» ГЭДЭГ ТАНКНЫ НӨХДӨД

	«Хувьсгалт монгол» гэдэг Зөвлөлтийн танкны гвардийн бригадын «Залуучууд» танкны экипажийн дарга, байлдагч нарт Бүгд Найрамдах Монгол Ард Улсын Хувьсгалт Залуучуудын Эвлэлийн Төв Хорооноос энэ захидлыг явуулжээ 

	 

	Талын монгол залуучууд

	Та нарын мэндийг асууж

	«Залуучууд» танкны

	Залуу экипаж нөхдөд

	Алс Монгол орноос

	Амрыг эрж ёсолъё.

	Ариун шударга дайны

	Амжилтыг хүсэж бичье.

	Мохошгүй баатартаа хэлдэг

	Монгол хүний заншлаар

	«Дайснаа дараад,

	Дархан цолыг олоорой

	Өстнөө дараад

	Өргөн цолыг олоорой» гэж

	Сайн санааны үүднээс

	Сайхан ерөөлөө хэлье.

	Орос, Монголын залуучууд

	Онцгой элэгсэг байдаг нь

	Эх нэгтэй төрөл биш

	Ихэр гарсан хүүхэд биш

	Гэвч түүнээс дутуугүй

	«Найрамдлаар» бид батажсан

	Юу ч түүнийг эвдлэхгүй

	«Нөхөрлөл» биднийг холбосон

	Ийм бат нөхөрлөлөөр

	Хувь заяагаа хамтруулж

	Тийм нэгдмэл хүчнээр

	Хорт фашизмыг устгаад

	Цусаар гагнагдсан найрамдлаа

	Улмаар бат болгож

	Цаашдын чөлөөт амьдралаа

	Жаргалын замаар эдэлнэ.

	Өнөр монгол хүн

	Өглөө эрт босоод,

	Өчигдрийн мэдээг сонсохдоо

	Дайнд хүүгээ мордуулсан

	Эх нь чагнаж байгаа шиг

	Дайчин баатар та нартай

	Зүрх нь хамт цохилоод

	Дайсныг занах уур нь

	Давирхай шатах шиг дүрэлздэг.

	Тэгээд, баруун тийш ахисан

	Ялагч Улаан армийн

	Яруу алдар цуурайтахад

	«За сайн байна. Яваад байг!

	Замдаа бүү саатаг» гээд

	Тос даасан бор царайд нь

	Баярын магнай тэнийдэг!

	Тэр сайхан мэдээг

	Тэгж дуулсан монгол хүн

	Яаж зүгээр суух вэ?

	Яарч ажилдаа очоод,

	Дайсныг элдэж яваа

	Дайчин Улаан армид

	Хэрэгтэй бүхнийг хангана гэж

	Хийх ажлаа нэмдэг.

	Ийм сайн ажилчинд

	Ичинхорлоо тэргүүтэй

	Идэр олон залуучууд

	Өдөр шөнийг мэдэхгүй

	Үнэн хүчээ шавхаж

	Үйлдэх нормоо давуулдгийг

	Олон мянгаар тоолоход

	Олдох баримт элбэг байна.

	Хилээ батаар хамгаалдаг

	Бага дэслэгч Жамба

	Хичээлдээ онц суралцдаг

	Бяцхан сурагч Дагва

	Хэзээний сайн малчин

	Цэвэгмэд, Дагвадулам мэтийн

	Тэргүүний олон сайчуул

	Хаврын цэцэг шиг дэлгэрч байна.

	Шударга монгол хүний

	Шатсан хилэнд бөхжөөд,

	Шударга тулалдаанд яваа

	Ган төмөр танкны чинь

	Ширүүн гинжин дор нь

	Шазайгаад фрицүүд үхэг.

	Танкчин баатар нөхөд минь

	Ялалтын төлөө урагшаа!

	Хайрт нөхөд та нараас

	Хариу захидлыг хүснэ.

	Халхын олон залуучууд

	Хайрт танкчин та нартаа

	Өчүүхэн бага бэлгийг

	Өмчилж тусад нь явуулав.

	Хүдэр баатар нөхөд минь

	Хүлээж авахыг гуйна.

	Их Сталины жолоодлогоор

	Ялахын ерөөлийг тавья.

	 

	1944 он

	 


ФРОНТООС

	Төрөлх Монгол орон

	Төрсөн олон нөхөд

	Түүний наран Чойбалсан сайн байна уу?

	Түмэн ард та нарыгаа

	Төлөөлж явсан бид сайн явж ирэв.

	Хайрт Улаан армийн

	Хатуужилт олон баатрууд

	Халхын түмэн ардын

	Халамжит бэлгийг аваад

	Хариу баярыг хүргэсэн

	Халуун зүрхний үгийг

	Хамаг нөхдөдөө уламжилъя.

	Эвдэршгүй найрамдалт

	Ялагдашгүй Улаан цэргээс

	Марташгүй их ачит

	Зөвлөлтийн олон үндэстнүүдээс

	Захиж хэлсэн үгийг

	Шүлэглэж та нартаа дамжуулъя

	Галзуурсан фашизмыг эсэргүүцэж,

	Гал шиг дүрэлзсэн хилэнгээр

	Гагнагдаж бүтсэн танк

	Ган болд зэвсэг чинь

	Гамшиг таригч фашистыг

	Газрын хөрснөөс цэвэрлэх

	Эх орны дайны

	Эхний эгнээнд тулалдаж байна.

	Хөрөнгөө гаргаж бүтээсэн

	Хөлсөө шавхаж босгосон

	Хүчирхэг болд танк бүр

	Дайсны танктай тулахдаа

	Дайрч түүнийг довтлохдоо

	Нэг нь хорийг сөнөөж

	Хоёр нь дөчийг ниргэж байна.

	Талын Монгол орноос

	Талархаж явуулсан бэлэг чинь

	Та нарын сэтгэлийг илэрхийлсэн

	Тааламжит олон захидал чинь

	Дайны ширүүн тулалдаан дунд

	Галын тэргүүний шугам дээр

	Олон баатар байлдагчийн

	Омог зоригийг оволзуулж байна.

	Хатуу хүнд бэрхшээлийг

	Хамт бид туулж

	Хамаг бүх хүчээр

	Хамтарч дайсныг ялаад

	Хагацашгүй хань болж

	Хамт жаргалыг эдэлнэ.

	Түмний яргачин гитлерчүүд

	Түр эзлэгдсэн орны

	Хөөрхөн торомгор багачуудыг

	Хөгшин буурал өвгөдийг

	Хүний түүхэнд үзэгдээгүй

	Хүнд хэцүүгээр яргалж

	Үзэмжит сайхан хотыг

	Үнс болтол нь шатааж

	Үнэт сайхан хөрөнгийг

	Үгүйртэл нь тонож дээрэмдэв.

	Өсвөрийн идэр хүмүүсийг

	Өөрийн ард цөлж

	Өмчтөний боол болгов.

	Үрэгдэж сүйдсэн нутгийн

	Өлгөгдөж зовсон нөхдийн

	Өшөө хорслын төлөө

	Үхлээс өөр эмнэлэггүй

	Гитлерийн цэргийн өөдөөс

	Зүхэл заналаа зангидсан

	Зөвлөлтийн улаан цэргүүд

	Зүйрлэшгүй эх орончид

	Зүүнээс баруун тийш давшиж

	Үхлийг үхлээр няцааж

	Цусыг цусаар хариулж

	Дайсны мөхлийг хурдатгаж

	Дайны төгсгөлийг ойртуулна.

	Алдарт Зөвлөлт нутгаа

	Аюулт дайснаас цэвэрлэж

	Алх хадуур зөрөлдсөн

	Алтан үсэгтэй тугаа

	Ариун хил дээр босгон

	Асар батаар мандуулж

	Амар жаргалыг олох цаг

	Айсуй явна нөхөд өө!

	 

	1943 он

	 


АМАДУ, ГИЛЬЕН НАРТ

	Амьдралыг магтаад, ирээдүйг зөгнөн дуулж байгаа

	Ард түмнээ их тэмцэлд уриалан дуудаж байгаа,

	Алтан гургалдайн сайхан дуу хангинан цуурайтахад

	Ариун салхинд Бразил орон, Куба нутаг дуурьсаж байна

	Элээ унгалдан, чоно улилдаж, элдвээр хашхиравч,

	Энэ дуу огт дарагдахгүй, харин чангарсаар байна.

	Зуун жилийн настай, царс модны манан оройгоос

	Зуурдаар нурахгүй, өндөр уулын ноён оргилоос ч,

	Эрх чөлөөг эх нутаг руугаа дуудан дуулж байна.

	Энх тайвныг, мөнх тогтоохыг шаардан дуулж байна

	Элээ хэрээ, чонын үүлдрийн хэн нь ч

	Энэ насандаа, эгээ хүршгүй ариун Москвагаас

	Энгүй олон сая, өнөр бүлтэй шинэ Бээжингээс

	Эрх чөлөө бадарсан зол жаргалын орон - Монголоос

	Эгэл ертөнцийн сонор бүхэнд хангинан хүрч байна.

	Эрэн цагийн алтан гургалдай болсон Амаду, Гильен нар минь.

	Эрэлхэг дуу чинь, орон бүхэнд, нөхөд биднээ баясгаж байна

	Улаанбаатарт, социализмын гэгээтэй мэндэлсэн амаараа

	Улаан талбайд коммунизмын өглөөтэй золгосон гараараа

	Бразил, Куба нутгийн хөдөлмөрчин болгонд мэндийг минь хүргэж,

	Баясгалант ялалтын тэр өдөр, баяртай уулзахыг ерөөгөөрэй!

	 

	1952 он

	 


НАЗЫМ ХИКМЕТЭД

	Халуун гарыг чинь атгаагүй, хайрт зүсийг чинь үзээгүй,

	Хар ч байг, шар ч байг, өнгө манайд хамаагүй.

	Харин хамаг ертөнцөд эртний танил болсон

	Хатан зүрхийг чинь бид мэднэ, сайн мэднэ.

	 

	Төрсөн эх орныг чинь өлсгөлөн, гасланд учруулсан

	Туркийн харгисуудын хав харанхуй гяндан дотроос,

	Түмэн арддаа зул гэгээ, цог заль болж байгаа,

	Төгөлдөр зүрхийг чинь мэдэхгүй хүн манайд байдаггүй.

	 

	Би холын хүн, Назым, монгол нутгийн хүн,

	Бичиг судраас, чи мэдэх байлгүй дээ, манай орныг,

	Биш ээ, дээр үеийн Монгол биш шүү, шинэ Монгол,

	Би эрх чөлөөт Чойбалсангийн үеийн монгол хүн.

	 

	Алтан нарыг алгаар халхалж болдоггүй шиг,

	Ариун үнэнийг шоронд түгжиж болохгүй.

	Сараалж торын цаанаас сацарч байгаа чиний үнэн

	Саад бүхнийг нэвтлэн туулж Монголд хүрсэн юм.

	 

	Алдраар жигүүр хийж, үнэнд хүчээ өгсөн,

	Ардаар нөхөр хийж, тэмцэлд амьдралаа зориулсан

	Аймшиггүй тийм хүн хэрхэвч ганцаарддаггүй юм.

	Алтан дэлхийн шударга хүн бүхэн чамтай хамт байна.

	 

	Эх оронч билиг авьяасыг хавчин доромжлохыг мэддэггүй.

	Эх нутгийн минь түмэн ард, уур хилэнгээ бадруулаад

	Эрхэм чамайг чөлөөл гэж, эзэрхэг Туркийн засгийн газар,

	Эрс шаардаж байгаа олон сая хоолойтой, дуугаа нийлүүлж байна. 

	 

	
ВАН ТУЧИНД

	Хөх мөрний өндөр эрэг дээр

	Хөвөн утасны үйлдвэр бий

	Мандал хөгжилтэй танилцахаар

	Манай бригадынхан янцгаав.

	 

	Хөх мөрний долгион дээгүүр

	Хөлөг онгоц хөвөн явна.

	Хөвөөн дээр нь олон ажилчин

	Хөгжилтэйгөөр алга ташицгаана.

	 

	Ямар их хайр хүнд вэ!

	Яасан ч олон угтагч вэ!

	Яарсан бид буугаад очлоо.

	Ярайсан жагсагчид угтаад ирлээ.

	 

	Ханарсан улсыг зай тавихад

	Хамгийн эхэнд нэг нь гарлаа.

	Тэр хүүхэд түрүүлж ирээд,

	Тэвэрсэн цэцгээ гардуулж өглөө.

	 

	Элгэн дээр нь тагтаа нисгэн

	Энгэр дээр нь цэцэг шаглаад

	Эрвээхэй шиг гоёсныг үзэхэд

	Эхийн хүсэл илхэн харагдана.

	 

	Буржгар сэвлэг нь салхинд хийсэхэд,

	Булбарай гараараа, тэр засна.

	Бултаар түүнийг өхөөрдөн шавахад

	Бундгар хацар нь чинэрэн улайна.

	 

	Алдар нэрээ Ван Тучин гэнэ.

	Аав ээж нь ажил дээрээ гэнэ.

	Өөрөө цэцэрлэгт явдаг гэнэ.

	«Өндөр» насаа мэддэггүй юм гэнэ.

	 

	«Залуу нөхөр»-ийн товчхон хариу

	Зайлшгүй ингээд гүйцэв бололтой.

	Замдаа заалгасан хятад үг маань ч

	Заагтаа тулаад дуусав бололтой.

	 

	Орчуулга, тайлбар энд хэрэггүй

	Орчлон дэлхийд хэн ч ойлгоно.

	Одоогийн хятад дайныг хүсээгүй,

	Ололт бүхэн нь тайванд зоригдоно.

	 

	Их Хятадад шинийг зохиох

	Ирээдүйн бүтээлчдийг төлөөлсөн

	Хайрт Ван Тучин чамдаа

	Халуун талархлаа бид хүргэе!

	 

	Хөөрхөн чиний минь цайлган сэтгэл

	Хөвчин дэлхийн хайрыг булааг!

	Хөгжин бадрах их жаргал чинь

	Хөх мөрөн шиг ундран бялхаг!

	 

	1953 он 5-р сар

	Хөх хот

	 


УРАГШАА!

	Хөлд орсон хүүхэд

	Хормойноос нь зуураад

	Хөдсөн өлгийтэй охин

	Хойноос нь бархираад

	Ар монгол нөхөд минь

	Дайснаас авар гээд

	Өвөр монгол хүүхэн

	Өөдөөс чинь сарвайж байна

	Ардын хувьсгалт цэрэг минь

	Урагшаа давш!

	Арслан зоригт баатар минь

	Ухрал үгүй довтол!

	Ах дүү тэднийгээ

	Атаат дайснаас авар!

	Алдар сүр жавхлангаа

	Алтан дэлхийд мандуул!

	 

	1945 он

	 


II

	 


ЭХ ОРОНДОО ХЭЛЭХ ҮГ МИНЬ

	Эх хүний хайрын харц шиг дөлгөөн байдаг,

	Эрхэмсэг Орхоны чинь тунгалаг усаар би угаагдсан,

	Эсэн мэндийн рашаан шиг тэнхэл өгдөг

	Энх талын чинь цэвэр салхиар би амьсгалсан.

	 

	Амжилтын төлөө бие хайрладаггүй ажилтнаа хийнэ үү

	Ардын төлөө амь хайрладаггүй тэмцэгчээ болгоно уу

	Аз жаргалыг магтан дуулах шүлэгч байлгана уу

	Алиныг нь ч гэсэн хийж чадахаар чи намайг хүмүүжүүлсэн сэн.

	 

	Гэнэн хонгор насандаа алдаж эндэж явахад минь

	Гэм хорыг хайр найргүй шүүмжилж байсны үрээр

	Гэгээн саруул жаргалд чинь гэнэдэж ташуурч байхад минь

	Гэрэлт үнэний цалмаар татаж авсны ачаар,

	 

	Ариун зүтгэлээр амьдралаа хийсэн хөдөлмөрч болгосон

	Арслан зоригоор амьсгалаа хийсэн тэмцэгч болгосон

	Уулаас өндөр ачийг чинь хариулахын төлөө

	Угаас заяасан ганц амьдралаа чамдаа өгье.

	 

	Хөх цэнхэр үүрийн хөшгийг сөхөж гардаг

	Хөгжилт өглөөний нар чинь яасан сайхан юм бэ!

	Хөл нийлүүлэн алхалж байгаа ардын жагсаалтай

	Хөтлөлцөж хүрэх социализмын оргил яасан сайхан юм бэ!

	 


ЗОЛ ЖАРГАЛ

	Өлсгөлөн зовлон хоёр

	байсан л юм гэнэ билээ

	Өөр орнуудад ч

	байдаг л юм байх.

	Энэ биеэрээ учраагүй,

	Эгэл нүдээрээ үзээгүй болохоор,

	Эвэртэй тууртай ч юм байдаг юм уу

	Эсхүл мангас махчин гэдэг нь ч юм уу?

	Хар дарсан зүүдэндээ ч үзээгүй,

	Хавь ойрынхонд минь ч тохиолдоогүй болохоор

	Хаанаас би ойлгох вэ, бүү мэд.

	Харах сан, учрах сан ч гэдэггүй юм.

	Ядрал зүдрэл л юм гэнэ билээ.

	Ямар л өөдтэй юм байгаа аж.

	Харин зол жаргал хоёр

	Байдгийг нь би сайн мэднэ,

	Хаашаа янзтай

	Юу байдгийг нь ч хэлж чадна.

	Халамжит эцэг эхдээ

	Эрхлэх үнсүүлэхийг хэлдэг юм.

	Хайрт олон нөхөдтэйгөө

	Инээх наадахыг хэлдэг юм.

	Аранзал улаан галстук3 зүүгээд

	Алхах дуулахыг хэлдэг юм.

	Ачит мэргэн багшаараа

	Эрдэм заалгахыг хэлдэг юм.

	Танхил бага насандаа

	Хүн бүхэнд өхөөрдүүлэхийг

	Таньдаг таньдаггүй нөхдөө

	Хүндэлж итгэж явахыг

	Арван жил тасралтгүй сурахыг

	Ахиад их сургуульд орохыг

	Хүссэн газраа дуртай ажлаа

	Хүч шавхан хийхийг

	Ариун хөдөлмөрөө

	Алдар гавьяа болгохыг

	Амжилт ололт бүхнээ

	Ард түмэндээ зориулахыг

	Зол жаргал ч гэж хэлдэг юм.

	Золбоотой амьдрал ч гэж нэрлэдэг юм.

	Сүхбаатарын хулсан ташуурт

	Анх хуйлагдсан юм гэнэ билээ.

	Сүүлд нь түүнийг Ленин аваад

	Мөнх дэлгэсэн юм гэнэ билээ.

	Дайн дажны үед

	Дайчин зоригтой хүч ч болдог

	Дайраад ирсэн дайсныг

	Дараад өгдөг цэрэг ч боддог.

	Энх тайван хөдөлмөрт

	Тод их бүтээл ч гаргадаг

	Зай завсаргүй хөгжөөд

	Завод фабрик ч болдог.

	Энд тэндгүй сүндэрлээд

	Хот тосгон ч босдог.

	Энэ сайхан хүч

	Эх оронд минь байдаг юм.

	Сталин Чойбалсан хоёр

	Элбэж хамжаад бэхжүүлсэн юм.

	Энэ бүгдийг нь нийлүүлээд

	Эв найрамдал гэдэг юм.

	Эв найрамдлын ачаар

	Зол жаргал ирсэн юм.

	Зол жаргалын хавраас

	Золбоотой амьдрал цэцэглэсэн юм.

	 


ЭРДЭНЭ ОЛСОН НЬ

	Чойжин дүвчин бурхдыг арзайтал өрөөд

	Цочиж сүрдмээр хэнгэрэг цан балбаад

	Цогчин дугандаа зэвсэг нууж

	Чонын гэтэлтээр хувьсгал руу занасан

	Тийм лам нар тэр нутагт байсан юм.

	Тэр суурин дээр нь халгай ургасан юм.

	Тэрнээс хэдхэн алхмын зүүн талд

	Тэсвэрт уул нойрсож байсан юм.

	Эзэн нь чухам, хэн гэгч хаа байгааг,

	Энд чухам, юу гэгч эрдэнэ байгааг,

	Эрт цагт мэддэггүй ч байлаа.

	Эрэлхэг луу гэж номнодог ч байлаа.

	 

	* * *

	 

	Төчнөөн жил тэрнээс хойш өнгөрлөө гэж

	Төвөг удаад нурших ч хэрэг алга.

	Төв орж эрдэм сурсан нэг залуу

	Төрсөн нутагтаа буцаж ирснийг бичье.

	Жасын мал талыг бүрхээд

	Жаахан хоньчин шилбүүр бариад

	Жалгыг өгсөөж ууланд бэлчээхдээ

	Жаргалыг мөрөөдөн гиюүрч байхдаа

	Өнгийн чулуу өрж тавиад

	Өвөлжөө, гэр гэж хагасыг нь ялгаад

	Өндрөөр нь морь, намаар нь хонь хийж

	Өөрөө эзэн нь болж дунд нь суугаад

	Өдрийн уртыг өнгөрүүлж байснаа

	Үдийн хонийг ойртуулж явснаа

	Өхөөрдөн санаж гаднаа гарлаа.

	Өнөөдөр тэр газраа очихоор шийдлээ.

	 

	* * *

	 

	Номин тэнгэр мэлмийсэн саруулхан ч өдөр

	Ногоон зүлэг дэлгэсэн сайхан ч нутаг

	Ноён оройд нь гармаар аятайхан ч уул

	Ном эрдмээ ашигламаар цогтойхон ч залуу

	Сайн хүү! гэж эх нь илэх шиг

	Сайхан хацрыг нь салхи илж

	Сайн явж ирэн үү? гэж мэндлэх шиг

	Санагдаж байсан тоглоом нь харагдлаа.

	Энд миний «гэр» минь байсан юм.

	Энэ чулуу «аадар» минь байсан юм.

	Ингээд би «хоймор»-оо суудаг байсан юм.

	Ээ дээ, мөн ч хачин байжээ, би...

	За энэ ч жижиг юм, хонь гэж бодъё.

	Зарим чулуу нь алга болсон шиг байна.

	Загал алаг морь минь тэр хэвтэнэ, мөн дөө!

	За байз, энэ чинь яагаад хүнд байдаг бил ээ?

	Билүүт уул гэж нэрлэдэг шүү дээ

	Билүү нь энэ биш, тэр байна.

	Би яагаад үүнийг морь гээ юм бол?

	Биндэрьяа шиг гялтганасанд нь бол оо юм уу?

	Жааханд минь тоглох морь байсан бол

	Жаргалд минь хүргэх жигүүрт морь боллоо.

	Жавар салхинд мянган жил хэвтсэн бол

	Жаргал болж, ардын гарт гялалзах боллоо.

	Түмэн лангаас үнэтэй эрдэнэ оллоо.

	Түргэн явж, хот ороод шинжилье.

	Төрсөн нутаг минь эрдэнийн орон юм.

	Түмэн арддаа жаргалын бэлэг өгье.

	 

	* * *

	 

	Санасандаа хүрсэн нь

	Загал алаг нь эрдэнэ байсанд

	Залуу инженер эндүүрсэнгүй

	Задгай газар майхан дэрвэлзэж

	Задлан шинжигчид тэнд цугларахад

	Царил овоолгоотой тэр дэнж дээр

	Цайлгаж ялгах фабрик босгоно

	Цаана нь чулуу бүү асгаарай!

	Цахилгаан станц барина гэхэд нь:

	Ямар таван ханатай гэр биш,

	Яршиг даа, хэзээ ч бүтэх юм билээ.

	Ядарч байхад төвөгтэй гэдэг нь:

	Яах вэ тэгээд? Хаа асгах вэ? гэж

	Урьд би аравхан жилийн өмнө

	Уулын чулуу гараараа зөөгөөд

	Уцаарлаж явсан хүн дээ гэж

	Учиргүй инээж, мастер хэллээ.

	Саруул цонхоор нь гэрэл цацарсан

	Сайхан барилгууд цаана нь дүнхийж

	Саваагүй салхи мастерыг элэглэн

	Самнасан үсийг нь хийсгэн наадаж байна.

	 


МАНАЙ ҮЕ

	Цасан шуурга нүүр нүдгүй

	шавж байсан ч,

	Цагаан баавгай осгож үхэхээр

	хүйтэрч байсан ч,

	Цаг, юунд ч саатахгүй

	шувт явсаар,

	Цаглашгүй өндөр өөд

	хөгжил авирсаар байна.

	Хэн, эцэж цуцахыг мэдэлгүй,

	урагшаа тэмүүлбэл,

	Хэзээний түүнтэй зуузай холбож

	улам хурдална.

	Хэрэв гэдрэг сууж хоцорвол

	огт хүлээлгүй,

	Хэтийн зорилт өөдөө

	явсаар байна.

	Улирал, насаар цагийг

	огт хэмжихгүй,

	Уудам холыг өнөөдөртэй холбож

	үнэнийг олдог.

	Ургах ёстой «шинэ» бол

	зуун жил ч залуу,

	Устах үйлтэй «хуучин» бол

	төрөхдөө ч буурал.

	Уул шиг овоолсон урвалт, гүтгэлтийн

	доллароор ч,

	Ус шиг асгаруулсан ард түмний

	цусаар ч

	Урагшлан яваа, манай цагийг

	зогсоож чадахгүй

	Урьд нь саад болж байгаа бүхэн

	няц дарагдана.

	 

	1950 он

	 


ЦОЛМОН

	Уралдаж явсан гурвыг орхиод

	Урдаа явсан дөрвийг гүйцээд

	Цоохор даага жирийхээрээ жирийнэ.

	Цолмон хүү мэрийхээрээ мэрийнэ.

	Барианы газар ч харагдлаа.

	Баярлах цаг ч ойртлоо.

	Ганжуур баяны хурдан зээрд

	Ганцаараа түрүүлж явна.

	Цоохор нь хангинатал янцгаав.

	Цолмон нь дүнгэнэтэл гууглав.

	Зээр шиг зээрдийг гүйцээд ирлээ.

	Зэрэгцэж очоод зуузай холболоо.

	Хоёр даага чихээ солбиод

	Хар хурдаараа давхина.

	Хоёр хүүхэд инээмсэглээд

	Аль байдгаараа тэмүүлнэ.

	Сайхан улаан галстук нь

	Салхинд дэрвэлзэн намирах нь

	Нэгдлийн хүү даага хоёр

	Нэрээ бод гэж шивнэх шиг

	Цолмон нь жолоогоо сулруулав.

	Цоохор нь цоройтлоо түрүүлэв.

	Асрын өмнө жолоогоо өргүүлээд

	Айргийн тавын эхэнд зогсоод

	Түрүүлж ирсэн цолыг нь дуудахад

	Түмэн олныг алгаа ташихад

	Царгисан дуугаар гийнгоолов.

	Цалгилсан айргаар морио мялаалгав.

	 


III

	 


ҮНЭН

	 

	(Үнэнч хөвүүдийн цусаар гагнагдсан үүрдийн найрамдалд зориуллаа).

	 

	ТОГЛОГЧИД

	1. Гонгор — Ядуу ард

	2. Ядмаа — Түүний охин

	3. Дорж — Отгон хүү

	4. Балбар — Ууган хүү

	5. Отгон — Доржийг хүрднээс авсан эх

	6. Xуурч өвгөн — Ядмаа, Балбар нарыг өсгөсөн эцэг

	7. Балдан — Хуурч өвгөний хүү

	8. Цагаан генерал

	9. Ноён

	 

	ОРШИЛ ҮЗЭГДЭЛ

	Өвлийн тэнгэр цасан шуургаар орчныг шилбүүрдэж,

	Өндөр хүрдний зай завсраар салхи исгэрнэ.

	Өглөөний мөргөлчид хийдийг тойрон нүглээ наманчилж

	Өршөөл энэрлийг бурхан тэнгэрээс гуйн залбирна.

	 

	Сүйрэн хоосорсон ядуу Гонгор

	Сүсэгтэн олны замыг тосоод

	Өөдөс шиг хоёр хүүхдээ дагуулж

	Өлгийтэй жаалаа тэврэн явна.

	 

	 

	Гонгор

	— Өрөнд дарагдаж юмаа барлаа.

	Өвчинд нэрвэгдэж ханиа алдлаа.

	Эхээ санаад уйлах юм томхон нь

	Хөхөө эрээд бархирах юм отгон нь

	Өглөгийн эзэн буянтан минь

	Өндөр хишгээсээ бидэнд хайрлаач!

	Өршөөл ихтэй олон түмэн минь

	Өнчин хүүг минь өргөж аваач!

	(Ямбатнууд Гонгорыг огт хайхрахгүй

	Ядуучууд, түүнд туслах чадалгүй.

	Цуварсан хүрднүүд чахран эргэсээр

	Цугларсан мөргөлчид залбиран өнгөрсөөр

	Аргаа барсан хөөрхий тэр Гонгор

	Амьтны хөлийг сийрэхтэй зэрэг

	Хүрдний дэргэд хүрэлцэн очлоо.

	Хүүгээ тавиад холоос ажиглалаа.

	Хүүхэд, амаа хаттал бархирч байна.

	Хүйтэн шуурга улам ч ширүүсэж байна.

	Сэжиглэсэн баячууд хамраа таглаад

	Сэтгэл зовсон ядуус нүдээ дараад

	Хүүгийн байгаа хүрдний хажуугаар

	Хүмүүсийг яаран өнгөрч байхад

	Эгэл хүүхэн, тэнд зүрхлэн орлоо.

	Эхэр татсан дуу нь намдаж орхилоо.

	Өлгийг нь зассаар гарч ирэхдээ

	Өнөөх хүүхэн бүүвэйн дуу аялаад)

	 

	— Аав ээж хоёр чинь юунд

	Амраг чамайг орхив!

	Амаа хаттал бүү уйл

	Алив, алив, хүү минь!

	Бүүвэй, бүүвэй, бүүвэй,

	Бүлтгэр жаал минь унтаарай!

	 

	Өөрөө ядуу ч гэсэн

	Өнчрүүлэхгүй чамайг,

	Ухаантай том болоод

	Учрыг нь хүү минь мэдээрэй

	Бүүвэй, бүүвэй, бүүвэй,

	Бүлтгэр жаал минь унтаарай!

	 

	(Тэр хүүхэн дуугаа цуурайтуулсаар,

	Тэвэрсэн жаалаа бүүвэйлэн явлаа.

	Тэртээгээс Гонгор хоёр хүүхэдтэйгээ

	Тэдний хойноос ширтэн гарч ирлээ)

	 

	Гонгор

	— Хоёр хүү минь битгий зовцгоо.

	Хонгор дүү чинь замаа оллоо.

	Угаасаа ядуу хоосон,

	Удам судар нь шударга томоотой,

	Орхон Сэлэнгийн бэлчир хавийн

	Отгон гэдэг хүүхэн авлаа.

	(Охиноо үүрээд хүүгээ хөтлөөд явтал

	Олон хиа тэдний замд хөндөлсөж)

	 

	Xиа

	Ээ, муу оргодол чи,

	Энд буруулж яваа вий?!

	Эзэн ноёны албыг

	Энэнээс гаргуулж авцгаа!

	 

	Гонгор

	Битгий халдаарай надад

	Би оргодол биш,

	Та бүхэн эндүүрч байна.

	Тавьцгаа намайг, тавьцгаа!

	 

	Хиа

	— Хонгор минь, чамайг

	Гонгор гэдэг биз?

	 

	Гонгор

	— Тийм ээ, би, Гонгор.

	 

	Xиа

	— Тэгвэл мөнгө тушаа!

	 

	Гонгор

	— Байхгүй, надад.

	 

	Хиа

	— Яагаад?

	 

	Гонгор

	— Байдаг учраа...

	 

	Xиа

	— Хэл!

	(Мөргөлчид ганц хоёроороо ирсээр,

	Мөдхөн, олуул болж цугларлаа)

	 

	Гонгор

	— Өвөг дээдсийн үеэс эхлээд,

	Өнөөдрийн өдрийг хүрч иртэл,

	Өндөр хэргэмтэй ноёны

	Өлмийн дор хамжлага болж,

	Татвар, ажил алийг нь ч гэсэн,

	Тасалдуулаагүй ирсэн түүхтэй

	Өр, торгууль улам нэмэгдсээр,

	Өчүүхэн амьжиргаа доройтлоо.

	 

	Хиа

	— Боль, боль, дуугүй бай!

	 

	Олон

	— Хэл, хэл, бид сонсъё!

	 

	Гонгор

	— Хэтэрхий албыг дийлэлгүй,

	Хэдэн малаа цөмийг өглөө.

	Орон гэрээ өрөнд суутгаад,

	Овоохой босгож амь зуулаа.

	«Буянтан минь юм хайрла!» гэж

	Булай болон гуйлга гуйлаа.

	Хүнд өвчнөөр ханиа алдаад,

	Хүүгээ хүртэл хүрдэнд тавилаа.

	(Хэсэг дуугүй)

	 

	Олон

	— Ганц энэ хүн ч биш,

	Газар сайгүй ийм.

	Байхгүйн зовлон хэцүү.

	 

	Хиа

	— Байз, та нар дуугүй бай!

	 

	Гонгор

	— Юу ч надад алга даа.

	 

	Хиа

	Юу байгааг нь авна даа

	Энэ оргодлыг алдахгүйн тул

	Эзэн ноёны зарлигаар,

	Өнчин хоёр хүүхдийг нь бид

	Өрөнд дэнчин болголоо.

	Амьд хүн гэдэг чинь

	Арга ихтэй байдаг юм.

	Хожим мөнгөтэй болоод

	Хоёр хүүхдээ аваарай.

	(Хүчин сүрээр далайлгаж байгаад,

	хүү охин хоёрыг нь булаалаа).

	 

	Гонгор

	— Одоо би чинь яадаг юм бил ээ?

	Олон түмэн минь, надад хэлж аль!

	Харгис ноёны үүрдийн боолоос

	Хайртай үрсээ яаж салгах вэ?!

	Харц хүний гасланг

	Харж байна уу, та нар!

	Хаа байна, үнэн?

	Хаа байна, үнэн?

	 

	Xөшиг

	 

	
НЭГДҮГЭЭР ҮЗЭГДЭЛ

	Хошуу ноёны өндөр өргөө,

	Хуучин цагийн гоёлоор дүүрэн.

	 

	Ядмаа

	(юмны тоосыг цэвэрлэх зуур,

	Яруухан хоолойгоор дуу аялна).

	— Балчир томоогүй наснаасаа

	Баярыг үзээгүй сэтгэл минь,

	Ойрын хэдэн сарын дотор

	Ондоо боллоо, яагаад юм бол?

	 

	Харсаар, уулзсаар дасаж байгаа

	Хайрын сэтгэл биш байгаа?!

	 

	Эзний ажил нэмэгдсээр байвч,

	Эрх жаргал минь хасагдсаар байвч,

	Энхрий бие минь зовохоо байлаа.

	Элэг зүрх минь тэнэгэр боллоо.

	 

	Харсаар уулзсаар дасаж байгаа

	Хайрын сэтгэл биш байгаа?!

	 

	Цээлхэн дууг нь сонсохоор

	Байдаг сэтгэл догдлоод байх юм.

	Цэвэрхэн царайг нь харахаар

	Баярын инээд хүрээд байх юм.

	 

	Харсаар уулзсаар дасаж байгаа

	Хайрын сэтгэл биш байгаа?!

	 

	Балдан 

	(ирж)

	— Ядмаа минь, би, цөмийг дууллаа.

	Яах аргагүй хайрын сэтгэл мөн!

	 

	Ядмаа

	— Балдан минь, чи, одоохон яв!

	 

	Балдан

	— Байг даа, намайгаа битгий хөө.

	 

	Ядмаа

	— Чамтай уулзахаар ажлаа мартдаг,

	Чагнасан хүн, ноёнд хэлдэг,

	Чамайг биш, намайг загнадаг,

	Чадалгүйгээрээ би л зовдог.

	 

	Балдан

	— Ядарсан муу доод бичээч,

	Ядуулаг харцын охинтой

	Яагаад нийлж болдоггүй юм бэ?

	 

	Ядмаа

	— Яаж мэдэх вэ дээ би, Балдан минь.

	 

	Балдан

	— Шийдэх хэрэгтэй шүү, Ядмаа минь,

	Шивэгчин биш, эхнэр болно.

	 

	Xоёулаа

	— Хангайн цэцгийг дэлгэрүүлдэг

	Хаврын улирал гоёхон оо

	Хамаг зовлонг мартуулдаг

	Хайрын сэтгэл сайхан аа.

	 

	Балбар 

	(ирж)

	— Тэр! Энэ хоёр бас л

	Тэврэлцээд зогсож байна.

	(Балданд)

	Дүүгийн минь тархи толгойг

	Дүйртэл эргүүлж байна, чи.

	 

	Балдан

	— Аавын өсгөснийг чи

	Арай эрт мартаж байна.

	 

	Балбар

	Дуугүй бай, муу хар новш!

	 

	Балдан

	— Дуугаа чамд хоригдохгүй!

	 

	Ядмаа

	— Боль л доо, та хоёр

	 

	Хуурч өвгөн 

	(орж ирээд)

	— Тавтай, гуравтай хоёр хүүхдийг

	Танай эцгээс ноён булаагаад

	Өргөөндөө ч оруулахгүйгээр

	Өвгөн хуурч надад өгсөн юм.

	Хоолтой ч өдөр олон байсан.

	Хоолгүй ч өдөр олон байсан.

	Балданаасаа, би ялгалгүй,

	Багаас чинь бичиг, дуу заасан.

	Тэгээд, та хоёр ч овоо боллоо.

	Тэрнээс хойш ноёных авчирлаа.

	Балбарын ууртай догшныг ашиглаж,

	Балбаж жанчихад сургаж байна.

	Олон янзын хуурамч аргаар

	Онгиргон сагсуу болгож байна.

	Царай сайхантай дүүг чинь...

	 

	Балдан

	— Цаадуул чинь ирлээ шүү! Аав аа!

	(Цаашаа эднийг далд ороход,

	Цагаан цэргийн генералтай,

	Цал буурал ноён орж ирнэ)

	 

	Генерал

	— Цэргийн хүний үг сум хоёр,

	Цэцнийхээ хувьд яг адилхан.

	Дахиад зуун цэрэг нэмж өгвөл,

	Дайныхаа олзыг тэн хуваана.

	 

	(Ноён толгой дохино)

	Таны цэргийг хэн даргалах вэ?

	Та өөрөө...

	 

	Ноён

	Нас минь даанч өндөр.

	Олон цэргийг захирч явах,

	Олз омгийг тэгшлэн хуваалцах,

	Баруун гарын чинь туслахаар,

	Балбараа би явуулж өгье.

	 

	Генерал

	— Эрх ямбыг чинь өндөр өргөх,

	Эрхэм үүргээ би биелүүлнэ.

	 

	Ноён

	— Таны хэлсэнд би...

	 

	Генерал

	Итгэж байна.

	 

	Ноён

	— Таны амласанд...

	 

	Генерал

	— Мадаггүй.

	 

	Ноён

	— Та санасан бүхнийг минь...

	 

	Генерал

	Таалаа.

	 

	Ноён

	— Та бид хоёрын яриа...

	 

	Генерал

	Таарлаа.

	 

	Ноён

	— Таны эрүүл мэндийн төлөө!

	 

	Генерал

	Таны эрүүл мэндийн төлөө!

	 

	Түшмэл 

	(ирж)

	— Хэрмэл Гонгор бараалхъя гэж байна.

	 

	Ноён

	— Хэнийг ч өнөөдөр, бүү оруул!

	 

	Генерал

	— Хэрмэл тэнэмэл хүн хэрэгтэй шүү.

	Хэлэх ярихыг нь дуулъя.

	 

	Ноён

	Оруул!

	 

	(Түшмэл гарч, Гонгор орно)

	 

	Гонгор

	— Хоёр үрээ танд булаагдаад,

	Хорвоод үнэн, хаана байгааг эрж,

	Хорин жил зогсолтгүй тэнэлээ.

	Хоосон хүнд жаргал хаа ч алга.

	 

	Ноён

	— Дээд тивд очсонгүй л дээ, чи.

	Диваажинд жаргал байдаг юм.

	 

	Гонгор

	— Өөдөөс чинь эрсэлж хараагүй явсан,

	Өчүүхэн доод хамжлагын боол,

	Там диваажин хоёроос урьтаж

	Тантай уулзахаар өнөө ирлээ.

	 

	Ноён

	— Хэний дэргэд, хэн гэгч ирээд,

	Хэл ам татлаад байна даа, энэ чинь.

	Зөрүүд тэнэгтээ зовж яваа,

	Зөнөглөсөн муу чоно, бүү дуугар!

	 

	Генерал

	— Жаахан тайвшир, эрхэм ноён.

	 

	Ноён

	— Жанжин таалсан хойно, бүгдийг нь хэл!

	 

	Гонгор

	— Хорин жилийн өмнө авсан,

	Хоёр хүүхдийг минь надад өгнө үү.

	 

	Ноён

	— Хоёр муу хүүхэд чинь байтугай,

	Хотол хошууныхан минийх.

	Хорин жил уулзаагүй юм байна,

	Холоос зөвхөн барааг нь хар.

	Балбар! Балбар!

	 

	Балбар

	Жаа, би ирлээ.

	 

	Ноён

	— Балбар! Бид хоёр юу гэж ярилаа?

	Одоохон чамайг аваачих гэж,

	Орон гэргүй аав чинь ирээд байна.

	 

	Гонгор

	— Миний хүү! Миний хүү!

	 

	Балбар

	Үгүй

	Миний аав чи биш!

	 

	Гонгор

	Мөн дөө, мөн!

	 

	Балбар

	— Эцэг ноёнтон хүүхэдгүй юм.

	Энэ их хотол хошуу миний юм.

	Дайн тулаанд би даргалж явна,

	Дайчин алдраа дэлхийд дуурьсгана.

	 

	Ноён

	— Одоо сэтгэл чинь амрав уу?

	 

	Гонгор

	— Охин минь хаа байна?

	 

	Ноён

	Хүлээж бай!

	(Ноёныг алгаа гурав ташихад

	Ногоон хөшиг өөрөө ярагдлаа.

	Хөгжмийн ая хангинан эгшиглэхэд,

	Хөөрхөн хүүхнүүд бүжиг хийлээ.

	Саяын бүжиг зүүд шиг өнгөрөв.

	Сайхан хүүхнүүд алга болцгоов.

	Хуучин заншлаар алга ташлаа.

	Хуурчин, дуучинтай орж ирлээ)

	 

	Ядмаа
(дуу)

	— Гургалдайн хоолойтой ч болоосой,

	Гунигаа арилтал дуулах юм сан.

	Гуравхан настай ч болоосой,

	Гутахыг мэдэхгүй тоглох сон.

	Ангаахай дэгдээхэй нь төөрөлдсөн

	Алтан хараацай эргэдэг гэнэ ээ.

	Амраг үрсээ өрөнд булаагдсан

	Аав минь авахаар ирдэггүй юм байжээ.

	 

	Гонгор

	— Ядмаа! Охин минь!

	 

	Ядмаа

	— Миний аав!

	 

	Гонгор

	— Яасан сайн хүү вэ?!

	 

	Ядмаа

	Намайг ав!

	 

	Гонгор

	— Өнчин хонгор үртэйгээ,

	 

	Ядмаа

	— Өвгөн буурал аавтайгаа,

	 

	Хоёулан

	— Амар мэнд уулзан золгох

	Аз заяа байсан юм байна.

	 

	Ноён

	— Ядмаа! Чи явж болно.

	Яльгүй хүлээ, Гонгор

	(Баруун тийш нь өвгөнийг явуулаад,

	Балдарыг Ядмаатай зүүн тийш гаргав).

	 

	Генерал

	— Таны аргыг би...

	 

	Ноён

	Таав уу?

	 

	Генерал

	— Тагнуулаар өвгөнийг...

	 

	Ноён

	Явуулъя.

	(Ноёны алга хоёр дуугарлаа.

	Номхон түшмэл бээцийгээд орлоо).

	 

	Ноён

	— Өвгөн Гонгорыг

	Өргөөнд оруул!

	(Өвгөн Гонгорыг ороод ирэхэд,

	Өнөөх алга гурав дуугарлаа.

	Ядмаа, Балбар хоёул ирээд,

	Яг дэргэд нь очоод зогслоо)

	 

	Ноён

	— Охин хүү хоёроо дагаад,

	Одоо чи жаргаж болно.

	Гэвч нэг асуултад хариул.

	Гэгээн үнэн, хаа байна?

	 

	Гонгор

	— Эргэл мөргөлийг ч Хүрээнд хийлээ.

	Эрдэнэ зуу руу ч очоод ирлээ.

	Орд харшийн гоёл чимгийг ч гайхлаа.

	Орц овоохойн хоосныг ч үзлээ.

	Хүлгийн сайныг унаагүй мөртөө,

	Хүний сайнтай танилцаж үзлээ.

	Сүүлийн үед сураг дуулбал,

	Сүхбаатар Чойбалсан хоёул,

	Ардын намыг байгуулсан юм гэнэ.

	Ард түмнийг жаргуулах юм гэнэ.

	Тэнгэр язгууртан дээшээ морилж,

	Тэнэмэл боолчууд нутгаа эзлээд,

	Харц ядуус хүний зэрэгт хүрвэл,

	Хамаг үнэн, тэнд очих юм гэнэ.

	 

	Ноён

	— Улаантны суртлыг нэвтрүүлж яваа,

	Урвасан хулгайг барих ёстой.

	 

	Гонгор

	— Өргөн түмнээс дуулсан үгээ

	Өөрийн чинь өмнө хэлсэн үнэн.

	 

	Ноён

	— Балбар!

	 

	Балбар

	— Би энд байна.

	 

	Ноён

	— Барь, үүнийг!

	 

	Балбар

	— Хөөе, хиа нар!

	 

	Генерал 

	(Гонгорт)

	— Яриа таарна байх гэж найдаад

	Ялаас чинь таныг хэлтрүүлье.

	Яльгүй зайтайхан нэг ууланд,

	Ярьж байгаа урвагч чинь бий.

	Гурван удаа тагнуул явуулахад,

	Гурвуулыг нь барьж авсан юм.

	 

	Ноён

	Хамгийн ядуу чам шиг хүнийг

	Хардаж сэрдэхгүй байх ёстой.

	 

	
Генерал

	— Хайгуулчид минь танд зааж өгнө.

	Хамаг нууцыг нь тун сайн тагнаад,

	Яг гурван хоногт багтаж ир!

	Ядмаагаа...

	 

	Ноён

	Гэртэй, малтай ав.

	Бага хүн догшдож байгаа биз.

	Балбар дүүдээ хайртай шигээ

	Төрсөн эцэгтээ...

	 

	Балбар

	Огт хайргүй.

	 

	Гонгор

	— Түмэн үнэнийг цөмийг дуулсан.

	Томоогүй хүүг минь багаас нь

	Толгой тархийг нь элдвээр эргүүлж

	Ядуучуудыг яргалан дээрэмдэх

	Ярьдаг зэвсэг болгосон гэнэ лээ.

	 

	Генерал

	— Цээртэй үг, хэрцгий зан чинь,

	Цэргийн хүнд таатай байна.

	Хайлсан тугалга шиг биш,

	Хатаасан ган шиг байна.

	Өөр юм одоо ярихаа больё

	Өгөх хариуг чинь би сонсъё.

	 

	(Гонгор дуугүй байна)

	Дургүй, аргагүй ийм явдал дээр,

	Дуу гаралгүй зөвшөөрдөг ёс бий.

	Эцэг үрийн жаргалын төлөө

	Хүлээнэ, таныг гурван хоног.

	Хүрч ирэхгүй бол...

	 

	Ноён

	Хохь болно.

	Олиггүй чамайг урвавал

	Охиныг чинь бид дүүжилж ална.

	 

	Генерал 

	(Ядмаад)

	— Алах аврах хоёрыг

	Аав чинь өөрөө шийднэ.

	 

	Ядмаа

	— Аав аа, аав аа, аав аа!

	 

	Гонгор

	— Аав нь хэрэггүй ирлээ.

	 

	Ядмаа

	— Тантай уулзах сан гэж,

	 

	Гонгор

	— Та нарыг үзэх сэн гэж,

	 

	Хоёул

	— Хорин жил тарчиллаа.

	Хоёул мэнд уулзлаа.

	Ядуу хүний зовлон

	Ямар их байдаг юм бэ?

	Яаж одоо сална даа?!

	Яаж дахин уулзана даа?!

	 

	(Ноён, генерал хоёр ирнэ)

	 

	Ноён

	Гамин чандруунууд дарагдаж,

	Газар нутаг минь цэвэршлээ.

	 

	Генерал

	Дэвэн дэлхийг донсолгосон,

	Дээдсийн чинь алдар сэргэлээ.

	«Хутга тавилгүй мах идэж,

	Хундага тавилгүй архи уух»

	Жаран зургаан насны чинь,

	Жаргал ойртлоо, ноён минь.

	 

	Ноён

	— Урвасан хулгай ардын намыг

	 

	Генерал

	— Улаан оростой нь устгаж авбал,

	 

	Xоёул

	— Хамаг хэрэг бүтэх нь тэр дээ.

	Ха, ха, ха, ха бүтэх нь тэр дээ.

	 

	Xөшиг

	 


ХОЁРДУГААР ҮЗЭГДЭЛ

	Модтой өндрийн ихэмсэг хавчил дунд,

	Монголын партизан, Зөвлөлтийн цэргүүд,

	Асан дүрэлзсэн түүдгээ тойроод,

	Амралт хийж байгаа хаврын нэг үдэш,

	Цээлхэн дуу сэтгэл хөдлөм хангинаж,

	Цэргүүдийн түрлэг хаданд цуурайтна.

	 

	Дуу

	— Дайснаа дараад нутгаа цэвэрлэнэ.

	Дайнаас буцаад гэртээ харьцгаана.

	Дайчин эрсээ чөлөөт гэр бүл угтана.

	Далай жаргал бидэнтэй хамт очно.

	Төрийн эрхийг өөрсдөө барих ёстой.

	Гэрийн ажлыг ч өөрсдөө хийх хэрэгтэй.

	Үйлдвэр босгоно, сургууль нээнэ.

	Үй түмэн ажил үргэлжилсээр байна.

	Хатуу ширүүн дайны галын дундуур

	Халуун цусаа урсгаж хамт байгуулсан

	Хатан зоригтны чин зүрхний найрамдал

	Хамаг амьдралын маань үндэс болно.

	Эрх чөлөөт тэмцэл дунд

	Эвээ нэгтгэж байлдсан шиг

	Энх тайвны хөдөлмөр дээр

	Эвээ нэгтгэж туслалцъя.

	 

	Нэгдүгээр цэрэг

	Харав уу, тэр ирлээ!

	 

	Хоёрдугаар цэрэг

	Хаанаас хэн ирэв ээ?

	 

	Нэгдүгээр цэрэг

	Гончаров Иван

	Гонгорын Дорж хоёр.

	 

	Цэргүүд

	Яаж «эхнэр» олзолсноо

	Ярьж өгөөч! Бидэндээ.

	 

	Иван

	Бид хоёр тагнуулд явлаа.

	 

	Дорж

	Би эхлээд элдэж гарлаа.

	 

	(Түргэн зуур хөшиг бууна.

	Түүний өмнө бүжиг эхэлнэ).

	 

	(Бүжигт)

	Эцсийнхээ сумаар нэг буудаад

	Эргэн зугтсан дайсны цэргийг

	Элдэн хөөсөн Доржийн явдал

	Элэг хөшмөөр сонин харагдана.

	Буруулан явсан түүний хойноос

	Бугуйл хаяж Дорж барина.

	Буугаа тавиад хүлж байтал нь

	Булай дайсан араас нь гэтнэ.

	Тулж очоод Доржийг эргүүлтэл

	Тун сандарсаар Иван ирнэ.

	Гайхсан дайсныг эргээд харахад,

	Ганцхан ухасхийгээд бууг нь булаана.

	Хоёр дайсныг холбож хүлээд,

	Холгүй хаягдсан богцыг нь уудална.

	Эхнэр хүний толгойн хэрэглэл,

	Эрээн торгон, түнтгэртэй дээл

	Элдвийн юм тэндээс гарахад,

	Эхнэр болгож нэгийг нь хувцаслаад,

	Эрхэм найз нар туугаад явна.

	 

	Энэ бүжиг ч ингээд төгсөнө.

	Давхар хөшиг дээшээ сөхөгдөхөд

	Дайчин цэргүүд тачигнатал инээнэ.

	Олны дотроос Отгон бослоо.

	 

	Отгон

	— Хүрдэнд тавьсан хүүхдийг аваад,

	Хүний дайтай өсгөж чадлаа.

	Хүүгээ ингэж замаа олоход,

	Хүсэл сэтгэл минь амарлаа.

	 

	Замыг нь олгосон та нарт баярлалаа.

	Амийг нь аварсан Иванд баярлалаа.

	 

	Харийн газраас манайд ирээд,

	Хамаг юмыг маань тонодгоос биш,

	Халуун сэтгэлээр тусалдаг

	Хань нөхдийг бид үзээгүй.

	 

	Ленин багшийн үнэнч шавь нар,

	Нээрэн бидний ёстой нөхөд

	 

	Алаг хонгор хүү минь, Дорж минь,

	Анд нөхдийнхөө ачийг хариул!

	Эхдээ ямар хайртай билээ,

	Энэ нөхдөдөө тийм хайртай бай!

	 

	Ленин багшийн үнэнч шавь нар,

	Нээрэн бидний ёстой нөхөд

	 

	(Бүрээний дуу хангинаж гарлаа)

	Бүх цэрэг байрандаа явлаа.

	Яг энэ үед баруун талаас

	Ядуу Гонгорыг бариад ирлээ.

	Хүлэг боолтыг нь тайлж өгөөд,

	Хүргэж ирсэн цэрэг хэлэх нь:

	 

	— Манай байр луу мөлхөж явсан

	Маш сэжигтэй өвгөнийг барилаа.

	 

	Дорж 

	(цэрэгт)

	— Та хүлээж бай!

	(Гонгорт)

	— Та юун хүн бэ?

	 

	Гонгор

	Малын эрэлд яваа хүн, би.

	 

	Дорж

	— Малыг мөлхөж эрдэг болсон уу?

	 

	Гонгор

	— Өвгөн настай учраас хөл муу.

	Өнхөрч бүдэрч явахыг хараад...

	 

	Дорж

	Газрын өөд өнхөрлөө гэж үү?

	 

	Гонгор

	— Ганц ч үг яриулахгүй ороогоод

	Ямар хачин хүн бэ, та чинь?

	Яалаа гэж намайг ээрээд байна?

	 

	Дорж

	— Ороож ээрэх танд эвгүй бол

	Огт худлааг сонсох надад эвгүй.

	Муу нуухаар сайн илчил гэгчээр,

	Мунгинаж байхын оронд хэлчих.

	 

	Гонгор

	— Тэр нэг хар хүү чинь барьж аваад,

	Тэртээгээс нүд боож, гар хүлээд,

	Энд ирэхтэй зэрэг байцаад,

	Элдвээр дамшиглаж байхад чинь, ер нь

	Муугаа үзэж тэвдэхийн эрхэнд,

	Мунгиналгүй яах вэ дээ, над шиг нь.

	 

	Дорж

	Та надад хэлэх дургүй байна уу?

	 

	Гонгор

	Танд би хэлдгээ хэлсэн шүү дээ.

	 

	Дорж

	— Тантай гурав хоногийн дараа,

	Тавтай ярилцъя, явж амар.

	(Хүргэж ирсэн цэрэгт дохино)

	Хүчинд автаж аргагүй явснаа

	 

	Гонгор

	— Болохгүй, болохгүй, гурав хоновол...

	 

	Дорж

	Болно, болно.

	(Цэрэгт)

	Бушуухан хүргэ!

	 

	(Дорж цаашилна. Өвгөн хөдлөхгүй,

	дороо сөхөрч суугаад)

	— Охиныг минь тэд дүүжилж ална.

	Орчлонд би ганцаараа болно.

	 

	(Тэгээд газар тэвэрч дуугүй хэвтэнэ.

	Тэндээс Дорж анхааралтай чагнана.

	Өрөвдсөн партизан, Гонгорыг татаад,

	Өөд нь суулгаж малгайг нь өмсгөнө)

	 

	Эд хөрөнгөө торгуульд хураагдаад

	Эхнэрээ гэнэтийн өвчнөөр алдаад

	Отгон жаалыгаа хүрдэнд тавиад,

	Охин хүү хоёроо ноёнд булаагдаад...

	 

	Дорж 

	(яаран ирж)

	— Яалаа гэнэ ээ?

	Яах аргагүй мөн!

	Ярь, ярь цааш нь!

	 

	Гонгор

	— Хорвоод үнэн хаа байгааг олох гэж

	Хорин жил газар сайгүй тэнэлээ.

	Харин хүүхдээ авъя гээд очиход,

	Харгис дайсан, тагнуулаа болголоо.

	Хайрт охиныг минь тэд барианд аваад,

	Хаашаа ч намайг гаргахгүй болголоо.

	Алах дайсан бол, чи бүү өршөө!

	Аврах нөхөр мөн бол, надад тусал!

	 

	Дорж

	— Тайвшир, өвгөн гуай!

	Та надад нэрээ хэл!

	 

	Гонгор

	— Нэр минь Гонгор

	 

	Дорж

	— Нээрэн, Гонгор!

	— Ээж ээ, ээж ээ!

	Энэ хүн мөн үү?

	(Отгон ирнэ)

	 

	Гонгор

	— Отгон!

	 

	Отгон

	Мөн байна.

	— Аав чинь мөн байна

	 

	Дорж

	— Ашгүй... Аав минь

	 

	Гонгор

	— Хүрдэнд тавьсан,

	Хүү минь гэж үү?

	 

	Отгон

	— Хонгор үр минь том болж уу?

	 

	Гонгор

	— Хоёр баатрын чинээ байна.

	 

	Дорж

	— Хосгүй сайн эхийн ачаар

	 

	Гурвуул

	— Төөрч, төөрч төрөлдөө гэгчээр,

	Төгс жаргалын босгон дээр

	Эцэг, хүү, эх гурвуулаа

	Ингэж уулзах сайхан байна.

	 

	Гонгор

	— Хүрднээс аваад гарахыг чинь,

	Хүлээж байгаад таньсан юм.

	 

	Отгон

	Гонгорын хүү лав мөн гэдгийг

	Гончигийн эхээс тэнд дуулаад...

	 

	Дорж

	Ээж минь надад үргэлж ярьдаг.

	Эрэл сураг ч их тавьдаг.

	 

	Гурвуул

	— Төөрч төөрч төрөлдөө гэгчээр

	Төгс жаргалын босго дээр

	Эцэг, хүү, эх гурвуулаа

	Ингэж уулзах сайхан байна.

	 

	Дорж

	— Тагнуулаар ирсэн хүнийг

	Таалаад өнгөрүүлж болохгүй

	Дээш нь би уламжилъя.

	Дэд жанжинтай уулзуулъя.

	 

	Гонгор

	— Хэн бэ, тэр хүн чинь?

	Хэлж аль миний хүү.

	 

	Дорж

	Ардын намын номын багш,

	Ачит мэргэн Чойбалсан!

	 

	Гонгор

	— Байрыг нь дуулсан мөртөө

	Барааг нь хараагүй,

	Тэр хүн чинь хаа байна?

	 

	Дорж

	— Тэндээс ирлээ, та уулз!

	 

	Xөшиг

	 


ГУРАВДУГААР ҮЗЭГДЭЛ

	Хошуу ноёны өндөр өргөө,

	Хуучин хэвээр байгаа нь үзэгдэнэ.

	Өнгөтэй гоёмсог эдлэл бүхэн нь

	Өгөршиж гандсан юм шиг харагдана.

	 

	Генерал

	— Баруун гар минь чи мөн бол хэл.

	Байдаг нууц яагаад задраад байна?

	Баригдах, алагдах улсууд

	Байхгүй болсныг хэн хийгээд байна?

	 

	Балбар

	— Оргодол улааны тагнуулууд,

	Ордонд хүртэл шургалсаар байна.

	Хуурч өвгөн, хүү Балдантайгаа

	Хуйвалдаад байгааг би мэдсэн.

	 

	Генерал

	— Төрийн хэргийг хөтөлж чадах,

	Төмөр гар дайнд шалгардаг юм.

	Хэлсэн бүгдийг минь хийж чадвал

	Хэргэм ямбыг чамд эдлүүлнэ.

	 

	Балбар

	— Тэнгэр язгуургүй харц хүн, би,

	 

	Генерал

	— Тэр хоцрогдсон ёс хамаагүй.

	Хүчтэй нь доройгоо дийлж байвал,

	Хүний ёсны дээд хэлбэр тэр,

	 

	Балбар

	— Тэгвэл, би яахаас ч буцахгүй.

	 

	Генерал

	— Тийм зориг чамд үзэгдэж байна.

	Хуурч өвгөн, Балдан хоёрыг

	Хуйвалдаж байгаа улсуудтай нь

	Одоохон бариад аваарай.

	Оройтвол цөмийг нь алдана шүү.

	Аюулын их нь дайны цагт,

	Ар талдаа байдаг юм шүү.

	 

	(Балбар дуугүй, дохиод гарна.

	Баруун талаас ноён орж ирнэ.

	Цагаан цэргийн офицер,

	Цаас бариад дагаж явна).

	 

	Ноён

	— Үгүй, энэ чинь бас юу вэ?

	 

	Офицер

	— Үсэг тамга хоёроо...

	 

	Генерал

	— Үйлчилж, хүндэтгэж сур!

	Үсгийг нь өөрсдөө зурцгаа!

	 

	(Эрхэм ноёны гарыг генерал өргөж,

	Эрээн цаасан дээр тамга даруулна)

	 

	Офицер

	— Өвгөнтэй уулзахаар болзсон газарт,

	Өөр улс ирж хайгуулчдыг барьсан,

	Яаралтай мэдээ саяхан ирлээ.

	 

	Генерал

	Яах аргагүй урвасан байна.

	 

	Ноён

	Тэгнэ ээ тэр.

	 

	Генерал

	— Одоо явна. Хариугаа авна. Бэлд!

	(Офицер явна)

	Охиныг нь одоохон...

	 

	Ноён

	Бариад авъя.

	(Өөр нэгэн ноён ламтай,

	Өргөөнд яаран орж ирнэ).

	 

	Ноён, лам хоёр

	— Амрыг айлтгая!

	 

	Ноён, генерал хоёр

	— Амрыг айлтгая!

	 

	Ирсэн ноён

	— Отог хошуу минь баларлаа.

	Оргон зугтаж наашаа ирлээ.

	(Генералд)

	Таны их цэрэгтэй нийлье.

	 

	Лам

	— Таалбал, шашны цэрэг ч бас бий.

	 

	Офицер 

	(ирж)

	— Дайсны цэргүүд...

	 

	Генерал

	Хаа ирээд байна?

	 

	Офицер

	— Давааны ард тулсан гэнэ ээ.

	 

	Генерал

	— Зүг бүхэнд харуулаа чангал!

	Зүүн хавчилд цэргийн хүч нэмж өг!

	(Офицер явна)

	(Ирсэн лам ноён хоёрт)

	— Маш сайн байна. Та нарын ирсэн чинь

	Манай байранд түргэн ярьцгаая.

	 

	(Цөм явцгаана)

	 

	(Балбар орж ирснээ,

	Балданыг хараад нуугдана)

	 

	Балдан

	Ядмаа! Ядмаа!

	 

	Ядмаа

	Би энд байна.

	 

	Балдан

	— Яадаг билээ. Сүйд боллоо.

	Аавыг чинь эд мэдсэн гэнэ.

	 

	Ядмаа

	Одоо намайг барина байх.

	 

	Балдан

	— Олны өмнө дүүжлэх гэнэ.

	 

	Ядмаа

	— Үхэх үйлтэй би ч яах вэ.

	Үнэндээ аав минь, чи минь...

	 

	Балдан

	— Чамайг бид эдэнд өгөхгүй.

	 

	Xоёул

	— Чамаас би салж чадахгүй.

	 

	Балдан

	— Ах дүү нар тусалъя гэсэн юм.

	Амжих хэрэгтэй, Ядмаа минь.

	Зэвсэг булсан газартаа,

	Зэгвээ тэд хүлээж байгаа.

	Чиний зүгийг буруулаад,

	Би энд аргалж байя. Яв, яв!

	 

	Ядмаа ч дөнгөж далд орлоо.

	Яг Балданы ард Балбар очлоо.

	Хоёр гарыг нь бариад авахад

	Хоёул чимээгүй баахан ноцолдлоо.

	Дайны чимээ ойрхон дуулдана.

	Дайрсан Балбарыг Балдан дийлж байтал,

	Саяын ноёд, лам, генерал

	Сандарсаар тэнд ороод ирлээ.

	Балданыг элбэж байгаад тэд барив.

	Баригдсан Ядмааг туугаад авчирна

	 

	Балбар

	— Дагаад байрыг нь мэд гэхэд,

	Яагаад чи бариад ирэв?

	— Намайг харчхаад өөрөө эргэлээ.

	Надаас урьтаад наашаа ирлээ.

	 

	Балбар 

	(Балданаас)

	— Зэгвээ тэд хаа байна?

	 

	(Балдан дуугүй.

	Бас Ядмаагаас)

	 

	Зэвсэг булсан газраа хэл!

	(Ядмаа дуугүй)

	 

	Балбар 

	(Балданд буу тулгаж)

	— Бn чамаас асууж байна, дуулав уу?

	 

	Балдан

	— Бад чамтай адилгүй! Мэдэв үү?

	 

	Генерал 

	(Ядмаад)

	— Ядмаа чи Балданд хайртай шүү дээ.

	Яг үнэнийu нь хэлээд өгвөл, би...

	 

	Балбар 

	(Ядмаад)

	— Ээ муу тэнэг ээ, ойлгож байна уу?

	Энэний чинь амийг хэлтрүүлнэ.

	 

	(Дайны чимээ улам ойртоно.

	Дайсны сандрал улам ихэднэ)

Балдан! Ярина уу, үгүй юү?

	 

	Балдан

	Үгүй!

	 

	(Балбар Балданыг буудна)

	 

	Ядмаа

	— Балдан! Балдан!

	(Тэвэрч авна)

	 

	Балдан

	Бүү хэлээрэй!

	 

	Ядмаа

	— Яргачдад би,

	Яасан ч хэлэхгүй!

	 

	Генерал

	Аваад яв, дүүжил!

	 

	(Ядмаа чирэгдэж)

	— Ардын журамт цэргийн

	Аянга та нарыг ниргэнэ.

	 

	(Ядмааг аваад гарна)

	 

	Генерал

	— Та нар одоо түргэл!

	Тамгаа ав ноёнтон!

	(Учиргүй тэвдсэн тэднийг зугтахад

	Урдаас нь ура цуурайтуулсаар

	Дайчин Зөвлөлтийнхөн партизантай

	Дайран довтолсоор орж ирнэ.

	Тэдний нөгөө талаас хуурч өвгөн

	Тэнд байсан нөхөдтэйгөө орж ирнэ.

	Дайсныг нэгжиж зэвсгийг нь хураана.

	Далдаас Ядмааг түшсээр авчирна).

	 

	Ядмаа

	Аль вэ, та минь, намайг тавь!

	Амьд байгаагаа үзүүлье!

	Харав уу, муусайн яргачид!

	Хайрт минь, Балдан минь, чи даанч...

	 

	(Балданыг эцэг нь тэвэрч байна.

	Балданд цөм малгайгаа авч ёсолно).

	 

	Дорж

	— Аваад яв, эднийг цөмийг нь

	Ард түмэн өөрсдөө шийтгэг!

	(Олзлогдогсдыг туугаад явна)

	 

	Балбар 

	(Хоцроод мөлхөн сарвайж)

	— Аав минь, аав минь! Ах дүү нар минь

	Алтан амийг минь өршөө, өршөө!

	 

	Гонгор

	— Миний хүү! Миний хүү! гэхэд минь

	Миний аав биш гэж байснаа мартав уу, чи!

	Арван лангийн үнэгүй хар амиа

	Ардын зовлонгоор аврах гэсэн, чи,

	Эзэн ноёны зарлигаар зовоосон,

	Эгэл олон ардаас амиа гуй!

	 

	Гонгор, хуурч өвгөн хоёр

	— Ард түмнээс урвасан хүүгийн аав биш!

	 

	Ядмаа, Дорж хоёр

	Ард түмнээс урвасан ахын дүү биш!

	— Ард түмнээс урвасан хэнийг ч гэсэн

	Ариун эгнээндээ оруулахгүй.

	Хорин жил эрсэн үнэнээ оллоо.

	Хорлоогийн Чойбалсан зааж өглөө.

	 

	Монголчууд бүгдээрээ

	Зөв хэргийн төлөө тэмцэж ялахад

	Зөвлөлтийнхөн бидэнд тусаллаа.

	Зөвлөлтийн цэргүүдийн хамт

	— Хатуу ширүүн дайны галын дундуур,

	Халуун цусаа урсгаж хамт байгуулсан

	Хатан зоригтны чин зүрхний найрамдал

	Хамаг амьдралын маань үндэс болно.

	Эрх чөлөөний тэмцэл дунд

	Эвээ нэгтгэж байлдсан шиг

	Энх тайвны хөдөлмөр дээр

	Эвээ нэгтгэж туслалцана.

	 

	Хөшиг

	 

	
IV

	 


ЭХ ОРОН

	Дэлгэр Монгол орноо

	Магтаж бид нар дуулахдаа,

	Тэнэгэр сайхан жаргалаа

	Бахдаж заавал оруулдаг,

	Амьдралын хамаг жаргал нь

	Эрх чөлөөндөө байдаг,

	Аль тэр чухлыг нь

	Ард бид нар эдэлдэг.

	 

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв.

	 

	Дэмжиж тусалдаг СССР минь

	Дэлхийд ганцаараа хүчирхэг.

	Дийлэгдэшгүй манай хүчин

	Эвдэршгүй найрамдалдаа байдаг

	Ийм сайхан орноо

	Эзэмшиж байгаа бид нарт

	Зогсолтгүй өөртөө ажиллах

	Зориг аяндаа ордог.

	 

	Хөдөө тал нь малаар дүүрэн

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв.

	 

	Ариун Монгол оронд минь

	Аюул хэрэв тулгарвал,

	Ачит намынхаа дуудлагаар

	Ард бүхэн босоцгооно.

	Тэр сүрхий өдөр

	Тэмцэж шатсан хилэн минь

	Тэрслэх дайсны өмнөөс

	Тэслэх аянга болж дэлбэрнэ.

	 

	Хөдөө тал нь малаар дүүрэн.

	Хөвч ой нь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болдоггүй далай шиг

	Яасан баян нутаг вэ

	Ямар их хувь заяагаар

	Бид нар эзэн нь болж төрөв.

	 

	1942 он

	 


МАНАЙ ДУУ

	Хөвсгөл Буйрын цэнхэр долгио давлагаалсан

	Хөвч хангайн өндөр оргил сүндэрлэсэн

	Хөгжүүн амьдралт сайхан монгол нутгийн

	Хөгжин давшигч үндэстэн бүгдээрээ

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	 

	Анд Зөвлөлтийн аугаа тусламж ивээсэн

	Ариун соёлын алтан туяа гийгүүлсэн

	Ашдын хөгжлийн мөнх цэцэг соёолсон

	Ариун Монголын ард бид нар

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	 

	Дайснаа дарж дархан цолоо олсон

	Далай жаргалын сайхан бүгд цогцолсон

	Даяар алдарт Монгол ард улсынхаа

	Дархан бат тогтнолыг батална.

	 

	Ханцуй шамлаад ажилд гарахдаа хөдөлмөрчин

	Хамтарч бүтээснээ эзэмшиж эдлэх нь эзэн

	Эдэлж хэрэглэх минь элбэг учраас баян

	Эрх мэдэл минь бүрэн учраас жаргалтай

	 


МИНИЙ ЭХ ОРОН

	Эх хүний хайрын харц шиг дөлгөөн байдаг

	Эрхэмсэг Орхоны чинь усаар би угаагдсан.

	Эсэн мэндийн рашаан шиг тэнхэл өгдөг

	Энх талын чинь цэвэр салхиар би амьсгалсан.

	 

	Эхийн хайраар ивээдэг

	Эрхийн дээдийг эдлүүлдэг

	 

	Эх орондоо

	Ард түмэндээ

	 

	Хайртай би.

	Дуртай би.

	 

	Ариун хөдөлмөрөөр амьдралаа хийсэн

	Аз жаргалын эзэн болгосон орныхоо

	Уулаас өндөр ачийг хариулахын төлөө

	Уулаас заяасан ганц амьдралаа өгье би.

	 

	Д а х и л т

	 

	Хөх цэнхэр үүрийн хөшгийг сөхөж гардаг

	Хөгжилт өглөөний нар чинь юутай сайхан бэ?

	Хөл нийлүүлэн алхах ардын жагсаалтай

	Хөтлөлцөн хүрэх социализм бахтай сайхан аа.

	 

	Д а х и л т

	 


ЭНХ ТАЙВАН

	Алтан дэлхийн ардууд бүгдээрээ

	Ардчилсан орныхон цөмөөрөө

	Москва маань ч, Бээжин маань ч хоёул

	Монголчууд бидэнтэй олуулан,

	 

	Хэн хэнээ итгээд,

	Гар гараа бариад

	Сталинаа хүрээлээд

	Энх тайвныг хамгааллаа.

	 

	Өчигдрийнхөөс өнөөдөр сайхан

	Өнөөдрийнхөөс маргааш маань илүү

	Өөдөө давших жаргалын нараар

	Өнөөдөр олон ах дүү нар жагслаа.

	 

	Д а х и л т

	 

	Амьдралын сайхныг бид нар бүтээж байна.

	Алаг хонгор багачууд минь инээ!

	Аз жаргалд хязгаар ер байдаггүй юм.

	Алтан жолоог нь та нарт өгнө.

	 

	Д а х и л т

	 

	
МОСКВА

	Энх тайвны тагтаа Кремлийн дээгүүр

	Элэн халин таваараа нисэж байна.

	Идэрхэн Москва хаалгаа дэлгээд

	Элэгсэг нөхдөө урин дуудаж байна.

	 

	Яруу алдар чинь дэлхийд дуурьссан

	Ялалт бүхэн чинь нөхдөө баясгасан

	Яасан сайхан хот вэ!

	Ямар эелдэг нөхөд вэ!

	 

	Талын Монгол орноос би ирээд

	Танан гэртээ суугаа шиг жаргадаг.

	Түмэн газраас цугласан нөхөд

	Төрөлх Москва гэж чамайг хайрладаг.

	 

	Д а х и л т

	 

	Эх орноо хайрлах сэтгэлийг минь

	Эрхэмсэг Москва надад төрүүлдэг

	Эргэж очоод бүтээх ажлыг минь

	Эрдэмтэн багш нар надад сургадаг.

	 

	Д а х и л т

	 


АЧИТ ЭX

	Аварга Чойбалсангаа төрүүлж

	Ангир уургаа шимүүлсэн

	Ариун гараараа торниулж

	Ардын төлөө өсгөсөн

	Алдарт эх Хорлоогоо

	«Ачит эх» гэж нэрлэе.

	 

	Хайр хайрынхаа дээжийг

	Хайрт эхдээ зориулъя.

	Ачит эх Хорлоогийн

	Алдрыг бид нар магтъя

	 

	Түмэн ардаа манлайлж

	Төр улсаа жолоодох

	Аварга их хүнийг

	Аюултай тэр цагт

	Ардын төлөө бойжуулсан

	Ач гавьяаг нь дурсъя.

	 

	Д а х и л т

	 

	Холыг зорих хүүгийнхээ

	Хонгор хацрыг үнсээд

	Саадгүй сайн яваасай

	Санасан бүгд нь бүтээсэй гээд

	Хайрын доголон нулимс

	Хацрыг нь дагаад урсаж билээ.

	 

	Д а х и л т

	 

	Сүүмэлзсээр далд ортол нь

	Сүүгээ өргөсөөр хоцорсон

	Хайрт эхээ харсаар

	Алсыг зорьсон хүү нь

	Дайчин Оростой найрамдаж

	Дайсан бүхнээ дарсан

	 

	Д а х и л т

	 

	Ариун цагаан сүүний нь

	Ачийг Чойбалсан хариулж

	Ардын хэргийн төлөө

	Амь насаа зориулж

	Дийлэгдэшгүй Монгол орноо

	Танигдашгүй болтол хөгжүүлэв.

	 

	Д а х и л т

	 

	1945 он

	 

	
ЭХИЙН ДУУ

	Үүрээр боссон болжморууд

	Үрийг минь шоолоод шулганаж байна.

	Үүрэглэж битгий унтаарай даа

	Үеийн чинь багачууд дооглоно шүү.

	Өсөж түргэн торниод

	Өндөр танхимдаа очоорой доо

	 

	Аль вэ, хүү минь босоорой

	Алиалж ээждээ эрхлээрэй

	Ангаахай дэгдээхэй шиг хүү минь

	Ангалзаж юугаа хэлэх гээ вэ.

	Аав аа, ээж ээ гэх нь үү дээ

	Аварга Чойбалсангаа нэрлэх нь үү дээ.

	 

	Мяндсан зөөлөн сэвлэгт минь

	Мэргэн эцэг Чойбалсангаа тань

	Миний хүүг танихгүй байхад

	Мэндэлж чамайг төрөөгүй байхад

	Мэдэж тэр хүн халамжилсан юм.

	Мэтгэж чиний төлөө зүтгэсэн юм.

	 

	Аль вэ хүү минь зургийг нь хар

	Аварга Чойбалсан чинь энэ байна.

	Ачийг нь түргэн хариулаарай.

	Холыг харагч нүдээрээ

	Чөлөөт замыг чинь гэрэлтүүлж

	Чамайг хараад инээж байна.

	 


БУМТАН

	Будан татсан хөндийгөөр

	Бургилсан тоос нь зурайж байна.

	Буцаад ирэх нь болсон юм сан.

	Бумтан хонгорын минь тоос уу даа.

	 

	Алсын бараа тодроход

	Аятайхан чимээ нь дуулдах шиг

	Аясын салхитай уралдсан

	Ачааны машин харагдах шиг

	 

	Улаан дарцаг нь дэрвэлзээд

	Угтаарай гэсээр намайг дуудаж байна.

	Харах гэж тэр минь яараад

	Хажуугийнхаа цонхоор шагайж байна

	 

	Бас л чи минь инээсээр

	Баяр цэнгэлийг наддаа авчрав уу?

	Бараа ачаагаа тээсээр

	Баздаа их амжилтыг бэлэглэв үү?

	 


XАВАР

	Ханзарсан цасны цаанаас яргуй гарлаа.

	Хагдарсан өвсний дотроос ногоо ургалаа.

	 

	Хатуу өвлийг хайлтал

	Хаврын урин ингэж ирлээ.

	 

	Намирсан хөвчийн дундаас шувууд жиргэлээ.

	Найгасан мөчрөөр дамжаад хаврыг магтлаа.

	 

	Хаврын урин ингэж яллаа.

	Хамгийн ариун дурлалыг дуудлаа.

	 

	Урласан хивсээ хүний өмнө дэлгээд

	Ургуулсан цэцгээ хүний гарт атгуулаад

	 

	Хаврын урин ингэж ирлээ.

	Хайрын дууг хүнээс дуудлаа.

	 

	Уяхан шувууд, урсгал ус хөг нийлүүлэвч

	Урьдахаа дахидаггүй хүний дууг гайхан,

	 

	Хаврын урин өөрөө уярлаа.

	Хад уул цөмөөрөө цуурайтлаа.

	 

	
XҮЛЭЭНЭ

	Хонгор чамайгаа холыг зориход

	Хойноос чинь би ширтээд хоцорлоо.

	Хайрын минь сэтгэл чамтайгаа

	Хагацашгүй сахиулаар цуг явлаа.

	 

	Саадгүй сайн яваарай!

	Сааргүй түргэн ирээрэй!

	 

	Ариун үерхэл минь хайр болж

	Аз жаргалын үүдийг дэлгэлээ.

	Алсаас чамайг буцаад ирэхийг

	Амраг сэтгэл минь хүсэн хүлээнэ.

	 

	Д а х и л т

	 


ХАЙРЫН ДУУ

	Урсаж байгаа голын шуугиан

	Ургаж байгаа модны нахиа

	Уянгалж байгаа шувууны жиргээ

	Угтан авцгаа, хайрын минь дууг!

	 

	Улааран байгаа тэнгэрийн хаяанд

	Уянгалан хүрэг, бидний дуу

	Уулзан ярилцах чиний зүрхийг

	Уяруулан татаг, хайрын дуу.

	 

	Насан туршдаа ханилан жаргах

	Нандин зүрхээ хоёул нээлцье.

	Алтан дэлхийг баярлан дуурьстал

	Амрагийн дуугаа хослон дуулцгаая.

	 

	
ХУНДАГЫН ДУУ

	Мянган өвлийг өнгөрүүлсэн

	Чойбалсан уулын оргил шиг

	Мөнгөн буурал толгойтой

	Настныхаа төлөө ууцгаая.

	Зуугаас доошгүй наслаарай!

	Зургаадай таягаа тулаарай!

	 

	Дүүрэн бэлэгтэй

	Төвшин жаргалтай

	Хундагаа дүүргэцгээе

	Хундагаа тулгацгаая.

	 

	Дурласантайгаа суудаг

	Суусантайгаа үүрд ханилдаг

	Баттай сайхан гэр бүлийн

	Баяр цэнгэлийн төлөө ууцгаая.

	Аз жаргалтай золгоорой

	Арван хүүхэдтэй болоорой.

	 

	Д а х и л т

	 

	Таван ханатыг тоомооргүй

	Таван тасалгаанд багтмааргүй,

	Өнөр олон ам бүлтэй

	Өргөн түмэндээ алдартай

	Сайн нөхөд та нартайгаа

	Салшгүй хамт жаргая!

	 

	Д а х и л т

	 


УУРХАЙЧИН

	 

	Цэлгэр сайхан нутгийн минь дээгүүр

	Дэлгэр баян хот сүндэрлэж байна.

	Заяа жаргалын маань амьдрал болсон

	Завод фабрик олширсоор байна.

	 

	Гялтганасан хар алтаа

	Гялалзсан их амжилтаа

	Уурхайчин бэлэглэнэ.

	Уурхайчин бэлэглэнэ.

	 

	Гав ганцхан хот тосгоноор барахгүй

	Ган болдыг хайлуулдаг зуух болгонд

	Галт тэрэг яралзсан тал бүхэнд

	Гал дөл бадарсан ажил бүхэнд

	 

	Гялтганасан хар алтаа

	Гялалзсан их амжилтаа

	Уурхайчин бэлэглэнэ.

	Уурхайчин бэлэглэнэ.

	 


ХӨХӨӨНИЙ ДУУ

	Цагаан дахаа тайлж

	Царай зүсээ угаалаа.

	Цагийн сайхныг угтаж

	Цацаг чимгээ зүүцгээ.

	 

	Гүн зузаан хангай минь

	Гүг-гүүг, гүг-гүүг

	Гүн нойрноосоо сэрнэ үү

	Гүг-гүүг, гүг-гүүг

	 

	Намгийн ногоо сэргэж

	Нарийн бараагаа дэлгэж байна.

	Намайг та нарт хэл гэж

	Найр талархлаа хүргэж байна.

	 

	Д а х и л т

	 

	Зузаан хөвчийн чимэг

	Зулзаган мод босоцгоо

	Зугаат навчаа дэлгэж

	Зуны сарыг угтацгаа.

	 

	Д а х и л т

	 

	Хөөрхөн пионер ирвэл

	Хөгжүүн сайхан болно доо

	Хөх навчаа зүүхгүй бол

	Хөшүүн чамайг шоолно доо

	 

	Д а х и л т

	 

	Шинэхэн дээлээ өмсөөд

	Шилдэг сурагчид ирнэ.

	Шингэн лимбэний дуугаар

	Шинэ дуугаа дуулна.

	 

	Д а х и л т

	 

	Цуглаж тэднийг ирэхэд

	Цугаараа хамт дуулцгаа!

	Цуугиан болсон цэнгэлд

	Цуурайн түрлэг хийцгээ!

	 

	Д а х и л т

	 


НЭГ Л УЧИРТАЙ БИЗ

	Цэнхэр пансан алчуураа

	Чи надад дурсгахдаа

	Цээлхэн шингэн хоолойгоо

	Чичрүүлж юунд түгдэрсэн бэ!

	 

	Нэг л учиртай биз

	Хэл л дээ хонгор минь.

	 

	Олон хоног үерхэж

	Онцгой дассан сэтгэлийг минь бод

	Одоо цэрэгт мордох гээд

	Оволзож байгаа зүрхийг минь бод

	 

	Нэг л учиртай биз

	Хэл л дээ хонгор минь

	 

	Цэлмэг өдрийн тэнгэр шиг

	Цэнхэр өнгөтэй алчуурт

	Чиний хэлэх гэсэн үг

	Цэцэг болоод нуугдсан юм уу?

	 

	Нэг л учиртай биз

	Хэл л дээ хонгор минь

	 

	Ичээд хэлэхгүй байна уу?

	Бичээд сүүлд өгнө үү?

	Эхлээд намайг хэл гэвэл

	Энхрийдээ би дурлаж байна.

	 

	Нэг л учиртай биз

	Хэл л дээ хонгор минь

	 

	 

	Би хязгаарт очоод

	Винтовоо чанга атгаад

	Бат дархан хилээ

	Баатрын ёсоор хамгаална.

	 

	Уран нарийн гарыг чинь

	Халуунаар атгаж мордъё.

	 

	Хонгор минь эндээ үлдээд

	Хойноос минь захидлаа явуулаад

	Хэлэлгүй хоцорсон үгээ

	Марталгүй бичээрэй хүү минь

	 

	Уран нарийн гарыг чинь

	Халуунаар атгаж мордъё!

	 

	
V

	 


НАМЫН ЖОЛООДЛОГООР

	 

	Ц. Гайтавын хамт зохиожээ.

	 

	I

	Монгол улс «нэгдсэн» л гэнэ,

	Монгол улс «мандсан» л гэнэ,

	Монгол улс задарсан л гэнэ,

	Монгол улс бутарсан л гэнэ,

	Хамаг олноор идшээ хийсэн

	Хаадын төрийг л

	Хэлж байгаа үг.

	 

	Хүчтэй нь доройгоо

	Хөрөнгөтэй нь буурайгаа,

	Зальтай нь шударгаа

	Залгиж шулсан

	Гутамшгаар дүүрэн

	Гунигт үе,

	 

	Хэв ёсны амьдрал,

	Хэлж бахархах хөгжил,

	Хамгийн наад захын эрх

	Харц ардад байгаагүй

	Түүхийг өөрөө бүтээдэг

	Түмэн ард зовж суулаа.

	 

	Ширээнд завилагчдыг унагахаар

	Шоронд хэвтэгчдийг босгохоор

	Золбоот эрс

	Ардын дотроос

	Зориглон босох нь

	Олон байлаа.

	 

	Нэгийг чамлаад

	Нийлж үзлээ баатрууд,

	Нийлээд нийлээд зуу л биз

	Нэмэрлээд нэмэрлээд мянга л биз

	Юу шалих вэ?

	 

	Нийтээрээ биш, бүгдээрээ биш,

	Нэг нь энд, нөгөө нь тэнд,

	Зангидмал биш, нэгдмэл биш

	Зарим нь хойно, зарим нь өмнө,

	Нээрээ л хэсэг хэсгээрээ

	Нэвсийтэл цохиулдаг байсан юм.

	Харин чухам олз нь гэвэл

	 

	Хатаж унасан үрээс

	Хавар нь цэцэг ургадаг шиг

	Устгагдсан нэг хөдөлгөөнөөс

	Уламжлагдсан хэдэн бослогоос

	Дадлагажсан хэсэг тэмцэл

	Дахин гардаг байсан юм.

	 

	Үеийн үеэс

	Өвөг дээдсээс

	Үлдээж өгсөн

	Цорын ганц

	Өв хөрөнгө нь гэвэл

	Цоргиж дүрэлзсэн

	Өшөө хонзон байлаа.

	 

	Ард түмний цээжинд

	Амь аминдаа шатаж байсан

	«Хувийн жижиг»

	Хорсол занал бүхнийг

	Хуурай дарь шиг хуримтлуулж

	Хутганы ир шиг хурцлуулж,

	Эх орны төлөө

	Эрх чөлөөний төлөө

	Улс даяар

	Улалзан бадрах

	Уур хилэнгийн

	Улаан гал болгож чадах,

	 

	Даяар олныхоо хүсэл итгэлийг

	Дайчин зорилгодоо

	Давтан гагнасан

	Хатаасан болд шиг

	Хатуу чанга сахилгатай

	Хамгийн нягт хүч бол,

	Арчаагүй хоосон тооны

	Арзайсан бөөгнөрөл биш

	Цөөнх нь олонхдоо

	Цөмөөрөө төвдөө

	Заавал захирагддаг

	Нягтрал нэгдлийн

	Нарийн дээд хэлбэр

	Далжганан хэлээ хазсан

	Даган баясагчид биш

	Ташуурын сураар цугласан

	Далдиран бэмбэгэнэгчид биш

	Урагшлах тулалдаанд

	Урсах цус, үхэх амиа

	Хамаг олонд зориулж чадсан

	Хатан зоригтны

	Тэмцлийг манлайлагч

	Тэргүүний отряд,

	 

	Түмэн ухаантны оюунаар

	Бодлоо хийсэн,

	Төгс хүчтэний шөрмөсөөр

	Чадлаа хийсэн,

	Дуугарвал дуу нь нэг,

	Дугтарвал хүч нь нэг.

	Тэгсэн мөртөө:

	 

	Уршигт дайсан хүчтэй цагт

	Улцан болсон

	Усан нүдэнд нь харагдахгүй,

	Улс ардын

	Улаан цусанд

	Ууссан юм шиг

	Нуугдаж ч чадах,

	Хэрэг болж ил гарвал

	Хэрэм цайзаас бөх байх,

	Хэрэгцээ гарч урагш давшвал

	Хэрхэвч, ялахаас нааш зогсохгүй

	Дархан бат нэгдэлтэй

	Дайчин лут хүч бол:

	 

	Маркс - Лениний

	Онолоор зэвсэглэсэн,

	Малчин олны

	Саналаар нэгдсэн

	Сүхбаатар Чойбалсан хоёр

	Анх удаа байгуулсан

	Сүрлэг их хүчтэй

	Ардын хувьсгалт нам юм.

	 

	II

	Өнгөтэй, өөдтэй бүхний нь

	Өвлөн дээрэмдэж байсан,

	Өөрийн ёстой эздийг нь

	Өрлөн дүүжилж байсан

	Өвгөрсөн, явуулын

	Хөгширсөн, тэнүүлийн

	Империализм

	 

	Өчигдөрхөн хүртэл

	Өнгөлзөн довтолж ирээд,

	Өмхөрсөн феодализмыг багалзуурдсанаа.

	Өөдлөн сэргэсэн ардын эсрэг

	Өстөн тэд хуйвалдаж

	Өөрийн эрх байхгүй

	Бөөрийн сүлбээ барьж

	Ханш нийлүүлж

	Түнш болцгоолоо.

	Амьд явах насыг

	Аль эрт гарзад нь гаргаж,

	Үүлний цаана

	Тэнгэрийн оронд

	Үхсэн хойноо

	Тээр тэнд - диваажинд

	Ариун цэцгээс төрнө гэж

	Өлсөж тарчилсан малчдын

	Үхэх бодийг нь хөтөлж байсан

	Өнөөх хаан нь ч

	Шажин нь ч

	Өрөвчхөн багаа хуу татаад

	Өөрийнхөө ёстой дүрийг

	Өрвийтөл үзүүлсэн юм.

	Атаат дайснууд

	Арзалзан эвлэрч байхад,

	Аз жаргалыг хүссэн

	Ариун шударга ард түмэнд

	Анд болох сайн ханийг нь

	Мэнд байлгах салшгүй хүний нь

	Ардын нам олгож өгсөн юм.

	Аврагч Ленинтэй золгуулж өгсөн юм.

	 

	Алх хадууртай улаан далбаа

	Найрамдахыг уриалаад

	Намирч байсан юм.

	Алтан соёмботой манай далбаа

	Найрамдлын ачаар

	Мандаж эхэлсэн юм.

	 

	Эрдэнэ гантиг болсон 

	Ордны танхимд 

	Хуурамч үгээр зохиогдоогүй,

	Эрээн отготой

	Ноёд түшмэд

	Хахуульч гараараа бузарлаагүй

	 

	Эрх тэгш

	Хоёр ард түмний

	Эн чацуу

	Эх найрамдал

	Эрх чөлөөний

	Эрэлхэг тулалдаанд

	Анд нөхдийн

	Ариун цусаар

	Бат гагнагдсан юм.

	 

	Сайн нөхөд бахархмаар

	Сагсуу дайсан атаархмаар

	Монгол-Зөвлөлтийн

	Мохошгүй найрамдал

	Хоёр ард түмэн

	Яаж нөхөрлөхийн

	Хосгүй сайхан

	Жишээ болсон юм.

	Холоос ирсэн харьтан бүхэн

	Хойморт суугаад зандарч байсан бол

	Холбоотоос ирсэн манай нөхөд

	Эзэн хүний

	Эрхэнд халдаагүй

	Элэгсэг нөхрийн

	Эрхэм тусыг үзүүллээ.

	 

	III

	Эгэл олны жаргалын төлөө

	Эрх чөлөөний ялалтын төлөө

	Эх орноо дуудан босгох

	тууштай их тэмцлийн

	туг нь, сүлд нь,

	Тархи нь, зүрх нь,

	Зориг нь, золбоо нь болсон

	Чухам ийм намаар

	Жолоо цулбуураа бариулснаар,

	 

	Аз жаргалыг хүссэн

	Ард түмэнд туслахдаа,

	Ариун шударга хөвүүд нь

	Алтан амиа ч хайрладаггүй

	Зөвлөлтийн их ард түмэн шиг

	Чухам ийм ханьтай

	Зол заяагаа холбосноор:

	 

	Шүлсээ хүртэл

	Хор шиг дуслуулж,

	Шүдээ хүртэл

	Зэр шиг хангинуулж,

	Гинж нь салдаггүй нохой шиг

	Гэдэс нь цаддаггүй гахай шиг

	Халдаж дайрсан

	Харийн дайсныг ч

	Долоон зуугаад жил

	Догширч, номхорч үзсэн,

	Долоо шархалсан чоно шиг

	Догширч, хашхирч сурсан,

	Долгонцог урвамтгай,

	Хулганцаг хөрвөмтгий

	Дол цохисон

	Дотоодын дайсныг ч

	Донсолгоод сүрдүүлээд зогсоогүй,

	Дор нь, үндсээр нь

	Довтлон устгаж чадсан юм.

	 

	Найман янзын богдыг

	Хэдэн үе тахиад ч,

	Наян тохой бурхдыг

	Хэдэн газар бүтээгээд ч,

	Олоогүй байсан эрхээ

	Ард түмэн олсон юм.

	Хавьтаагүй байсан жаргалтайгаа

	Харц ард золгосон юм.

	 

	 

	IV

	Зуугийн нэг нь

	Дутуу бичигтэй,

	Зургаагийн нэг нь

	Дуганд олбогтой,

	Хамаг ардын тархи нь харанхуй

	Хайрт нутгийн өнгө нь бүрэнхий

	 

	Сүйрч гүйцсэн

	Сүг болчихсон

	Яйрч дууссан

	Ядуу болчихсон,

	Эмх замбараагүй

	Эрэмдэг зэрэмдэг

	Эдийн засагтай

	 

	Халуун сэтгэлтэн бол харамсмаар,

	Хар элэгтэн ч өрөвдмөөр,

	Халдах дайсан бол харин баярламаар

	Хөлд гишгүүлсээр байгаад

	Цоорхой болчихсон дэвсгэр шиг,

	Хөсөр хэвтсээр байгаад,

	Ноорхой болчихсон хувцас шиг

	Хөөрхий тийм орныг

	Хөгцөрсөн феодализмаас

	Хүлээж авлаа.

	 

	Урсахын тул ус байдаг,

	Ургахын тул мод байдаг,

	Амьдрахын тул хүн байдаг, 

	Ажиллахын тул гар байдаг,

	Ачит орондоо хэрэгтэй бүхнийг

	Амьдрал жаргалдаа тустай бүхнийг

	Түмэн ард гараараа бүтээж

	Түүхийн хүрдийг бяраараа эргүүллээ.

	 

	Тархиндаа байгаа

	Унтаршгүй оюунаараа

	Зүрхэндээ байгаа

	Шантаршгүй зоригоороо

	Булчиндаа байгаа

	Барагдашгүй чадлаараа

	Ард түмэн

	Түүхийг бүтээж,

	Ардын нам

	Түүнийг удирдлаа.

	Үлгэрт байдгийг

	Үнэн болгож,

	Хаадад байдгийг

	Харцын болголоо.

	 

	Өнгөрсөн үед

	Өргөн түмэн

	Танан цагаан гэр байвал

	Ноёных гэдэг

	Тал дүүрэн мал байвал

	Жасынх гэдэг байснаа:

	Өнөө үед

	Ард түмэн

	Ярайсан олон байшин байвал

	Биднийх гэдэг

	Нэлийсэн олон мал байвал

	Нэгдлийнх гэдэг боллоо.

	Зэрлэг араатнаас өөр эзэнгүй,

	Зэрэглээ униараас өөр бараагүй,

	Уудам өргөн талд ч,

	Улаан шаргал говьд ч,

	Ажилчин хүн эзэн нь болсон

	Аварга машин эрч нь болсон

	Сайхан хотууд сүндэрлэн бослоо.

	Саруул чийдэн гялалзан аслаа.

	Хүүхэд бүхэн

	Номын үгийг

	Нүдэлдэг боллоо.

	Хүн бүхэн

	Намын үгийг

	Уншдаг боллоо.

	Хүсэл бүхэн

	Замын уртад

	Өрнөдөг боллоо.

	 

	Монгол улс тусгаар тогтнолоо.

	Монгол улс тууштай хөгжлөө.

	Монгол улс эв найрамдлын орон боллоо.

	Монгол улс энх тайвны эгнээнд жагслаа.

	Хамаг олноор эрхээ эдлээд

	Хайрт намаар жолоогоо атгуулаад

	Холбоот улсаар түшгээ хийгээд

	Холхи ирээдүйгээр чигээ барилаа!

	Улсын бол тархи нь!

	Хүний бол зүрх нь!

	Уулсын бол оргил нь!

	Усны бол бургил нь!

	Ургамлын бол үндэс нь!

	Улирлын бол хавар нь!

	Монголын ард түмний бол сэтгэл нь!

	Монгол Ардын Хувьсгалт Нам боллоо.

	 

	
ТОГООЧ

	I

	«Дарсных» гэдэг баян пүүс байж гэнэ ээ.

	Дайн «үймээний» урьд намар, гурван ядуу хүн

	Тэднийд тариа будааг нь хадаж хураалцаад,

	Тэр өвөлдөө адууг нь хариулах болжээ.

	 

	Оторт яваа улс гэдэг чинь, хэзээний

	Олноос тасархай, зэлүүд байдаг юм хойно доо.

	Орхон гатлаад, Шар хөтлийн зүүн энгэрт

	Овоохой бариад, хүнгүй газар сууж гэнэ ээ.

	 

	Хэд хоноод л тээрмийн морьд солих болдог,

	Хэл мэддэгээр нь Тогоочийгоо тэд явуулдаг,

	Хэн ч гэдэг юм бэ? хятадаараа, бүү мэд,

	Хийдэг ажлаараа Тогооч гэж нэршсэн гэнэ ээ.

	 

	Морь их сайн унадаг, хоол тун сайн хийдэг

	Монголжуу зантай, ядуулаг хүн байжээ.

	Олон үггүй томоотойд нь болсон юм даг уу,

	Отрын ахлагчаар Тогоочийг тавьсан юм байжээ.

	 

	Хээрээс янз бүрийн ногоо ганзагалж ирээд

	Хээрээс бас аргал гишүү түүж авчраад

	Оторт яваа хөлсний адуучинд байтугай

	Орон газар ч ховор, нарийн хоол хийдэг гэнэ.

	 

	Тэгэхлээр нь хоёр нөхөр нь баярлахдаа

	Тэрийгээ шөнийн манаанд явуулахгүй,

	Орой болохтой зэрэг хоорондоо ярьж байгаад

	Оронд нь, тулаа манаанд ээлжээр гардаг гэнэ.

	 

	«Зальтай төрсөн зангууд шүү» гэж, тэднийг хэлэхэд

	Зайлуул, тэр нь «Би морь манав аа» гэдэг байжээ.

	Тоглож байна аа, тоглож байна гэж тэднийг инээхэд

	Тогооч нь толгой сэгсрээд бас инээдэг байжээ.

	 

	«Дарсны» пүүст нэг удаа морь хүргээд,

	Дансны будилаанаас тэнд баахан муудалцаад

	Данжаадыгаа «Муу хар луйварчин!» гэж

	Дахин дахин, аман дотроо хараахад нь,

	 

	Өөдгүй шунаг эзэнд мэхлэгдэж дээ гэж

	Өөрсөдтэйгөө зүйрлүүлж өрөвдсөн ч үгүй,

	Ер нь, янз үзэж, хов хэлэх магадгүй гээд

	Ерөнхийдөө, гайхсан болоод л өнгөрч гэнэ.

	 

	Хажиг, зөрүүд зантайд нь ч болсон юм уу

	Харин ахлагчаар тавьсанд ч болсон юм уу

	Гаж буруутай юм гаргаагүй байтал нь

	Гадуурхах хардах шинж, нөгөөдүүлд нь төржээ.

	 

	Нутгийн нэг ядуу хүнийг гуйгаад байхаар нь

	Нууж байгаад, тарган морь, пүүсээс өгөхдөө,

	Ялгах аргагүй ижил зүстэй, адил шүдтэй

	Янхийсан туранхай мориор сольсон юм байжээ.

	 

	Тогмид, Жигмэд хоёр нь ийм явдал боллоо гэж

	Тогоочдоо огт хэлэлгүй нуусан боловч

	Тохмын хөлстэй хэдрэг болсон тэр морийг

	Тойрч байгаад, хоёр ч өглөө ажиглаж гэнэ ээ.

	 

	Наймаа арилжаа сэмхэн хийгээд олз олохдоо

	Надаас бас нуудаг байна шүү гэж гомдохдоо,

	Нарийн хоол, халуун цайг нь бэлдэж өгөөд

	Нааш ч үгүй, цааш ч үгүй дув дуугүй суудаг гэнэ.

	 

	Ороод ирэхэд нь гомдож байгаагаа хэлье гэхэд,

	Олзонд шуналаа гэж буруу ойлгохоос тэр зовно.

	Огт нэмэр авалгүй, ядуу хүнд, морь өгснөө

	Одоо хэлэхэд үнэмшихгүй гэж нөхөд нь зовно.

	 

	Ингээд гурвуул хэн хэнээ ойлгосонгүй,

	Эв түнжин эвдэрсхийгээд нэлээд уджээ.

	Тогмид, Жигмэд хоёр нь ч хоорондоо ярьдаггүй

	Тогоочтойгоо гурвуул дуугардаггүй болжээ.

	 

	 

	II

	Овоо, нэг юм хэлмээр болсноо дуусгалгүй,

	Ондоо юм руу ороод явчихдаг нь юу вэ гэж

	Хайрт уншигч минь намайг зэмлэх л байх даа,

	Хааяа бас зүйрлэж хэлмээр санагдаад байх юм.

	 

	Орон гэргүй, хээр хонож, хоосон явахдаа,

	Орд харшийг босгож байсан эртний урчууд,

	Хийж байгаа уран бүтээлдээ улайран сонирхож

	Хийморь цог нь улам сэргээд зовлонгоо мартдаг.

	 

	Он дараалж, мянган жилээр түүхээ дуудуулсан,

	Орд харш нь эртний соёлын өв болон үлдэхдээ

	Гартаа гинжтэй, хөлдөө тушаатай урчуудын

	Гайхамшигт сайхан хөшөө нь болон сүндэрлэдэг.

	 

	Атаа жөтөө, хов маргалдаан аль нь ч гэсэн

	Ангайж идээд, эвшээж суудаг дээдсээр айлчилж,

	Ариун нөхөрлөл, нинжийн сэтгэл, ах дүүсээрээ

	Ажилч хөдөлмөрч ард түмэнтэй амьдарч явдаг.

	 

	Уул хаданд дүүлж явсан зэрлэг мичийг

	Ухаан чадал бүрэн төгөлдөр хүний зэрэгт хүргэсэн

	Ажил хөдөлмөрийн ач үрээр гурван баатар минь

	Амь нэгтэй анд нөхөд болсон юм гэнэ билээ.

	 

	Баруун хойноос ширүүн салхи шуугин исгэрч

	Бараан үүлнээс цасан шуурга эрчлэн бууж

	Отрын адууг нүцгэн хярд тогтоох байтугай

	Овоохой дотор тэсэж хэвтэхэд бэрх болжээ.

	 

	Адуунд яваа Жигмэдийн төлөө Тогмид зовж,

	Аргамжаатай морио барьж ирээд эмээллэж авлаа.

	Аятайхан хэвтэж байсан Тогооч нь ч дуугүй босож

	Анивалзаж байсан цогоо үлээгээд гал түллээ.

	 

	— Унт, унт! Босоод юу хийх вэ гэж Тогмид хэлнэ.

	— Урьд шөнө нойргүй хоносноороо чи амар.

	Урагшаа яваад, Жигмэдийг олж, би тусалъя.

	Уух цайг нь халуун байлгаарай гэж Тогооч хэлнэ.

	 

	Ариун зүрхэндээ бие биеэ хайрласаар байсан ч

	Аман дээрээ хэн нь ч гэсэн хэлдэггүй байсан

	Өрөвчхөн үг, нөхөрсөг сэтгэлийн лац ломбыг

	Өнөө шөнийн цасан шуурга ингэж ханзлав.

	 

	Хоёр өдөр, хоёр шөнө шуурга үргэлжиллээ.

	Хонхорт ээрэгдсэн өлөн адуу уруудаж эхэллээ.

	Орноо орхиод, гурван нөхөд аргагүй дагалаа.

	Осгож үхэх сүрхий аюул тулгарч ирлээ.

	 

	«Нүдэн балай чихэн дүлий» явсаар байтал,

	Нүүгэлтсэн уулын ар ёроолд тулж очлоо.

	Нүцгэн газраас шуурганд хөөгдөөд модонд ороход

	Нүүр ам халуу оргих шиг сайхан санагдлаа.

	 

	Тал нутгийн танхай салхи туйлж чадаагүй

	Танхил эрхэмсэг, ой хөвчийн гүн дотор

	Хөвсгөр цасанд, нөөц болж, хөнгөн хучигдсан

	Хөвд өвсийг өлөн адуу үмхэлж гарлаа.

	 

	Банз шаахай, өр торгууль, үхэл өлсгөлөнтэй

	Байгалийн аюул давхцаж ирсэн энэ хэдэн хоногт

	Бат нэгдэл, баатар зориг, хатуужил хөдөлмөрийн

	Байлдаан зарлаж, өдөр шөнөгүй ширүүн тулалдсан,

	 

	Уншигч бид хоёрын хуучин танил

	Унасан мориноосоо дөнгөж саяхан энд буулаа.

	Унанги дархи, мөчир гишүү түргэн цуглуулж

	Улалзсан сайхан түүдэг галаа асааж авлаа.

	 

	Урсгаж бичсэн энэ шүлэг минь, дэндүү унжирч

	Уншигч таны алтан цагийг гарздахаас зовж байна.

	Дутуу орхисон зарим зүйлийг нь та нэмж бодно уу.

	Дулимагхан болсон хоёрдугаар хэсгээ би энд төгсгөе.

	 

	 

	III

	Олон хоногийн омогт шуурга намдан зогсож

	Огторгуйн наран цэлмэг тэнгэрээс мандах хүртэл

	Орон байраа орхиж явсан, гурван баатар минь

	Одоо л дөнгөж хуучин газраа эргэж ирлээ.

	 

	Санаа сэтгэлийг нь харанхуйлж байсан гомдол гуниг

	Саяын шуурганд төөрч яваад алга болжээ.

	Сайн нөхөд, бие биеэ улам илүү ойлголцож

	Салшгүй нөхөрлөл нь садан төрөл шиг бат болжээ.

	 

	Дахиад бас ажлын морьд солих цаг боллоо

	Далимд нь мөн хүнс хоолоо авчрах хэрэгтэй.

	Данжаадтай ярьж гурван сарын хөлс мөнгөө

	Дахин нэхэж, заавал авалгүй болохоо больжээ.

	 

	Бэлэн далайн хөндийг уруудан зүүн хойшоо

	Олон морь холбон туусан Тогооч шогшино.

	Царгиа хоолойгоор хятад дуу чанга аялж,

	Цан татсан уудам хөндийг туулан гарна.

	 

	Тэгж явсаар Сээрийн голыг өгсөн очиж

	Тээрмийн хашаанд хэдэн морьдыг нь оруулж өглөө.

	Энд тэнэ баахан улстай уулзаж учраад,

	Элдэв ажлаа сая л нэг дуусгаж авлаа.

	 

	Хамгийн хэцүү ганц ажил Тогоочид үлдэв.

	Халширч байгаад, яая гэх вэ, орох боллоо.

	Халзан данжаад, ханзан дээр завилан сууж

	Хаалга нээгдэхэд, жартгай нүдээр зарцаа ширвэнэ.

	 

	Утаа болсон хэрмэн малгайгаа гартаа бариад

	Урт үстэй нэхий хүрмээ задгай унжуулж,

	Уучлалыг гуйснаа, дуугүй мэдэгдэн тонгосхийж

	Урд нь очоод аяархан дуугаар учраа тоочив.

	 

	Гуулин данх шиг халзан толгойгоо гялалзуулан

	Гуутай бурхан шиг дүр гаргаж гэмгүй царайлан

	Гутамшиг юм, хамарт нь хүрсэн шиг ярвайж ядан

	Гурван үг аман дотроо хэлэх нь дуулдсангүй.

	 

	Учрыг сонсоогүйдээ урагш алхаж жаахан дөхөөд

	Удаан зогссондоо чилсэн хөлөө сэлгэж гишгээд,

	Урдаас нь харж, асуусан маягаар тонгойн чагнахад

	Ухаан жолоогүй чанга дуугаар түүнийг хөөв.

	 

	Нэг хүн, сар бүр хоёр янчааны хөлстэй,

	Нийлээд гурван хүн, гурван сар ажилласны

	Бүгд арван найман янчаан байвал зохихоос

	Бүтэн нэг хүний хөлс хассан байна гэж

	 

	Хууртсан мэхлэгдсэнээ данжаадад тоочин хэлэхэд

	Хууль дүрэм хутгаж байгаад зөндөө хашхичлаа.

	Адуу туранхай, ажил саатсан гэдгээс өөр

	Ахиад ер нь юу ч ойлгосонгүй гарч одлоо.

	 

	Үүдийг нь хаасан дороо, Тогооч зогтусаж

	Үгүй, би яах гэж гарав? Тэнэг толгой,

	Өлсөж үхэх гээгүй юм бол, гарч болохгүй,

	Өр тавиад ч, зургаан янчаан, би олохгүй.

	 

	Данжаад луйвардлаа гээд очиход, нөхөд минь үнэмшинэ.

	Даанч үнэмшээд, үнэмшээд, тэд минь бас ядуу

	Дансанд тавьсан, хоолны өр, таван янчаан

	Дахиад гурван сар болж байж, сүүлчийн мөнгийг авна.

	 

	Утаа болсон хэрмэн малгайгаа тас базаад

	Ууртаа, Тогооч буцаж орохоор шийдтэл

	Урдаас нь, данжаад гарч ирээд муухай харлаа.

	Учир тоочиж үг хэлэвч хайхарсангүй яваад өглөө.

	 

	Тогмидын эхнэр жирэмсэн, эмэг эх нь өвчтэй,

	Жигмэдийн хоёр хүүхэд хоол ч үгүй, хувцас ч үгүй

	Тэднийг бодвол, би ч яах вэ, энэ газар

	Тэртэй тэргүй гав ганцаараа тэнэж явна.

	 

	Өнөөдрийн энэ явдлыг тэдэнд дуулгаж болохгүй

	Өр тавиад хоол авснаа хэлэх хэрэггүй.

	Өөрөө авалгүй, энэ мөнгийг тэдэнд өгье.

	Өршөөх сэтгэл эзэнд байх биш, одоо явъя.

	 

	Будаа гурил хүн амьтнаас зээлж аваад

	Буцах замдаа дуу шуу ч үгүй шогшиж явахдаа

	Бузар луйварчин тэр данжаадын хэлсэн үгийг

	Булай айхтар эргэцүүлж бодоод, элдвийг санахдаа

	 

	«Ажилд хэрэглэсэн адуу туранхай нь бидэнд буруугүй

	Арчилж байгаад алдсан, тураасан удаа байхгүй

	Солигдсон юм уу гэмээр янхир хээр морь

	Сондгой явсан нь үнэн боловч эд мэдээгүй.

	 

	Данжаадын хэлсэнд үнэний хувь өчүүхэн ч алга

	Далайлгаж загнасанд луйвраас өөр шалтаг алга.

	Дандаа ингэдгийг нь мэдэхгүй хүн энд алга.

	Дарлаж байгаа нь энэ зэрэгтэй ил байна.

	 

	Намрын ажил дууссаны дараа мөнгө бодоход

	Надаас эхлээд гучаад хүний хөлсийг хассан.

	Одоо бас отрын мөнгөнөөс дутуу өглөө.

	Ондоо ажил олдох юм биш яадаг бил ээ?»

	 

	Олон юм бодсоор явтал газар их ахиж

	Орхон голын хүйтэн жаврыг ч огт мэдсэнгүй.

	Огцом хөтөл, уужим хөндийг ч ер анзаарсангүй.

	Орцоо харагдахад хүрч ирснээ сая мэдэв.

	 

	Тогооч хариад дахаа тайлж хоймор суулаа.

	Тогоо дүүрэн зутантай цайгаар нөхөд нь угтлаа.

	Торгууль хураагдсан хөлсний тухай таг нуулаа.

	Тоо ёсоор, нөхдийнхөө мөнгийг хувааж өглөө.

	 

	Гурван сарын хөлсийг шунахай пүүст луйвардуулаад

	Гутарч байгаагаа тэдэнд мэдэгдэхгүйг хэчнээн хичээвч

	Гуйвар зээлээр алийн болгон амь тэжээх вэ?

	Гурил, ногоонд тавьсан өрөө яаж төлөх вэ?

	 

	Тогоочийг эзгүйд хоёр нөхөр нь зөвлөж байгаад

	Тоогүй муухай хэрэг хийснээ ярьж байгаад

	Нэг морь, үнэ өртөггүй сольж өгье гэж

	Нэгэнт тэр цагт хэлэлцээгүй болохоор хэн итгэх вэ?

	 

	Тийм учраас хоёул нэмэр авч сольсон болъё.

	Тэгээд Тогоочдоо дөрвөн янчаан дундаасаа өгье.

	Энийг бодвол бид хоёр, ганц нэг малтай,

	Эрхбиш нутагтаа байгаа улс гэж ярилцаад,

	 

	Хоолны үнэ, морины нэмэр гэдэг нэрээр

	Хоёр хүн дундаасаа зургаан янчаан

	Тоолж байгаад бөөнөөр нь Тогоочид өгөхөд

	Толгой сэгсрээд халгаахгүй байснаа авч гэнэ.

	 

	 

	IV

	Цадигаа алдсан өвлийн хүйтний эрч нь буурч,

	Цасан дахны энгэр заам нь сэмэрч эхэллээ.

	Цагийн урины их довтолгоо ойртон ирж

	Цагаан сарын шинийн нэгэн дөхөж байлаа.

	 

	Овоохойн амаар уур утаа савсуулан

	Оторчин найз нар халуун цайгаа уудалж гаргаад

	Олон адуу зогсоол дээрээ нойрмоглон байсан

	Орчин тойронд чимээ аниргүй энэ өглөө

	 

	Айхтар сандруу хоёр хүн давхиж ирээд

	Адууны эзэн хаана байна? гэж чанга хашхирав.

	Аягатай цайгаа бушуухан тавьж, Жигмэд гараад,

	Алсаас ирсэн тэр улсыг ажиглаж харав.

	 

	Харшиж ядарсан, хөлстэй морьд амьсгаадна.

	Харь холын бололтой нэг хүн зогсож байна.

	Хажууд нь газарчаар яваа нутгийн хүн харагдана.

	Хамаг амьтны хараал идсэн туслагчийн хүү байна.

	 

	— Морь соль, адуугаа туу, бидэнтэй яв гэж

	Монгол ноён хамгийн түрүүнд зандарч гарлаа.

	Монди чинь, юу бол оо юм бэ? гэж зэвүү нь хүрээд

	Морины нь хөлөөс уургаа зайлуулж хойш нь тавилаа.

	 

	Тоосонгүй гэж уур нь хүрээд улам зандарлаа.

	Тоо томшгүй хятад үгээр нөгөөдөх нь шулганалаа.

	Тогмид сугалдаргалсан дээлээ өмсөөд гарч ирлээ.

	Тогооч бас хүрмээ нөмөрсөөр яарч очлоо.

	 

	Хүний адуу хөлсөөр хариулсан ядуу улс,

	Хүргэсэн хойно цөмийг нь авдаг санж уу, хамаа алга,

	Одоо чухам харж манах, хамгаалж байхаас өөр

	Ондоо мэдэл, бид гуравт огтхон ч алга.

	 

	Жигмэдийг ингэж учирлан хэлэхэд туслагч уурлаад,

	Жигтэйхэн муухай олон үгээр харааж доромжлов.

	Жишим ч үгүй зогсож байсан түүний өөдөөс

	Жижигхэн гар буу зангаж байгаад морь нэхэмжлэв.

	 

	Хөлөг бурхнаар гөлөм хийсэн хятад дарга

	Хөдсөн дээлтэй Жигмэдийн ар луу гуядаад орхилоо.

	Хулсан ташуурыг нь шүүрч аваад хол хаяж

	Хуйварч унжсан цулбуураас нь бариад авлаа.

	 

	Ууртай гамин буугаа гаргаад Жигмэдийг буудахад

	Урдуур нь Тогооч хөндөлсөж Жигмэдийг хамгаалав.

	Савж ойчсон Тогооч руу Тогмидыг тонгойх зуур

	Самбаанд нь Жигмэд гаминг унагааж бууг нь авлаа.

	 

	Тун амжиж, гаминг хутгалаад эргэх гэтэл

	Туслагч түүнийг хоёр буудчихаад ухаангүй зугтаалаа.

	Толгойн наана давхиж явсан тэр урвагчийг

	Тогмид өөрийнхөө цахиур буугаар буудаж унагалаа.

	 

	Толгой руугаа хоёр буудуулсан Жигмэд нас баржээ.

	Тогооч нь ухаантай, хөдөлж ядан дуугүй хэвтэнэ.

	Тогмид очоод шархыг нь боогоод өргөх гэтэл

	Тодхон дуугаар хэдхэн үг нөхөртөө хэлсэн нь:

	 

	«Айхтар шархадлаа, би тэсэхгүй, чи минь яв.

	Аягүй бол эдний хойноос эрж ирнэ» гэлээ.

	Эрэлхэг Тогооч, урт амьсгалан нүдээ анилаа.

	Эцсийн удаа Тогмидын гар дээр гараа тавилаа

	 

	Модтой уулын өндөр оргил дээр Тогмид очиж

	Монгол хятад хоёр нөхрөө хамт оршуулав

	Хос морь шилж унаад, зүүн хойшоо

	Холыг зорьж, хүнгүй газраар Тогмид давхив.

	 

	— Тогооч оо, хоол бэлхэн үү? Зочид ирцгээлээ гэж

	Тогмид хүлээн авах тасалгаанаас чанга хашхирав.

	Гал тогооны өрөөнөөс цагаан халаадтай залуу

	Гартаа баахан юм барьсаар орж ирэв.

	 

	Бүстэй, бүсгүй олон залуус зэрэг зэрэг хөдөлж

	Бүх юмаа их л сандран төхөөрч байна.

	Түрүүлж ирсэн зочид хүртэл хувцсаа тайлаад

	Түүнд нь бас аль болохоор тусалж байгаа үзэгдэнэ.

	 

	Дэлбээгээ задалсан янз бүрийн сайхан цэцэг

	Дэлгээтэй цонхон дээр салхины аясаар хөдөлнө.

	Дэргэд нь байгаа хүлээн авагчаар «Ган зам» хангинаж

	Дэгжин хувцасласан ижилхэн залуус инээмсэглэн чагнана.

	 

	Баялаг зассан ширээний дэргэд Тогмид гуай ирж,

	«Байраа эзэлцгээ! Хүүхэд минь!» гэж тэднийг урина.

	Сандлынхаа дэргэд олон нөхөд нь хүлээн зогсоход

	Саарал костюм сольж өмссөн Тогооч нь ч ирлээ.

	 

	Голын суудал тийш гараа сунгаж Тогмидыг урихад

	Гоцын хүндлэгдсэн Тогоочийн зүг нөхөд нь дохицгооно.

	Хажуугийн сандал дээр өвгөн Тогмидыг суусны дараа

	Хамаг зочид, сая л нэг сууж амарцгаана.

	 

	Хулд айраг, хундаганд архи бялхтал дүүргэж

	Хутга сэрээ, таваг дийз хангинаж эхэллээ.

	Буурал өвгөнийг ширээ тулаад алгуурхан босоход

	Бултаараа дув дуугүй түүний зүг ширтлээ.

	 

	— Өсөх насанд нь нүдний цэцгий шиг хайрлаж яваад,

	Өнчин хүүгээ найман нас хүрэхэд нь сургуульд өгсөн юм.

	Өнөө болтол арван таван жил тасралтгүй сургаж

	Өндөр эрдэмтэй болгож өглөө, нам засаг минь!

	 

	Төрийн минь дэмжиж, түмний минь халамжилсан Зөвлөлтөд

	Төмөр замын дээд сургуулийг онц төгсгөөд

	Эцэг наддаа баяр жаргалыг авчирсан хүүгийнхээ

	Эрүүл мэнд их амжилтыг ерөөж хундага өргөе!

	 

	Архинд дургүй нь айраг ууцгаа! Хүүхэд минь

	Арай та нар манайд нэрэлхэж байгаа юм биш биз?

	Энэ хоолыг цөмийг нь Тогооч өөрөө хийсэн юм.

	Ингэж сайн тогооч болгох гэж би ч их оролдсон юм.

	 

	Хүн болохыг чинь үзэж байж, хэлье гэсэн үгээ

	Хүүдээ би өнөөдөр, нөхдийн чинь өмнө ярья.

	Ууж идэхээ хойш тавилгүй, үргэлжилцгээ

	Учрыг нь хүү минь, хүүхэд минь та нар сонсоцгоо.

	 

	Үг дуу цөөнтэй, даруу номхон зантай

	Үнэнч шударга ядуу хятадтай бид гурвуул

	Үймээний өвөл, пүүсийн адуу хариулж байсан юм.

	Үхсэн муу гамин ирж, нөхрийг маань буудахад

	 

	Дайчин зоригт манай хятад, урдуур нь хөндөлсөж

	Дайсны суманд нөхрийнхөө төлөө амиа өгсөн юм.

	Өвгөн гуай ингэж хэлээд нэг хэсэг дуугүй боллоо.

	Өнөөх залуус дурсгалыг нь хүндэтгэж тонгойн зогслоо.

	 

	— Үгүй, хүүхэд минь, битгий гутар, суугаад чагнацгаа!

	Үнэндээ би, тэр нөхрийгөө үхээгүй гэж санадаг юм.

	Аль вэ, хүү минь, ам хатаад ч байгаа юм шиг,

	Аавдаа айраг гэж хэлээд хул айраг залгилав.

	 

	— Тэр нөхрөө бид Тогооч гэж дууддаг байсан юм.

	Тэгээд би, ганц хүүдээ Тогооч гэж нэр өгсөн юм.

	Ажил зан хоёрыг нь адилхан болгох гэж өнөө хүртэл

	Аргаа барж байж ийм болгосны учир нь энэ дээ.

	 

	Урагшаа явж байгаа төмөр замыг түргэн тавилц!

	Угтаад ирж яваа, Хятадын замчдаас бүү хоцор!

	Томоотой, ажилтай, сайн хүн гэж нөхдөдөө итгэгд!

	Тогоочийн минь нэрийг нөхрийн хувьд бүү гутаа!

	 

	Харин би, түүнийхээ, хятад нэр, төрсөн газрыг

	Хамт байхдаа асууж аваагүй нь буруу болжээ.

	Мао Цзэдунээс эхлээд, эрх чөлөөт хятад нөхдөө

	Манай Тогоочийн төрөл садан гэж итгэж яваарай!

	 


БАЯРЫН ШӨНӨ

	Долоодугаар сарын арван нэгэнд

	Хувьсгалт засаг байгуулсны

	Хорьдугаар ой нь болоод

	Дурсгалт ялалтаа дүгнэсний

	Эрэлхэг их цуурай

	Эх орныг минь баясгасан

	Ердийн биш тэр шөнө

	Юу болсныг шүлэглэе.

	 

	* * *

	 

	Шингэн цэнхэр агаарт

	Хурган үүл хөвөөд

	Шинэхэн гарсан сарыг

	Торгон хөшиг халхлав.

	Буйрын ус цэлийгээд

	Огторгуйн гүнийг ширтэж

	Болжморын жиргэх зогсоод

	Харанхуйн дунд унтжээ.

	 

	* * *

	 

	Бага дэслэгч Нанзайгаас

	Байлдагч Гончигдампилд

	Байлдааны тушаал өгөхдөө

	«Дархан хилээ хамгаалахад

	Дутах зүйл байна уу?» гээд

	Бүдэг бараг дэнгийн гэрэл

	Бүрэг бараг сүүмэлзэвч

	Бүрэн зэвсэгтэй хилчдийн

	Бүх зүйлийг шалгав.

	«Даалгавар биелүүлж явахад чинь

	Дайсан тохиолдож магадгүй

	Хэрэв тийм явдал гарвал

	Хил талаа боо!

	Хэтэрч хүч нь нэмэгдвэл

	Хэл холбоогоо ирүүл!

	Гол хүчээ очтол

	Гал нээж хоригло!

	Бага хүчтэй дайсныг

	Барьж авах нь чухал!

	Башир ихтэй тэднийг

	Басаж ер нь болдоггүй

	Буцах мөрийг нь хаа!

	Бултах зүгт нь хоригло!

	Буруулах замыг нь тос!

	Бууж өгөхгүй эсэргүүцвэл

	Буудаж устга» гэхэд нь

	Даргын тушаасан бүхнийг

	Давтаж сайн цээжлээд

	Дараагийн тушаалыг хүлээв.

	«Баруун тийш ээ» гэж

	Бага дэслэгч командлав.

	Байлдагч Гончигдампил тэргүүтэй

	Бас хамт явах нөхөд нь

	Хагас баруун тийш эргэж

	Хаалга чиглэн зогсов.

	«Дархан хилийн харуулд

	Алхаад марш» гэж

	Даргын дуу хүнгэнэхэд

	Яваад, тэд гарав.

	Сэтгэл зүрх сэргэмээр

	Сэрүүхэн салхи сэнгэнэж

	Шивгэнэж юм хэлэх шиг

	Сэмхэн аяархан үлээвч

	Өнө удаан дассан

	Хангай сайхан тал

	Хань ижил болсон

	Хилийн сайхан овоо

	Шөнийн тас харанхуйд

	Хөндий хар нүх шиг

	Хөлгүй гүн далай шиг

	Битүү хар сүүдрээ

	Биед яг тулгаад

	урдах замыг харанхуйлдаг

	Учрах дайсныг халхалдаг

	Сохор шөнийн гүнд

	Хээрийн тэр цөлд

	Хилийн торгон заагийг

	Гэрийн доторх шиг мэддэг

	Хашир догь хязгаарчид

	Асар зовлонгүй явсаар

	Хайр дурыг нь булаасан

	Халх нутгийн захад

	Хамаг анхаарлыг нь татсан

	Хоёр ертөнцийн заагт

	Хайч харуулын байлдагчид

	Халаа солиогоо авалцав.

	 

	* * *

	 

	Нүх шиг битүү шөнийг

	Зүүн хойноос нь цоолох шиг

	Нөмөрч бүрхсэн харанхуйг

	Үүрийн гэгээ нэвтлэв.

	Хилийн өндрийн оройноос

	Холын бараа тодорсоор

	Харийн нутгийн уулнуудыг

	Харлаж байгаа хаднуудыг

	Бүүрлэж болох гуунуудыг

	Бүгж болох жалгануудыг

	Дэлгээд өгөх шиг тодотгож

	Дурандаад мэдэхээр болгов.

	Гончигдампил тэргүүтэй

	Гурван догь хязгаарчид

	Холбоо дохио авалцахаар

	Хоорондоо нэлээд зайтай

	Хориглоод байлдаж болохоор

	Өөрсдөө сүрхий бэлтгэлтэй

	Бартаа талыг бариад

	Баруун эргээ дагаж

	Баатрын ёсоор алхлахад

	Догшин нарийн горхи

	Дор нь сэмхэн сэржигнэж

	Тогжгор хөөрхөн болжмор

	Тонголзож түргэн шулганана

	Аюушийн гар хөдөлж

	Ахлах манаа Гончигдампилд

	Аюултай дохио өгөхөд нь

	Ардаа явсан Доржжамцад

	Анхааруулж түүнийг дамжуулаад

	Ажиглаж сайтар нарийвчилбал:

	Цагаан морь унаж

	Шар нохой дагуулсан

	Цайвар дээл өмсөж

	Хар малгай духдуулсан

	Монгол маягийн хүн

	Модон дотор харагдав.

	«Хил зөрчих дайсан

	Хэлж ирдэг ёсгүй

	Хэрэг төвөг гаргахыг

	Хэрхэвч тэд цээрлэдэггүй»

	Амдаж өмнө нь тосъё, би

	Аюуш мөлхөөд ард нь гар

	Модны чигийн дайсныг

	Доржжамц сэрэмжилж хоцор

	Морьдоо сайн нуугаад

	Эндээ хориглож бай гээд

	Байлдах үүргээ хувааж

	Байр сууриа эзэлцгээв.

	 

	* * *

	 

	Задгай хатираатай цагаан нь

	Хазаар даран ергөж

	Хазгай суусан залуу нь

	Хязгаар өнгөрөв гэсэн шиг

	Сэтгэл амарсан бололтой

	Сэжиг аваагүй явахад нь

	Гэнэдүүлж ард нь гараад

	Гэнэт «Зогс!» гэхэд

	Аюушаас зугтаасан дайсан

	Аюулаас мултрахыг оролдовч

	Амдсан Гончигдампилыг чиглэж

	Айсуй явахыг хараад

	Буугаа дайсанд авч

	Бутны цаана нуугдсаныг

	Самгардсан тэр мэдэлгүй

	Сайхан голлоод ирэв.

	Өмнөөс нь «Зогс!» гэхэд

	Өнөөх дайсан сандарч

	Үлдсэн Доржжамц руу эргэхээс

	Өөр замгүй болохоор

	Үнэхээр түүнийг чиглэж

	Өөрийн ухаангүй давхихад

	Өөдөөс нь тоссон хилчин

	Өндөр өвснөөс цухуйхад

	Бүр ч их тэвдэж

	Бүслэгдсэнээ сая мэдэвч

	Дайран гарах аргагүйд

	Яаран бушуу буугаад

	Тал бүр тийшээ

	Тасралтгүй буудаж эхлэв.

	Арвин өргөн нутагтаа

	Тулж ирсэн дайсныг

	Гурван талаас нь хумьж

	Тулганы чулуу шиг бүслээд

	Гартаа бараг оруулсан

	Ганц хүний өөдөөс

	Гал нээж сүр бололгүй

	Гарздаж сумаа баралгүй

	Гагцхүү түүнийг барихаар

	Газрын эвийг харж

	Гав сүвийг эрж

	Гайгүй сайн ойртоцгоов.

	 

	* * *

	 

	Гончигдампил мөлхсөөр яваад

	Гучаад метр очтол

	Аюулд учирсан явдлаа

	Ар тийш мэдэгдэх гэж

	Холбооч шар нохойгоо

	Хойш нь буцааж явуулахад нь

	Сургуультай тэр нохой нь

	Сурмаг чадмаг гэтсээр

	Аюушийн хажуугаар өнгөрөөд

	Аль байдаг чадлаараа

	Урд зүгийг чиглэж

	Учиргүй зугтаад явахад нь

	Онилж нэг буудавч

	Оносон ч үгүй алдав.

	Одоо болохоо болилоо гээд

	Хараагаа сунгаж тавиад

	Хар зоог нь буудтал

	Сүрхий хэд гаслаад

	Сүүлд нь чимээгүй болов.

	 

	* * *

	 

	Гэтэл хэрэг биш болж

	Гэнэт нэг мэдэхэд

	Дайсны туслах хүчин

	Далдаас гараад ирэв.

	Нэмэгдэж байгаа долоо нь

	Нэлээд зайтай боловч

	Нэг чигийг барьсангүй

	Нийлж наашаа явсангүй

	Тал талаас бүслэх гэж

	Тарж сүрхий задарцгаав.

	Бүслэгдсэн ганц дайсныг

	Бушуу барьж авахгүй бол

	Бусадтай нь зууралдсаар байгаад

	Бултуулж алдах магадгүй гэж

	Шургуу гал нээсээр

	Аюуш руу анхаарлыг нь татаж

	Шамдуу түргэн мөлхсөөр

	Гончигдампилыг дөхөж ойртоход

	Шахаж дотогшоо түрсээр

	Доржжамц хүрч очоод

	Шаламгайлж түргэн хөдлөөд

	Гурвуул барьж авлаа.

	Идэр бүргэд шиг эрмэлзэв.

	Ахлах манай Гончигдампил

	Алгуурхан мөлхөж ойртоод

	Аюушийн дэргэд очиж

	«Бүгчим сүрхий шахагдаж

	Бүслэгдсэн газрын ургамал ч

	Бүтэж үхэхээр болж байна.

	Яаж үүнээс гарахыг

	Бидний зориг шийдвэрлэдэг

	Ямар хүү төрүүлснээ

	Эцэг эх минь мэдэг

	Ямар хүнээр мануулснаа

	Эх орон минь үзэг.

	Цаад гангаа дагаж

	Чи түрүүлээд мөлхөж бай

	Баригдсан үүнийг чирээд

	Би хойноос чинь очъё.

	Аль вэ малгайгаа нааш нь» гэж

	Аяархан Гончигдампил хэлээд

	Бутны мөчир дээр малгайгаа

	Аятайхан гэгчээр тохоод

	Бузар дайсныг хуурахаар

	Эвтэйхэн өлгөж орхихдоо

	«Сайхан ногоон малгай минь

	Саатуулж дайсныг хуураг.

	Самуун дарах хэрэгт

	Халуун хань минь болог» гэж

	Сэмхэн шивгэнэж хэлээд

	Улаан шар дурдангаар

	Ороогдож бат хүлэгдсэн

	Олиггүй тэр тагнуулын

	Алчуурыг аманд нь чихэж

	Араасаа зөөлнөөр чирээд

	Аюушийн хойноос мөлхөж

	Ахиж дөхсөөр очив.

	 

	* * *

	 

	Эх орны салхи ч

	Эрэлхэг хөвүүддээ тусалсан шиг

	Бутны мөчир дэх малгайг нь

	Бөхөлзүүлэн хөдөлгөж байхад

	Бүүрлэж бүсэлсэн дайсан

	Бүр ч идэвхтэй буудна.

	Салхи заримдаа ширүүсэж

	Бут улам нахилзахад

	Хашир хилчдийн малгай нь

	Хааяа нэг ил гараад

	Харагдахгүй болж далд ороод

	Харалган дайсныг элэглэнэ.

	Хоёр цэрэг хөдөлж байна гэж

	Хортон дайсан бодоод

	Бүслэлтийнхээ хүрээг

	Бөхөлж улам чангална.

	Давшиж ирсэн дайснаас

	Далдлах гэж ухсан юм шиг

	Дайтаж тулалдах цагт

	Халхлах гэж бэлтгэсэн юм шиг

	Эх нутгийн энэ хэсэг

	Их таатай газар байв.

	Хамаг ашигтай байрыг

	Хашир хилчид эзэлж

	Ганга жалга дагасаар

	Газар нэлээд дөхөөд

	Хэвтүүлж орхисон мориндоо

	Хэдхэн алхам ойртов.

	Зуны халуун нар

	Зооноос сүрхий шарж

	Цовоо хилчдийн араас

	Цоргиод авах шиг болно.

	 

	* * *

	 

	Хүүр шиг дайсны зовлого

	Хүндэрч улам чангаахад

	Тээртэй тэрнээс болж

	Тэнхэл нь барагдсан Гончигдампил

	Хүч чадлаа шавхаж

	Хурдан мөлхөхийг оролдовч

	Амь тэмцсэн халуунд

	Хөлс улам асгараад

	Аманд орсон дусал нь

	Аягүй шорвог амтагдана.

	Хувь заяа шийдвэрлэгдэх

	Хүнд хэцүү минутад

	Хавь ойрын уулнаас

	Хүчит эцэг Чойбалсан минь

	Хүрээд ирээсэй гэж санагдахад

	Өндөр өвсний цаанаас

	Өнгийж түүнийг харах шиг

	Өршөөлт хурц нүд нь

	Өрөвдөж Гончигдампилыг ширтэх

	Өргөн сайхан цээж нь

	Үнэхээр тодхон харагдаад

	Далайгч баруун гар нь

	Далайж дайсныг зангидаад

	Дарж түүнийг устга гэж

	Дархан хилийн баатарт

	Давших дохио өгөх шиг

	Гончигдампилын сэтгэлд

	Гоёхон тод бодогдож

	Эцэж зүдэрсэн булчинд нь

	Эрч чадал хөвчлөөд

	Эрсэлж зүтгэсэн хэрэгт нь

	Элбэх хүч нэмээд

	Омог зоригийг нь оволзуулж

	Хамаг байдлыг сайжруулав.

	 

	* * *

	 

	Хувь заяатай холбогдсон

	Хосгүй их хүнийг

	Холоос хүссэн сэтгэлд нь

	Хоёул хамт яваа шиг

	Бардам сайхан бодогдож

	Бараг санасандаа хүртэл

	Бартааг мэдэлгүй мөлхөөд

	Хартан дайсны хажуугаар

	Харагдахгүй зөрөх

	Хамгийн хүнд минутад

	Хариугүй тулаад ирэв.

	Өвсний толгой ажиглахад

	Өстний мөлхөх нь мэдэгдэнэ.

	Амьсгалаа түр хураагаад

	Ажиглаж сайн чагнахад

	Амандаа юм шивгэнээд

	Аахилж байгаа нь хүртэл

	Аягүй ойрхон дуулдана.

	Өвдөг тохойд дайралдсан

	Өвсний хугарах чимээ

	Үнэхээр тод мэдэгдэхэд

	Улам ойртож яваа нь

	Бүр ч зэвүүн санагдана.

	Яарахад дайсан өнгөрөхгүй

	Дороо хавьчаад байх шиг

	Бүхий л насандаа үзээгүй

	Их хүнд минут

	Тайван үеийн өдрөөс

	Тийм ч богиногүй бодогдоно

	 

	* * *

	 

	Ямар шалтгаан тохиолдсоныг

	Яаж тэд мэдэх вэ

	Янз нь сэдэв авсан шиг

	Яг дороо зогсов.

	Надаас сэжиг авав уу

	Намайг тэр харав уу гэж

	Гайхаад чагнаж байтал

	Гангыг дайсан өнгийн

	Гончигдампилын чанх дээрээс

	Голлоод ирэх шиг болов.

	Одоо ч шийдсэн хэрэг

	Отож байгаад уулзъя.

	Хилчин тагнуулч хоёрын

	Хэн нь дийлдгийг үзье гээд

	Сэмхэн өнгийн харахад

	Сэлэм нь эрэг рүү унжаад

	Чирэгдэж яваа юм байна.

	Сэжиг ч үнэн аваагүй

	Чиглэсэн зүгтээ мөлхөж байна.

	Чимээ чагнаж хэвтэхэд

	Чихэнд хий юм түжигнээд

	Цээжинд тогших зүрхний

	Цохилт хүртэл дуулдах юм.

	 

	* * *

	 

	Амар тайван цагт

	Ажиглаж, ер нь мэддэггүй байна.

	Амь тулсан үед

	Арван секунд гэдэг чинь

	Айхтар уддаг юм байна.

	Хоёр минут өнгөрөхөд

	Холдож дайсан явав.

	Хойноос нь өндийж харахад

	Хуучин байранд нь ойртов.

	Ганга өөдөө авираад

	Гранатаа бэлтгэцгээв.

	 

	* * *

	 

	Бутанд өлгөсөн малгайд

	Булай шамдуу мөлхөж

	Бултуулж алдчих вий гэсэн шиг

	Бузгай тэвдүү явцгаан

	Бөхөлзөж яваа дайснууд

	Бөөгнөрч баахан ойртоход

	«Ариун хилд минь халдсан

	Аюулт яргачин та нарыг

	Ахиж энд ирүүлэхгүй

	Арга хэмжээ нь болог

	Арвин нутгаа өмөөрч

	Ардын хилэнгээр цэнэглэсэн

	Аянга болж дэлбэрэг

	Амжилтаа баталж хамгаалсан

	Аварга манай тэмцлийн

	Алдар нь болж бадраг» гээд

	Барьж шидсэн гранатууд нь

	Бахтай сайхан дэлбэрэхэд

	Зэхэж бэлтгэсэн зэвсгийг нь

	Зэвэрсэн новш болгох

	Зэрлэг муусайн биесийг нь

	Зэвхийрсэн яс болгох

	Оргилсон улаан гал

	Бургилсан хар утаанд

	Чухам юу болсныг

	Цохолж мэдэх аргагүй

	Цуглаж бөөгнөрсөн дайсан

	 

	* * *

	 

	Одоо Доржжамц яваад

	Очиж мэдээгээ өг

	Орж ирсэн дайсныг

	Угтаж бид хоёр байлдъя

	Оргуулж дотогш нь алдахгүй

	Гол хүчээ хүлээнэ гэж

	Гончигдампилын хэлсэн тушаалыг

	Доржжамц давтаж цээжлээд

	Гурван морь луугаа очиход

	Хурдан сайхан хөлөг нь

	Хаачих вэ? гэсэн мэт

	Хоёр чихээ солбиод

	Хэвтүүлсэн газраас нь хөдлөлгүй

	Хилчнээ хүлээж байлаа.

	 

	* * *

	 

	Үлдсэн хоёр нөхөр нь

	Үүрэгт ажлаа эхэлж

	Барьж авсан хүнээ

	Баглаж сайн хүлээд

	Дотогшоо цөмөрч ирсэн

	Долоон дайсны өөдөөс

	Ширүүн гал нээхэд

	Давхиж явсан дайснууд

	Давших байдалд орж

	Хориглож байсан хилчдийн

	Хоёр талаар хошууран

	Холбож үзүүр нь нийлэхэд

	Хүнд хэцүү тэмцлийн

	Хүчтэй бэхлэлтэд орлоо.

	Тулалдаан нэлээд удаж

	Алалдаан шууд эхлэв.

	Мань хоёр хилчдийг

	Магад гартаа хийлээ гэж

	Дайсан идэвхтэй ороод

	Давших нь улам хурдсав.

	Үхлийн аюул бүрхэж

	Үнэхээр бэрхтэй боловч

	Өчүүхэн төдий сандралгүй

	Үүлгэртэж тэд сандралгүй

	Өвсний хөдлөхийг ажиглаж

	Өстний толгойг цухуйвал

	Галзуу тэдний өвчинд

	Ганц таарсан эм нь гэж

	Ган сумаа шигтгэхээр

	Гарцаагүй сайн буудахад

	Шарх олсон дайсан

	Шарваж нэг тийчлэх нь

	Сайхан тод харагдана.

	Чих сэтлээд авах шиг

	Шив шивхийтэл

	Ширүүн сумнууд исгэрнэ.

	Шийдвэр хэрэгтэй гэх шиг

	Түг түг хийтэл

	Шивгэнэж зүрх нь цохилно.

	Шийдэж улайсан дайснууд

	Шамдаж түргэн буудаад

	Гончигдампилын өлгөсөн малгайг

	Голоор нь хэд сэтлэв.

	Гозолзож байгаа жадыг

	Хажуугаас нь халти онов.

	 

	* * *

	 

	Аюулт үхлийн сумнууд

	Аюушийг минь унагаажээ гэж

	Амь биеэ ч бодолгүй

	Ариун нөхрөө хайрлахад

	Дайсны суманд дайрагдашгүй

	Дайчин тэр нөхөр нь

	Дажгүй буудсаар байвч

	Дахин дахин харж

	Дараа юу болох бол гээд

	Байлдаанч халуун ханьдаа

	Байдаг анхаарлаа тавина.

	 

	* * *

	 

	Хайрт хоёр хилчдийн

	Халуун амийг аврах

	Хамгийн чухал сум нь

	Харах бүрд цөөрөөд

	Халдаж байгаа яргачид

	Минут бүрд ойртоод

	Цовоо идэр эрсийн

	Цог заяат үйлийг нь

	Чухам юугаар төгсөхийг

	Цохолж мэдэх бэрхтэй болов.

	Атаат тэр дайснууд

	Амьдаар барихыг оролдовч

	Алалдах энэ тулалдааны

	Амжилтыг булаах гэсэн нь

	Аюуш Гончигдампил хоёрт

	«Алтан өлгий нутгаа

	Аюулаас хамгаалж байгаа

	Ариун хэргийн төлөө

	Урсах цусаа хайрлахгүй

	Улаан голоо тасартал

	Ухралтгүй зүтгэнэ» гэсэн

	Ардын цэргийн тангаргийг

	Аманд нь сүрхий давтуулна.

	«Аюуш аа! Сумаа гамна» гэж

	Анхааруулж хэлсний дараа

	«Эх орны нэг сум

	Эрсэлж ирсэн дайсны

	Элгийг нүхлэх ёстой

	Эргэж дахин ирүүлэхгүй

	Эм нь байх хэрэгтэй.

	Үлдсэн хэдэн сумаа

	Өстний цусаар угааж

	Үзүүрт сайхан жадаа

	Үхдэлийн ясаар билүүднэ» гэж

	Хөмхийгөө чанга зуусан

	Хүдэр хилчин Гончигдампил

	Хөмсгөө омогтой зангидаж

	Цухалзаж ер харагдахгүй

	Хэдхэн минутын дотор

	Хэсэг чимээгүй боллоо.

	 

	* * *

	 

	Шарх олсон дайснууд

	Шамдаж түргэн мөлхөөд

	Аварга дэлбэрэлтийн тоосыг

	Аврах халхавч болгож

	Холдож очсоны дараа

	Хойшоо эргэж буудсаар

	Хонхорт далд орцгоов.

	Хориглоод тэднийг байлдвал

	Хууртаж бид ил гарахгүй

	Холдоод хэрэв зугтвал

	Алдаад, гараас гаргана гэж

	Аль ч учрыг ололгүй

	Ажиглаж баахан хүлээтэл

	Гэнэт нэг харахад

	Хогийн муусайн хулчгарууд

	Хормойгоо чирээд зугтацгаав.

	Мохсон дайсныг элдэх гэж

	Мориндоо хүрэх хооронд

	Мунгинуу тэр «хулгана»-нууд

	Мордоод түргэн давхицгаав.

	Аюуш, Гончигдампил хоёр

	Арай баруун талаар нь

	Амдаж замыг нь боох гэж

	Ардаг сайхан морьдынхоо

	Амыг зөнд нь тавихад

	Сонор хөөрхөн чихээ

	Солбиж дэгжин хөдөлгөөд

	Сунагар хурдан хөлөө

	Сунгаж түргэн харайгаад

	Болжмор хөөсөн хараацай шиг

	Бутнаас бут руу дүүлж

	Бороот өдрийн цахилгаан шиг

	Эндээс тэнд үсрэхдээ

	Зугтааж яваа дайсантай

	Зуузай холбож зэрэгцмээр

	Хариугүй гүйцэж очиход

	Холгүй болоод байлаа.

	Гэтэл нэг мэдэхэд

	Гончигдампилын морь нь

	Хөдлөх аргагүй шаварт

	Гэдсээ хүртэл шигдлээ.

	 

	* * *

	 

	Яршигт шавраас болж

	Мухардаж би хоцорлоо.

	Уршигт муусайн дайсныг

	Мориноос нь бушуу салгая гэж

	Урт цэцэн винтовоо

	Тухтай сайн мөрлөж

	Овоо хараа хоёроо

	Тавтай сайхан тааруулаад

	Хонгор алаг морины

	Хондлойг барьж буудахад

	Харайж явсан морь нь

	Харуулдаж газар ойчив.

	Ард нь явсан нэг нь

	Аварч нөхрөө авъя гээд

	Амжиж тэр лүү очиход нь

	Аюуш буудаад унагаав.

	Үлдсэн нөгөө тав нь

	Дошоо мөрөөдсөн тарвага шиг

	Хилийн шугамыг даваад

	Хэдийн алга болсон байв.

	 

	* * *

	 

	Шаварт шигдсэн морь нь

	Шалавхан гаръя гэсэн шиг

	Шамдаж сайн зүтгэхдээ

	Бүлтгэр хөөрхөн нүд нь

	Бурууг уучилна уу гэсэн шиг

	Эзнийхээ царайг ширтээд

	Эрслэн хэд тэмүүлж

	Аягүй муухай шавраас

	Арай гэж тэр нь гарав.

	Яарсан Гончигдампил мордоод

	Заваарсан дайсан руу давхилаа

	Баатар маань хилчний

	Барааг харахаас эхлээд

	Балмагдаж тэд сандрахдаа

	Бачимдаж зугтахаа хүртэл

	Байдаг чадлаараа буудсаар

	Барж сумаа дуусчихжээ.

	 

	* * *

	 

	Хувь заяа шийдвэрлэсэн

	Хурц тулалдаан байтугай

	Хоёр хүн барилдсан

	Жижиг тэмцээнд хүртэл

	Дийлсэн хүн сүртэй байдаг.

	Халуун цусаа урсгасан

	Ширүүн энэ тэмцэлд

	Ялж дийлсэн эрчүүдийн

	Яруу сайхан биес нь

	Эрслэн эгц харшгүй

	Эрэлхэг омогтой үзэгдэхэд

	Сүүлгүй чоно шиг дээрэмчид

	Сүрдэж бүр тэвдээд

	Сүрхий их сандарч

	Бузар гараа өргөөд

	Бууж аяндаа өгөв.

	Баригдсан гурвыг нийлүүлж

	Баглаа хүлээг нь засаад

	«Хайрт сайхан хилд минь

	Халдаж довтолбол ингэдэг юм

	Харж тагнах нүдийг чинь

	Халхалж боодог ёстой юм» гэж

	Бүргэдийн саварт орсон

	Бүрэг муу амьтан шиг

	Үхэл хэзээ ирэх бол гэж

	Ухаан алдаад салгалцгаана.

	 

	* * *

	 

	Зуны дулаан салхи

	Зоригтой хоёр хилчний

	Зузаан хацрыг үнсэх шиг

	Зугаатай сайхнаар илбэнэ.

	Зэрэглээ татсан гүвгэрт

	Тоос манан суунаглаад

	Тэртээ харагдах ухааг

	Туслах хүчин нь давахад

	Төө зайгүй үерхэж

	Төрсөн ах дүү шиг болсон

	Байлдаанч олон нөхөд нь

	Баатрууддаа туслахаар ирлээ.

	Цалин цагаан морьтой хүн

	Цахилаад түрүүлж явах нь

	Үлдсэн бид хоёроо

	Өстнөөс түргэн аврах гэж

	Бага дэслэгч маань явна уу

	Баатар Доржжамц болов уу гэж

	Аюуш Гончигдампил хоёр

	Ажиглаж сүрхий харцгаана.

	 


VI

	
ЗӨӨЛӨН ЦАГААН ГАРЫГ ЧИНЬ БАРИХЫН ТУЛД

	 

	Зөөлөн цагаан гарыг чинь барихын тулд

	Зөнч сайхан нүдийг чинь харахын тулд

	Зөвлөх мэргэн үгийг чинь сонсохын тулд

	Зөвхөн чамдаа хайртай байхын тулд

	 

	Нэг олдох амьдралаа хоёр болгох сон

	Нэг бүтээх ажлаа арав болгох сон

	Нэр төрөө бодож аятай явах сан

	«Нээрэн овоо доо» гэж чамдаа үнэлэгдэх сэн.

	 

	Хүний хүү ингэж мэрийж байгааг

	Хүсэл сэтгэл нь ингэж долгилж байгааг

	Далдын хүчээр чи минь мэддэг ч болоосой

	Дасаж байгаа сэтгэлийг минь таадаг ч болоосой!

	 

	Ардаас салшгүй амьдралын минь бөхийг

	Алтнаас сольшгүй хайрын минь зүрхийг

	Ариун сэтгэлт бүсгүй минь мэдэх сэн болов уу

	Аминчлан хэлэх үгийг минь дуулах сан болов уу

	 

	Арван хурууг чинь алтаар бүрье гэвэл,

	Алд биеийг чинь торгоор хучъя гэвэл,

	Амраг чиний минь дургүй нь хүрнэ

	Амлан хэлэхгүйгээ, би бас мэднэ.

	 

	«Од сар хоёрыг надад бэлэглэ!» гэж

	Осолгүй нэг дуунд байдаг юм

	Орчлонд олдож болохоор нь

	Ололт бүхнээ чамдаа бэлэглэе!

	 

	Алтан гургалдай уянгалан донгодох нь

	Амгалан тагтаа намуухан дуугарах нь

	Алдарт дуучин хангинан дуулах нь

	Амраг түүндээ хэлээч! гэж шаардах шиг

	 

	Хамаг амьдралын шидэт хүчин болгож

	Хайрын зүрхэнд хайрцаглан хадгалсан

	Насандаа ганцхан хүнд хэлдэг

	Нандин нууцаа өмнө чинь дэлгэе.

	 

	Амь амьдрал хоёроо чамдаа өгье

	Аль байдаг сэтгэл зүрхээ зориулъя!

	Асар үнэтэй энэ бүгдийн минь оронд

	Амраг чи минь хайраа надад аль!

	 

	Алтан нар ажлыг минь магтаг!

	Алиман сар дурлалыг минь гайхаг!

	Анд нөхөд амьдралыг минь дэмжиг!

	Ард түмэн зүтгэлийг минь итгэг!

	 

	
Бууны дуу, дарийн үнэрийг жигшиж,..

	Бууны дуу, дарийн үнэрийг жигшиж,

	Бузар дайн, шившигт хядлагаас зугтан,

	Өндөр ургац, сайхан барилгыг мөрөөдөгч,

	Өнгөт тагтаа хөх тэнгэрт халин нислээ.

	 

	* * *

	
Бузар дайн үүрд устаж,..

	Бузар дайн үүрд устаж,

	Буу сэлэм музейд тавигдах

	Энх сайхан тэр цаг

	Эгээ удалгүй дэлхийд ирнэ.

	 


ТАМИРЫН ГОЛ УГАЛЗАЛНА

	Тансаг ариун устай

	Тамирын гол угалзална.

	Танхил өндөр оргилтой

	Булган уул сүндэрлэнэ.

	Цэлгэр баян хөндийдөө

	Цэцэрлэг хотоо босгосон

	Архангайн төвийнхний

	Амжилт нь юунаас ч сүртэй.

	 


Ямар нэгэн шинэ бүтээлд мэрийгээд,..

	Ямар нэгэн шинэ бүтээлд мэрийгээд,

	Яах аргагүй ядрах сайхан!

	Оролдон хийсэн тэр ажлыг нь

	Олон нийт үнэлбэл бүр ч сайхан!

	 

	Амьдралд тэрэнтэй адил сайхан юм

	Ахиад зөндөө байдаг байна.

	Хүн, хүнээ ойлголцоно гэдэг,

	Хүсэл дурлалаа хэлэлцэнэ гэдэг,

	 

	Далавчлан нисэж явдаг их жаргалыг

	Даллан дуудаж байгаа ч юм шиг,

	Дандаа түүнийг гартаа барихаар

	Дасган ойртуулж байгаа ч юм шиг.

	 

	Хийморь сэргэж, цог заль бадраад,

	Хий мөрөөдөл амилж, биетэй болоод,

	Уулын оргил шиг сүр орох шиг

	Туулын урсгал шиг хүч нэмэх шиг,

	 

	Багтаж ядсан бяр тэнхлээ

	Бадарч өрнөсөн билиг авьяасаа

	Халамжтайгаар нь олондоо өргөе!

	Хайртайгаар нь чамдаа өгье!

	 

	
Хорин дөрөвний өдөр маргааш болно...

	Хорин дөрөвний өдөр маргааш болно.

	Хонгор чамтайгаа би уулзана.

	Шигтгээ шиг нүдийг нь ширтэн байж,

	Шийдсэн үгийг нь догдлон чагнана.

	 

	Цолмон харцаа даруухан болгож,

	Цогтой нүүрээ буруулсхийгээд,

	«Чамд хайртай!» гэж зангирсан дуугаар,

	Чихэнд минь аяархан хэлдэг болов уу?

	 

	Харин ганц ч үггүй, толгой сэгсрээд,

	Хайрын минь галыг унтраах болов уу?

	Хар санаа бүхэн сэтгэлээс минь тонил!

	Хайр дурлалын хажууд хэзээ ч бүү яв!

	 

	Хардлага хагацал хоёр ялаа эдэлж,

	Хаашаа ч гаршгүй үхлээ хүлээг!

	Итгэл дурлал хоёр эгч дүү болоод,

	Идэр насны жаргалын дууг дуулаг!

	 


Биедээ үнэнч байхын тангараг болгож...

	Биедээ үнэнч байхын тангараг болгож

	«Би чамд хайртай!» гэдгээ чи надад хэллээ.

	Янагийн хайртай холбогдсон энэ гурван үгийг чинь

	Ямар ч цагт өөр хүн бүү сонсог!

	 

	Энэ үдшийн тогтуухан салхи цуурай болгож

	Эх нутагт минь өнөөдрөөс эхлэн дуулгаг!

	Ард түмэн өөрийнхөө хайртай нягт холбож

	Аз жаргалтай гэр бүлдээ биднийг багтаа! 

	 

	
ОРЧУУЛГЫН ХЭСЭГ

	
М. Ю. ЛЕРМОНТОВ : “БОРОДИНО”

	— Авалцан шатсан Москваг францчуудад өгсөн нь

	Арай жирийн хэрэг биш биз дээ.

	 

	Авга минь, ярьж өгөөч!

	 

	Байлдаан тулалдаанууд байсан л биз.

	Байх байхдаа жигтэйхэн байсан гэж ярилцдаг юм.

	Одоо хүртэл Бородиногийн4 өдрийн тухай

	Орос даяар шагшин дурсдаг нь жирийн хэрэг биш биз.

	— Тийм ээ, хүү минь, бидний үед

	Тийм айхтар хүмүүс байсан юм, одоогийнхтой адилгүй.

	 

	Та нар биш, баатрууд байсан юм.

	 

	Даанч хөөрхий минь, тэдэнд муу хүртээл оногдож

	Дайны талбараас цөөхөн хүн буцаж ирсэн юм.

	Хэрэв дээдсийн зарлиг байгаагүй бол

	Хэрхэвч Москвагаа өгөхгүй байсан юм.

	Хоорондоо бид дуугаралгүй ухарч билээ.

	Хор хөдлөөд байлдах юм сан гэж санагдаж билээ.

	 

	Өвгөчүүд ингэж үглэцгээж байсан юм.

	 

	«Яаж байна даа, бид чинь өвөлжөөндөө буусан юм шиг

	Яагаад дарга нар минь зүрхлэхгүй байгаа юм бол?

	Хүний мундирийг оросын жаданд

	Хүү татаж чадахгүй байгаа юм болов уу?» гэж байсан юм

	За одоо найзыгаа зочилно шүү дээ гэж бодоод

	Зантай сайн цэнэглэж авлаа би, их буугаа

	 

	Байзнаарай та минь, мушья5 гуайтай тулалдана байгаа,

	 

	Энд бидэнд маяглаад байхын ч хэрэг алга.

	Эвдэршгүй хана мэт ханаран дайтъя

	Арвин сайхан эх орныхоо төлөө!

	Амь насаа хайрлалгүй зогсъё!

	 

	Яг хоёр хоног бид харилцан буудалцлаа.

	Ямар ашиг байна даа, ингэж цаг нөхцөөх?

	 

	Гурав дахь өдрөө хүлээх боллоо.

	 

	«Галт сумаар галлах цаг болжээ» гэж

	Газар сайгүй ярьцгаах боллоо.

	Сүрт тулалдаан тал дунд болж

	Шөнийн харанхуй сүүдэрлэн ирлээ.

	 

	Бууныхаа суурин дээр, би дугхийхээр хажууллаа.

	Бузар их хөөр болж байгаа францчуудын чимээ

	 

	Үүр цайтал сонсогдож байлаа.

	 

	Тэгэхэд манай хонуурын газар чимээгүй,

	Тэнд зарим нь үнгэлдсэн малгайгаа цэвэрлэж байна

	Урт сахлаа шовгонуулан байж

	Ууртайгаар зарим нь жадаа хурцална.

	 

	Гэгээ дөнгөж тусахтай зэрэг

	Гэнэт цөм шуугин хөдөлцгөөв.

	 

	Жагсаалууд эгнээ эгнээгээр жирэлзэнэ.

	 

	Харин манай хурандаа цог жавхаатай эр байсан юм

	Хаанд зарц нь, солдатад6 эцэг нь байсан юм.

	Хөөрхий минь хайран хүн болдоор сүлбүүлээд,

	Хөвдөөр хучигдсан хөрсөн дор нойрсож байгаа даа

	 

	Алаг сайхан нүдээ гялалзуулан түүний хэлсэн нь

	«Ард минь Москва байна шүү, нөхөд өө!

	 

	Ах нартайгаа адил үхэцгээе!

	 

	Алтан амиа Москвагийн дэргэд өгцгөөе» гэж билээ.

	Тэгэхэд бид үхнэ гэж ам алдсан юм.

	Тэр тангаргаа ч Бородиногийн тулалдаанд

	Тэнгэртэй сайхнаар биелүүлж чадсан юм.

	 

	Хуйларсан утаан дундуур манай бэхлэлтийг чиглээд,

	Хуйрганасан үүл шиг францчууд хөдөлцгөөв.

	 

	Ер нь тэр жигтэйхэн өдөр болсон юм.

	 

	Морьтой явган цэргүүд тэмдгээ гялалзуулсаар,

	Морины сүүлд далбаагаа сагсалзуулсаар,

	Бүр бидний өмнөхөн жирэлзэж байлаа.

	Бүгдээр дэргэд минь тулаад ирлээ.

	 

	Барагтай бол та нар тийм тулалдааныг үзэхгүй биз дээ

	Барьж явсан туг нь үүл шиг байсан юм шүү дээ.

	 

	Гал улалзаж, утаа суунаглаж байлаа.

	 

	Галт сум исгэрч болд хангинаж байлаа.

	Улайран цавчсан байлдагчийн гар эцэж

	Уул шиг сүндэрлэсэн махан овоог

	Улайдсан ширмэн сум давахгүй байсан юм.

	 

	Ер нь Оросын гардан байлдах эрэмгий тулалдаан гэж

	Егөөндөө чухам юуг хэлдгийг тэр өдөр

	 

	Дайсан маань сайн мэдэж авсан.

	 

	Газар дэлхий, манай цээж шиг оволзож байсан

	Ганцхан дор, морь хүн хоёр овоологдож байсан

	Үй түмэн бууны зэрэг зэрэг буудалт

	Үргэлжилсэн байлдаанд тэнгэрийн дуу шиг нижигнэж байсан

	 

	Үдшийн бүрий барай болж байлаа.

	Үнэндээ бид маргаашийн тулалдаанд төхөөрөөд

	 

	Эцсийгээ үзэхэд ч бэлхэн байлаа.

	 

	Харин бөмбөрүүдээ учир дүрсгүй нүдсээр

	Хар санаат буруу номтон ч ухарлаа.

	Тэгэхэд бид шарх сорвио тоолж

	Тэр дороо нөхдийгөө бүртгэж авлаа.

	 

	 

	— Тийм ээ хүү минь! бидний үед

	Тийм айхтар эрэлхэг хүмүүс байсан, одоогийнхонтой адилгүй.

	Даанч хөөрхий минь, тэдэнд муу хүртээл оногдож,

	 

	Та нар биш - баатрууд байсан юм.

	 

	Дайны талбараас цөөхөн хүн буцаж ирсэн юм.

	Хэрэв бурхны зарлиг байгаагүй бол

	Хэрхэвч Москвагаа өгөхгүй байсан юм.

	 


М. Ю. ЛЕРМОНТОВ : “ШҮЛЭГЧИЙН ҮХЭЛ”

	 

	Алдар хүндийн боол нас баржээ7.

	Авьяа ихтэй цуу гүтгэлэгт унажээ.

	Цээжиндээ тугалга зоолгоод хонзонгоор буцалсаар..,

	Чин зоригт тэргүүнээ даржээ.

	 

	Яльгүй муусайн хорсол доромжлолын гутамшгийг

	Яагаад ч шүлэгчийн сэтгэл тэсвэрлэсэнгүй.

	Дээдсийн саналын эсрэг, тэр босоод

	Дээрхийн адил гав ганцаараа... тэгээд алагджээ.

	Алагдаж дээ, цурхиран уйлаад юугаа хийх вэ

	Аргаа барсан цагаатгалаар яах вэ?

	 

	Хувь заяа, нэгэнт хэргийг дуусгажээ.

	Хоолой нийлүүлсэн дэмий магтаалаар ч яах вэ?

	Ховор эрдэнэ шиг, түүний цогтой, чөлөөтэй авьяасыг

	Хортойгоор, та нар, мөрдөн хөөж байсан биш бил үү?

	Сэмхэн нуугдаж байсан хилэнгийн түймрийг

	Сэргээн хөөрөгдөөд зугаа хийж байсан биш бил үү?

	За яах вэ! Та нар наргицгааж л бай!

	Занаж бэлтгэсэн эцсийн тарчилгалтыг тэр давсангүй.

	Баясгалант цэцгийн баглаа гутан гулзайж

	Бадарсан зул жаргах шиг, суут гайхамшиг мөхөв.

	Алаач нь нинжийн сэтгэлгүй самбаа гаргаж

	Аюулт цохилтоо хийсэн хойно аврал алга!

	Гал нь үхсэн хоосон зүрх жигдхэн цохилно.

	Гар нь чичирч буу нь хөдөлсөнгүй.

	Гайхах юм, энд ерөөсөө алга.

	Газрын холоос үйлийн үртэй нь чулуудагдаж

	Хэргэм жаргал хоёр цулбуурдан барьж авахаар

	Хэдэн зуугаадаараа манайханд ирдэг оргодлууд шиг

	Тэр хүн, манай нутгийн хэв заншил, хэл бичгийг

	Тэсгэлгүй элэглэн хэрцгийгээр жигшсэн юм.

	Тэр хүн, манай алдрыг хайрлаж чадахгүй байсан юм.

	Чухам юунд гараа өргөснөө

	Цуст тэрхэн агшиндаа ойлж чадахгүй байсан.

	 

	Хайргүй гартан, өөртэй нь адилхан тулгарч

	Халти тэнэг хардлагын олз болсныг

	Гайхалтай сайхан чадлаар өөрт нь бичигдсэн

	Тэр нэгэн үл мэдэгдэх дотно дууч8 шигээ

	Тэр хүн нас барж, хүйтэн хөрсөнд булагджээ.

	Эрхэм энхрийлэл, үнэнч нөхөрлөлөөс юунд холдож

	Эрмэлзлийн дөл бадарсан чөлөөт зүрхэнд

	Эгнэгт атаархал болсон дээдэст очив?

	Яруухан идэр наснаасаа, хүний чанарыг таньдаг мөртөө

	Яльгүй муу гүтгэгчид юунд гараа өгөөв?

	Яах гэж, худал долигонуур занг нь итгэв?

	 

	Лав хэрэг нь өнгөрсөн урьдах титмийн оронд

	Лавраар9 бүрхсэн өргөст титмээ түүнд өмсгөжээ.

	Зүү шиг далд өргөснүүд нь тун ширүүн

	Зүг бүрээс алдарт магнайг нь хорлон хатгажээ.

	Тэр хүний хамгийн эцсийн агшин нь

	Тэнэгүүдийн шивнэлдсэн хуйвалдаанаар хорлогджээ.

	Хуурагдсан найдварын далд гомдлыг хадгалж

	Хонзонгоо авна гэж дэмий горьдсоор үхжээ.

	 

	Онц гайхамшигт дуунуудын чимээ тасарлаа.

	Одоо тэр, дахин дуулахаа болилоо.

	Дуучийн оронд давчхан бөгөөд уйтгартай,

	Дуугүйн тэмдэг аман дээр нь дараастай

	Адгийн муухай жигшүүрт явдлаараа

	Алдар гарсан эцгүүдийн үр сад та нар

	Зомгол болсон хэмхэрхий дээр тавхайгаараа зогсож

	Зол жаргалын тоглоом болон гомдогсдын төрлийнхөн,

	Эзэн ширээний дэргэд хуйрагчид та нар,

	Эрх чөлөө, суу заль, алдар гавьяаны яргачид мөн.

	 

	Та нар хуулийн саравчинд хоргодоцгоо!

	Та нарын өмнө үнэн ба шүүх байна! Бүү дуугарцгаа!

	Байна, бурхны шүүх байна, самууныг таригчид аа!

	Байх байхдаа догшин шүүгчид байна, тэр хүлээж байна.

	 

	Сайхан алтны жингэнэм дуунд тэр худалдагдахгүй.

	Санаа хэрэг хоёрыг урьдаас мэддэг юм.

	Тэгэхэд та нар, гүтгэлт рүүгээ дэмий гүйцгээнэ байх,

	Тэр чинь ч та нарт дахин тус болохгүй!

	Аль байдаг хар цусаараа тургивч та нар,

	Ариун шударга шүлэгчийг бузарлаж чадахгүй!

	 


А. М. ГОРЬКИЙ : “БҮСГҮЙ ҮХЭЛ ХОЁР”

	 

	I

	Хаан дайнаас буцаад тосгоны дундуур

	Хар уураар зүрхээ хурцлан явж гэнэ.

	Эгнэн ургасан ховол модны бутны цаана

	Эмэгтэй хүний тачигнатал хөхрөх сонстож гэнэ.

	Улаан зээрд хөмсгөө ууртайгаар атируулаад

	Унасан морио хаан, омогтойгоор давираад

	Өнөөх бүсгүй рүү шуурга шиг довтлон очоод,

	Өвч хуягаа хангинуулан байж хэлсэн нь:

	«Балагт дайсан, намайг дийлж ялалт байгуулаад,

	Байдаг цэргээ би юу ч үгүй болтол цохиулаад

	Бараа бологсдынхоо тэн хагасыг олзлуулаад,

	Бас дахин шинэ цэрэг авахаар явж байхад

	Яагаад чи шүд амаа ярзайлгаад инээж байгаа юм бэ?

	Яасан айхтар цадигаа алдсан бүсгүй вэ?

	Тэнгэр эзэн чинь би байна. Гомдол зовлонд учраад байна.

	Тэгэхэд чиний тэнэг инээдмээр яах юм бэ? гэж хаан уурлажээ.

	Хантаазаа эвтэй болгон засаж аваад

	Хаандаа тэр бүсгүй хариулан хэлж гэнэ.

	«Хонгортойгоо би ярьж байна. Эзэн эцэг минь!

	Хойшоо байгаач дээ, хойшоо байгаач!» гэж гэнэ.

	Халуун сүмийн дотор асаж байгаа зулаас ч

	Хамаагүй түргэн шатах дурлал бас байдаг юм.

	Харин тийм дурлалаар дурлавал, юу хаантай сэлтэй юм!

	Хаанаас түүнтэй ярилцаж байх цаг гарах вэ.

	Дургүй нь хүрээд хаан сүйд болтол уурлаж гэнэ.

	Дуулгавартай бараа бологчдодоо ингэж тушааж гэнэ.

	«Задарсан бүсгүйг барьж аваад хар гэрт хаш!

	За за ер нь боож албал ч дээр биз» гэж гэнэ.

	Бирд шиг муусайн түшмэд, адуучин бүгдээрээ

	Бялдууч царайгаа хуурамчаар хувиргаад,

	Жаал бүсгүй рүү чөтгөр шиг үсрэн очиж гэнэ.

	Жартгай хар үхлийн гарт тэр бүсгүйг өгч гэнэ.

	 

	 

	II

	Харгис шулмыг үхэл ерөөсөө дагамтгай байдаг юм.

	Харин тэр өдөр үхэл өөрөө ааш муутай байжээ.

	Чухам хамгийг сэргээдэг хаврын амьдрал, дурлалын үр

	Чавганц болсон үхэлд хүртэл төлжин ирдэг байжээ.

	Өмхийрсөн махаар үргэлж зууралдан ноцолдож,

	Өвчин бүр дөхөм болон тонилгож байх яршигтай.

	Балагт үхлийн цагаар үеийг хэмжин суух уйтгартай.

	Бас ашиггүйгээр амьдрахыг хүсэх цаг байдаг бололтой

	Гай болсон үхэлтэй зайлшгүй учрахын өмнө

	Гагцхүү дэмий аймшгийг хэн бүхэн мэдэрдэг юм.

	Олон хүмүүсийн бачимдал айлтаас үхэл халширчээ.

	Оршуулах, гашуудах явдлаас тэр залхжээ.

	Ерөөсөө бохир, өвчин хоёрыг үхэл эрхэлдэг юм.

	Ертөнц дээрх хамгийн зохисгүй ажлыг тэр сурмагаар хийдэг юм.

	Үхлийг огт хэрэггүй гэж хүмүүс үздэг.

	Үнэндээ тийм чадал үхэлд гомдолтой л санагддаг биз

	Хүмүүс биднийг харахаас үхлийн уур хүрдэг юм.

	Хүрсэн тэр ууртаа манай ертөнцөөс,

	Шалавхан тонилговол зохихыгоо цааш нь харуулахгүй,

	Шал өөр хүнийг заримдаа аваачих явдал гардаг юм.

	Танхай үхэл чөтгөрт дурлах сан бол уу?

	Тамын бүгчим халуунаар амьсгалах сан бол уу?

	Буржгар улаан чөтгөртэй хоёул

	Булай дурлалдаа шаналж цурхиран уйлах сан бол уу?

	 

	 

	III

	Аймшигт цохилтыг дав ч үгүй хүлээж

	Ариун тэр бүсгүй үхлийн өмнө зоригтой зогсоно.

	Идэш болсон бүсгүйг өрөвдөж, үхлийн хэлсэн нь:

	«Иш чааваас даа, яасан ч залуухан харалмарав дээ!

	Тэнд чи хааны өөдөөс юу гэж хэрцгийрэх ээ вэ дээ?

	Тэр хэрэгт чинь би чамайг ална даа» гэж гэнэ.

	Хариуд нь бүсгүй хэлэхдээ «Бүү надад уурла.

	Харин уурлах хэрэг чамд ер байхгүй.

	Ховол модны ногоон бутны цаана

	Хонгор намайг анх удаа үнссэн юм.

	Харин гай болоход хаан дайнаас зугтаж явсан юм санж.

	Хаанаас тэгэхэд, хаантай ярих цаг байх вэ дээ, надад!

	Эзэн минь хойшоо байгаач дээ, хойшоо байгаач!» гэсэн юм.

	Энэнээс өөр олон үг хэлээгүй юм.

	Гэмтэй ч юм хэлчих лээ гэж бодоогүй юм.

	Гэтэл, харж байна уу? Ийм болж орхилоо доо.

	Үгүй дээ яах гэх вэ дээ. Үхлээс нуугдах газар байх биш.

	Гүйцэд дурлаж амжилгүйгээр л үхэх болж дээ.

	Чин сэтгэлээсээ би гуйя, Үхэлхэн минь!

	«Чи намайг дахин үнсэлцүүлж өгөөч дээ!» гэж гэнэ.

	Үхлээс ингэж гуйж байсан удаа ер байсангүй.

	Үхэлд энэ үгнүүд тун гайхалтай санагджээ.

	«Ертөнцөд хэрэв хүмүүс үнсэлцэхээ боливол

	Ерөөсөө би юугаар амьдрах вэ?» гэж боджээ.

	Ясаа бүлээцтэл хаврын наранд ээгээд

	Яг л могой шиг атиралдан байж үхлийн хэлсэн нь:

	«За яах вэ, тэг, тэг, бушуухан үнсэлц.

	Заавал чамайг үүрээр ална шүү, энэ шөнө чинийх болог!»

	Ингэж хэлээд чулуун дээр сууж хүлээлээ гэнэ.

	Ирт хэлээрээ хадуурын төмрийг долоолоо гэнэ.

	Яах аргагүй баярласандаа бүсгүй уйлж гэнэ.

	«Яв, яв, бушуу яв!» гэж үхэл зандарч гэнэ.

	 

	 

	IV

	Майжгий болсон сүрэл шаахайгаа үхэл тайлж хаяад

	Маш сайхан хаврын наранд эелдгээр ээж

	Чулуун дээр хэвтэж байгаад унтаж орхижээ.

	Чухам муухай, аягүй муухай зүүдээр үхэл зүүдэлжээ.

	Төрсөн эцэг Кайн нь түүнд үзэгдэж гэнэ.

	Төө зайгүй гуч хүү Исикриоттойгоо явна гэнэ.

	Яах аргагүй өтөлж зөнөсөн хоёр байна гэнэ.

	Яг л хоёр могой шиг уул өөд мөлхөж явна гэнэ.

	Булингарт нүдээрээ тэнгэр өөд хараад

	«Бурхан минь!» гэж Кайн гунигтайгаар дуугарчээ.

	Газраас нүдээ салгалгүй доошоо хараад

	Ганьхарсан дуугаар «Бурхан минь!» гэж Иуда хэлжээ.

	Будант уулсын дээгүүр, улаан туяат үүлсийн дунд

	Бурхан багш хажуулсхийгээд ном уншиж байна гэнэ.

	Тэр номын үсэг нь үй түмэн одод юм гэнэ.

	Тэнгэрийн заадал түүний зөвхөн нэг хуудас нь юм гэнэ.

	Барсгар уулын оргил дээр Архангель зогсож байв.

	Багц цахилгааныг цагаан гартаа барьж байв.

	Хамт явагсдадаа, түүнээс ширүүнээр хэлсэн нь:

	«Хаанаас та нарыг бурхан хүлээж авах вэ. Зайлцгаа!» гэж гэнэ ээ.

	«Михайл минь!» гэж Кайн гомдол гарган гангинасан нь:

	«Миний нүгэл хорвоод тун их гэдгийг би мэднэ.

	Ариун сайхан амьдралыг яргалагч үхлийг би төрүүлсэн юм.

	Авлигач тэр, золиг үхлийн эцэг нь би юм» гэхэд

	Хажууд нь явсан Иуда «Михайл минь!» гээд хэлсэн нь:

	«Харин миний хийсэн нүгэл Кайнынхаас илүү.

	Яагаад гэвэл нар шиг ариун бурхны зүрхийг

	Яргачин үхэлд аваачиж өгсөн хүн би юм» гэжээ.

	Уршигт тэр хоёр дуу нийлүүлэн хэлсэн нь:

	«Уучлалтыг гуйж мөргөөгүй байна шүү дээ.

	Бид хоёрыг бурхан өчүүхэн төдий өрөвдөг! Михайл минь!

	Бид хоёрт ядахдаа ганц үг ч бол хэлэг!» гэж гэнэ.

	Гэтэл, намуухан дуугаар Архангель ингэж хэлжээ.

	«Энэ тухай би гурван удаа бурханд айлтгасаан.

	Эхний хоёр удаа тэр надад юу ч хэлээгүй.

	Адаг сүүлд нь толгойгоо гэдийлгээд айлдсан нь:

	Амьдралыг үхэл устгаж байгаа цагт

	Кайн, Иуда хоёрт уучлалгүй гэж мэд!

	Тэр муухай үхлийг хэний хүч үүрд үгүй хийж чадна.

	Тэр, тэднийг уучлаг!» гэж айлдсан юм гэжээ.

	Тэгэхэд ахыгаа алагч, урвагч хоёр

	Тэсгэлгүй ихээр цурхиран гангинацгаав.

	Өндөр уулын орой дээр тэврэлцэж аваад

	Өмхий намгийн ёроол руу өнхрөн унацгаав.

	Харанхуй тэр намагт нь савдаг, боохолдой, чөтгөрүүд

	Хашхиралдан хөхрөлдөн галзуурцгааж байлаа.

	Наанаас очсон тэр хоёрын өөдөөс

	Намгийн хөх галаар нулимцгааж байлаа.

	 

	 

	V

	Өтөлсөн үхэл жин үдийн орчим сэржээ.

	Өндийгөөд харахад өнөөх бүсгүй нь ирээгүй байжээ.

	«Бүр нэг самуурсан тархи юм даа» гээд нойрмоглон байж

	«Бүтэн шөнө чамд бас багаджээ» гэж үхэл гангинана.

	Бургасан хашааны цаана ургасан наран цэцгийг таслаад

	Булай их шохоорхож шиншлэн үзнэ.

	Улиас модны шижир алт шиг сайхан навчис

	Улааран, шаргалтан нар шиг гялалзахыг сонирхоно.

	Чанга биш аяархан дуугаар нар өөд харж байгаад

	Чадах ядахаараа гоншигнон дуулсан нь:

	«Хайргүй гараар, хүмүүс

	Хавь ойрыгоо алцгаах юм.

	Бусад нь түүнийг оршуулахдаа:

	Бурхны оронд төрөөрэй! гэцгээх юм.

	Хүмүүсийг, эзэрхгүүд зодож хөөх юм.

	Хөөрхий тэд нь тэсэхгүй үхэцгээх юм.

	Тэгэхэд бусад нь өнөөхөө хэлсээр л оршуулах юм.

	Тэгээд би юуг ч ойлгохоо болилоо.

	Ариун шударга үхэвч, хулгайч үхэвч,

	Ав адилхан харамсан гуньж

	Бусад нь түүнийг оршуулахдаа

	Бурхны оронд төрөөрэй гэх юм!

	Өөдгүй бүдүүлэг, мал, тэнэгийг

	Өөрийн гараар би алавч

	Бусад нь хэнийг ч ялгалгүйгээр -

	«Бурхны оронд төрөөрэй!» гэх юм.

	 

	 

	VI

	Үхэл дуулж гүйцээд уурлаж эхэллээ.

	Үнэндээ ч маргааш нь ойноосоо өнгөрчээ.

	Бас л өнөөх бүсгүй нь буцаж ирсэнгүй.

	Базаахгүй юм ч болжээ. Үхэл ер тоглох дургүй

	Одоо ч улам уурлаж улам догширч гарлаа.

	Ороолтоо ороож шаахайгаа углаж авлаа;

	Нар жаргаж, шөнө болохыг тэсвэрлэж ядан хүлээсээр

	Намрын үүлсээс сүртэйгээр замдаа орж явлаа.

	Ганц цаг болоод харсан чинь, хэсэг ойн дунд

	Ганган шид модны самарт мөчрийн дор

	Сарны туяанд гялтганан харагдах торгомсог зүлгэн дээр

	Сайхан тэр бүсгүй хаврын дагина шиг сууж байлаа.

	Хавар, эрт цагийн нүцгэн газар уу даа гэмээр

	Ханагар хэнхдэгээ ичгүүргүй яржээ.

	Торго адил зөөлөн, согооны арьс шиг бие дээр нь

	Толбо татаад үнсүүлсний тэмдгүүд илхэн үзэгдэнэ.

	Бондойсон хоёр хөх нь түүний цээжийг чимж

	Бодол болсон харцтай од мэт гэрэлт нүдээр

	Тэртээ дээр зөрөг шиг харагдах шөнийн огторгуй дахь

	Тэнгэрийн заадлыг алгуурхнаар ширтэн байна.

	Шаналсан нүдний нь доод зовхи дээр хөхөвтөр сүүдэр татаад

	Шархалсан юм уу гэмээр уруул нь час улаан болжээ.

	Хайрт бүсгүйнхээ зөөлөн өвдгийг дэрлээд

	Хархүү нь эцсэн буга шиг хэвтэж байлаа.

	Энэ бүгдийг харсаар байгаа үхлийн хоосон гавлаас

	Эрчилсэн хилэнгийн гал аяндаа унтарч байлаа.

	«Бурхнаас ичиж зовсон Ева хүүхэн

	Бутны цаана нуугдсан шиг яаж байна даа? Чи!» гэж гэнэ.

	Сартай, одтой тэнгэр шиг саруулхан биеэрээ

	Сайхан хонгорыгоо үхлээс халхлаад

	Бахтай тэр бүсгүй зоригтойгоор хэлсэн нь:

	«Байзнаарай, намайг битгий хараа!

	Барьж явдаг хадуураа бүү хангинуул!

	Битгий хашхичиж байж хөөрхийг минь айлга!

	Би одоо очоод булшиндаа хэвтээд өгье.

	Хайрт хонгорыг минь урт наслуулаарай!

	Харин болзоондоо очоогүй нь миний буруу.

	Үхэлд хүрэхэд хол юм биш дээ гэж бодоод

	Үнэндээ хархүүгээ дахин нэг тэвэрье гэж санасан юм.

	Үүнд минь надтай ингэж байх жаргал биш үү.

	Үнэхээр өөрөө ч сайхан эр шүү.

	Хацар дээр минь, уруул дээр минь,

	Харж байна уу, ямар тэмдгүүд үлдээснийг?

	Галт улаан цэцэг булбарайгаа дэлгэсэн шиг

	Ганган өнгөөр цэцэглэж байхыг үзэж байна уу? гэхэд

	Ярвигт үхэл ичсэндээ аяархан мишилзэж хэлсэн нь:

	«Яршиг даа. Нартай үнсэлцсэн юм шиг сүйд болж гэнэ.

	Хэрхэвч чи ганцаараа надад учирч байгаа биш шүү.

	Хэдэн мянгаар нь би тонилгож байх ёстой шүү.

	Хэзээнээсээ цагт үнэнчээр үйлчилдгийг би

	Хэрэг явдал их байна. Өөрөө би өтөлсөн амьтан,

	Яах аргагүй, минут бүхнийг хайрлах хэрэгтэй,

	Яв, яв, жаал бүсгүй, бушуухан яв!» гэж гэнэ.

	Харин өнөөх бүсгүй бас л хэвээрээ

	«Хайрт хонгор минь намайг үнсэг л дээ.

	Газар тэнгэр алин ч гэсэн дахин надад байхгүй.

	Гагцхүү сэтгэл минь далдын хүчээр бялхжээ.

	Эндхийн биш, гэрэл сэтгэл дотор минь асаж байна

	Эрхэмсэг хувь заяанаас надад айх юм алга.

	Энд одоо бурхан ч, хүн ч надад хэрэггүй.

	Хүүхэд, өөрөө өөртэйгөө эрхэлж жаргаж байдаг шиг

	Хүсэл дурлал, өөрөө өөртөө дурлаж байна» гэжээ.

	Үнэнч бүсгүй энэ дууг тасалж чадахгүйгээ мэдээд

	Үхэл гуай гүн бодолд дарагдаж дуугүй байлаа.

	Хорвоо ертөнцөд нарнаас гоёмсог бурхан байдаггүй

	Хосгүй дурлалын галаас гайхамшигт гал байдаггүй!

	 

	 

	VII

	Авлигач үхэл дуугүй байлаа. Гэтэл, бүсгүйн үг нь

	Атаархлын галаар түүний ясыг төөнөж байлаа.

	Халуун хүйтэн хоёрт харшуулан тарчилгаж байлаа.

	Харин үхлийн зүрх ертөнцөд юуг үзүүлдэг бол доо?

	Уршигт тэр үхэл эх биш боловч эмэгтэй шүү дээ.

	Ухаанаас нь зүрх нь илүү хүчтэй шүү дээ.

	Өөдгүй үхлийн муухай хар зүрхэнд

	Өрөвдөх, хилэгнэх, гунихын оронцог бас байдаг юм.

	Хэний сэтгэл зэрлэг гунигийн хорт хэлээр хатгуулбал

	Хэнд үхэл, бат чангаар дурласан болбол

	Хорт үхэл түүндээ шөнө дүл дотночилж

	Хойд насны энх амгалангийн тухай шивнэдэг.

	«Ертөнцөд болоогүй гайхамшиг болог!» гэж үхэл хэлээд

	Ер нь би чамд зөвшөөрч орхиё! Чи амьдар!» гэж гэнэ.

	Харин би чамайг сүүдэр шиг дагаж явна шүү.

	Хаа дурлал байвал, би түүний дэргэд мөнх байна! гэж гэнэ.

	Энэнээс хойш дурлал үхэл хоёр өнөөдрийг хүртэл

	Эгч дүү хоёр шиг салшгүй явж байна.

	Дурлалын хойноос хурц хадуураа барьсан үхэл дагаж

	Дурлал эгчдээ тархиа эргэтэл илбэдүүлсэн тэр

	Гайхалтай хурим дээр ч, гашуудал тайлах цайллага дээр ч,

	Газар сайгүй төрхөм худ хоёрын жуулчлагч шиг

	Амьдралын зол жаргал, дурлалын баяр баясгаланг

	Амралт, хэлбэрэлтгүйгээр хийлцэж явдаг юм.

	 


Н. ТИХОНОВ : “КИРОВ БИДЭНТЭЙ”

	 

	I

	Хар дарсан аймшигтай зүүд мэт

	Ленинградын сүрлэг шөнүүдэд

	Харанхуйд хучигдсан аварга барилга

	Бүслэлтийн дунд нам гүм байлаа.

	Тэр чимээгүйг тулалдаан цочоож

	Байраа эзлэхийг түгшүүр дуудан

	Тэнд, Нева дээгүүр бөмбөг исгэрч,

	Бадарсан гал, гүүрийг түймэрдэн

	Шөнийн, агаарын довтлол дунд

	Холын бууны дуу нижигнэж байхад

	Ленинградын сүрлэг шөнүүдэд

	Хотын дотуур Киров явж байна.

	Хайрт цэргээ манлайлж явах шиг

	Аяныхаа шинелийг өмсөөд

	Хатуу тулалдаанд явж байсан шиг

	Алхаа гишгээ ч тайван хэвээр

	Малгайд нь таван хошуу улалзана.

	Мэлмийд нь цог жавхаа гялалзана.

	Ленинградынхныг хайрласаар

	Зориг чадлыг нь бахдан явна.

	 

	 

	II

	Тэнгис чинь Ленинградыг хамгаалж

	Усан дээр харуул зогсож байлаа.

	Тэр урамтай залууг хараад

	Урьдын явдал түүнд санагдлаа.

	Дархан Астраханийн талын дунд

	Түүхтэй Ижилийн эртийн дагуу

	Дайтан явсан Каспийн тэнгисчид

	Түүний сэтгэлд илхэн санагдлаа.

	Энд зогсож байгаа шөрмөстэй залуу,

	Яг л тэдэн шиг жавхлантай

	Эрхэм баатарлаг хүч чадалтай

	Яавч энэ бол жирийн хэрэг биш.

	Бүрэнхийд прожектор гялсхийж

	Бүчтэй малгайг нь гийгүүлэхэд

	«Киров» гэсэн дайчин үсэг

	Цахилгаан мэт жирвэсхийнэ.

	 

	 

	III

	Хашаа байшин эвдрэн хэмхрээд

	Хонхор нүх хүнхийн харагдагч

	Ленинградын сүрлэг шөнүүдэд

	Хотын дотуур Киров явна.

	Догшин, шударга тэр цэрэг

	Хотын дундуур алгуур явна.

	Эл хуль зэврүүн, оройн цаг

	Завод цайз мэт харагдана.

	Энд ажил хөдөлмөрт амралтгүй

	Завсарлага, нойроо ч мартана.

	Хүмүүс гагцхүү их хэргийн төлөө

	Хөлс хүчээ шавхан байна.

	Алсын бууны сум, тасагт дэлбэрч

	Улаан дөл дүрэлзсээр байхад

	Аймшиг, ядралыг элдэн хөөж

	Улам зоригтойгоор хөдөлж байна.

	Хүмүүс гэнэт цочин цугларахад

	Өвгөн үгээ хэлэхээр шийдлээ.

	Хөгшний шантаршгүй шударга хэл

	Чухам юу гэхийг сонсъё.

	Усан шөл талх хоёр маань ч гэсэн

	Алт шиг ховор болог, гэмгүй

	Улам л болд шиг бат зогсъё.

	Амрах цаг хэзээ ч олдоно.

	Дайсан хүчээр дийлж чадахгүйдээ

	Өлсгөлөнгөөр хавчих гэнэ.

	Ленинградыг нь Оросоос булаан авч

	Ленинградынхныг олзлох гэнэ.

	Дайсны энэ хүсэл огт биелэхгүй!

	Ариун Невагийн эрэг дээр

	Дайчин Оросын ажилчин ард

	Атаатанд үхэвч бууж өгөхгүй!

	Заавал хангана, бид фронтоо!

	Хортны бүслэлтийг сэт цохино.

	Заводоо Кировоор нэрлэснээ

	Хорондоо бид хадгалж чадна.

	 

	 

	IV

	Ленинградын сүрлэг шөнүүдэд

	Хотын дотуур Киров явна.

	Төрөлх нутгаа хамгаалах тэмцэлд

	Зөвлөлт улс хүчирхгийн дээр

	Түмэн ард мохошгүй гэж санахад

	Зүрхэнд нь баярын гал бадарна.

	Харин бууны дуу ойртох тусам

	Улам дэргэд нь дэлбэрэлт болно.

	Хажууд нь бөмбөг унан тэсрэхэд

	Утаа бургин байшин нурна.

	Зогсолтгүй, хана, тулгуур ойчсоор

	Тоосго сүнгэнэн үсэрч л байна.

	Зоригт бүсгүй отрядын хамт

	Тоох ч үгүй туслахаар яарч явна.

	Энд, бусдын амийг аврахын тул

	Өөрийн амийг үл хайрлана.

	Энэ бол идрийн зориг жавхлан

	Үүнийг чухам юу ч үл дийлнэ.

	Ленинградын сүрлэг шөнүүдэд

	Хотын дотуур Киров явна.

	 

	 

	V

	Хувьсгалт нууц тэмцлийн ширүүн цагт

	Туж цастай Казбекийн уулс дунд

	Зөвлөлт засгийн үе эхэлснийг

	Тунхаглагч их цэрэг нь байсан юм.

	Алс талын дундах шөнийн гал

	Сүүмэн сүүмэн гялалзсан

	Астрахань дахь халуун тэмцлийн

	Сүрхий өдрүүд санагдана.

	Зовлон, аюул, түгшүүрийн дундуур

	Тэмцлийн хязгааргүй их талбайд

	Зоримог, энэрэнгүй түүний зүрх

	Тэнхэл хүчийг тэтгэж байлаа.

	Харин түүний большевик сэтгэл нь

	Аварга их хэрэгт дурлаж

	Хамгийн эцсийн хайр талархлаа

	Ажилч Ленинградад өгсөн юм.

	Нөгөө хорт сум исгэрсэн өдөр

	Хайрыг нь хүлээсэн түмэн ард

	Нөхөр, удирдагч, эцгийн ёсоор

	Хагацах ёсоо хийж билээ.

	Тэгэвч Киров тэдний дунд амьд

	Ажил тэмцэлд яарсан хэвээр

	Тэр гайхамшигт нэрийг бодохын хамт

	Сэтгэл зүрх зоригоор бялхана.

	 

	 

	VI

	Лэглийсэн бэхлэлт нүх, гудамж дүүрч

	Хаалганд хүртэл окоп ухсан

	Ленинградын сүрлэг шөнүүдэд

	Киров хотын захад алгуур явна.

	Харвасан пуужингууд үзэгдэж

	Түймрийн, шөнийн туяа улайна.

	Харин тэнд, немцийн10 зэрлэг лагерьд

	Түйвээлт дайсны харуул нуугдана.

	Тэндээс автомат бүдэг дуугарч

	Гал нь оч шиг гялалзана.

	Тэнд эвдэрсэн танкнууд лүглийн байх нь

	Ган хуяг шиг сүүмэлзэнэ.

	Гэр байшин тааламжтай бүхнээ

	Өөрийнхөө охинтой надад өг.

	Гэдсийг минь хоолоор цатга гэж

	Өстөн, хот тийш зэрлэг дайрна.

	Дээрэмдэж авсан эмэгтэйн дээл дээр

	Горзойтол, буугаа зүүгээд

	Дэвслэгдэж гишгэгдсэн тарианы газраас

	Голомт руу чинь тэмүүлж байна.

	Галзуурсан дайсны замыг хаахаар

	Ард түмэн маань босоцгоов.

	Гранатаа барьсан зоригт өвгөн ч

	Атаатантай тулахаар гарав.

	Нэг дээр нь «Эх орны төлөө!» гэсэн

	Нөгөө дээр нь «Киров» гэж бичсэн

	Нэртэй сүртэй аварга танкнууд

	Нүсэр байлдаанд довтлон орлоо.

	Их бууны ширүүн галын доогуур

	Ленинградын сүрлэг шөнүүдэд

	Яргачин немцийг авслахаар

	Ленинградынхан байлдацгаав.

	Ялгуусан улаан туг тэдний дээр

	Ялалтыг даллан намирахад

	Ямагт Ленинградтай хамт амьдрагч

	Кировын нэр цэргээ жолоодлоо.

	 


М. РЫЛЬСКИЙ : “ЭНХ ТАЙВНЫ ТӨЛӨӨ”

	Ертөнц дээрх энх тайвны төлөө гэдэг бол

	Ерөөсөө ард түмний төлөө!

	Хаврын урины төлөө! Урсгалын төлөө!

	Хамаг бидний урт удаан амьдралын төлөө гэж байгаа юм.

	 

	Ертөнц дээрх энх тайвны төлөө гэдэг бол

	Ерөөсөө багачуудын амьдралын төлөө!

	Бадрангуй хөдөлмөрийн төлөө! Цэцэрлэгийн төлөө!

	Багсарсан сайхан цэцгүүдийн төлөө гэж байгаа юм.

	 

	Улс түмэн бүхний энх тайвны төлөө гэдэг бол

	Угаасаа дайн өдөөгчдийн эсрэг,

	Уршигт дайн гаслан хоёроор

	Уут тулмаа дүүргэгчдийн эсрэг гэж байгаа юм.

	 

	Ертөнц дээрх энх тайвны төлөө гэдэг бол

	Ерөөсөө тариалангийн төлөө!

	Гэгээн дэлхий дахинд зол жаргалын төлөө!

	Гэрэлт Кремлийн үнэнийг сонсохын төлөө гэж байгаа юм.

	 


К. СИМОНОВ : “КАНАДАД БОЛСОН ЦУГЛААН”

	Тэнд би илтгэгчийн байранд гарлаа.

	Тэр танхим, дайныг надад санагдууллаа.

	Чих дүлийртэл нижигнэдэг буудалтын өмнөх

	Чив чимээгүй нам гүм, санаанд орлоо.

	Хамгийн түрүүчийн гурван эгнээнд

	Харш талынхан сууцгааж байна.

	Эд эсэргүүцэн исгэрнэ гэдгийг

	Эртнээс бидэнд сануулан хэлж билээ.

	Залуухан цатгалан тэд, хоёрхон алхмын цаана.

	Занал хорслоо дарж ядан, гурван эгнээнд

	Хөмхийгөө зууж, кармандаа гараа хийгээд,

	Хөлөө ачиж сууцгааж байгааг,

	Цугаараа хивж байгаа юм шиг хязуураа зуугаад,

	Цуваа ч тайлалгүй байцгааж байгааг,

	Илтгэгчийн байранд гарахтайгаа зэрэг,

	Ив илхэн үзлээ би, сайн ч харлаа!

	Аа, дайсны нүүр ийм байдаг байна.

	Ар талаар нь гэрэл гэгээ ч алга,

	Нөмөрч нүүгэлтсэн тэр харанхуйн дунд

	Нөхөд минь магад бий л байх.

	Тэртээ сүүмэлзэж байгаа бүрэг баргийн дунд

	Тэдний минь суугаа эгнээ бий биз.

	Тэнд, нөхөд минь байгаа л байх.

	Тийм ч биз, тэд минь байгаа ч биз.

	Цовоо тэд маань наддаа харагдахаар

	Цог бадарсан нүд нь од шиг гэрэлтэг!

	Эхний эгнээ тамхиа баагиулж байна.

	Эдний цаана, бүрэнхий хэвээрээ л байна.

	Уугьж байгаа тамхины нь галд хайруулах шахаад

	Урагшаа алхаж би, үгээ эхэллээ.

	Дороо хэвтэж үлдэхгүйн тулд

	Довтолгоонд үсрэн орж байгаа юм шиг

	— Орос улс, Сталин, Сталинград! гэж

	Омог төгөлдөр үгээ би хэллээ.

	Хамгийн түрүүчийн гурван эгнээ дуугарсангүй

	Харин тэртээ араар нь аяархан шуугьцгаав.

	Ангайж суусан эхний хэдийн дээгүүр

	Амжиж бодохын ч зав чөлөөгүй

	Өргөн ус үерлэн давлагаалах шиг

	Өндөр уул тэр аяараа хөдлөх шиг

	Угтан дуугарч байгаа «Ура» нижигнэлээ.

	Учиргүй их шуугиан ч гарлаа.

	Аргагүй шөнө дунд боллоо. Илүү ч удлаа.

	Аль эрт эхэлсэн цуглаан үргэлжилсээр байлаа,

	Танхимд байсан улс босоцгоолоо, бас дууллаа.

	Танхимд байхад аятайхан ч боллоо.

	Яаж ч мэднэ гэсэн шиг эхний гурван эгнээ

	Ямар ч чимээгүй сууцгааж л байна.

	Ам дүүрэн ус балгасан юм уу гэмээр

	Азгүй тэд дөрвөн цаг дуугарсангүй.

	Яриад ч байхааргүй мэдээжийн юм болохоор

	Яаж төгссөнийг нь би хэлсэнгүй

	Дайнаар биднийг занаж байгаа энэ үе

	Дайчин тэр танхим надад санагдаж байна.

	Хамгийн түрүүчийн гурван эгнээ нь биш,

	Харин танхим нь, хань нөхөд минь дурсагдаж байна.

	 


ЕВГ. ДОЛМАТОВСКИЙ : “ШҮҮХ”

	Араатан фашистын толгойлогчдыг Ньюрнбергт авчирсан шиг,

	Америкийн ажилчид, бидэнтэй мөр зэрэгцэн босоод,

	Аюулт шинэ дайн шатаагчдыг шүүхэд авчирна.

	Аврал мөргөл нь ч, бөмбөг нь ч, тэдэнд тус болохгүй

	Шившигт хэргийг нь орчуулж байгаа хүүхнүүдийн дуу

	Шилэн цонхны цаанаас радиогоор дахин дуулдана.

	Ялтны ширээн дээр суугчдыг харах хэрэг надад алга.

	Яллагчийн байранд, харин хэн байгааг үзье, байз,

	Хэзээ ч танигдахаар монхордуу грек хүн үзэгдэнэ.

	— Хэн гэдэг вэ? Нөхөр минь гэж асуухад,

	Дэлхийд болсон хамгийн эцсийн аттакт оролцсон би,

	Дэлгэр их хүн төрөлхтнийг төлөөлж Грекээс ирлээ гэнэ.

	Ертөнцийн орон бүхний төлөөлөгчид цугларсан

	Ер бусын тэр байшинд чив чимээгүй.

	Тэнд Магнитогорийн ган хайлуулагч, Пулковын эрдэмтэн

	Тэмцэл, хөдөлмөр, үнэн ба шинжлэх ухааны хүмүүс

	Эд мөрийн баримтуудыг шүүрдэн үзэцгээнэ.

	Энд бас, урвалтын зоос болсон сийлбэрт доллар нь

	Эрх ямба, үнэ хүндээ алдаад, ёлтойн хэвтэнэ.

	Атомоор цэнэглэсэн зэрлэг бөмбөг нь ч гэсэн,

	Аль байдаг хүчээ бараад зэврэн хэвтэнэ.

	Аврал өршөөлийг бүү горьд, дайн өдөөгчид.

	Ариун үнэн, саваасаа бялхаж гараад байна.

	Тарчилсан Испани, Линчийн шүүлтээр зовсон негр

	Та нарын яллагчаар Вьетнамын цэргийн хамт сууцгааж байна.

	 

	БОСОЦГОО!

	 

	Даян дэлхийн нэрийн өмнөөс уншин сонсгох нь:

	— Дайн өдөөгчдөд үхэл бол цорын ганц аврал болно.

	Цаглашгүй зэрлэг явдал үйлдсэн ялтнуудыг цаазал!

	...Энэ бол нарт ертөнцийн эцсийн цааз болно.

	 


ЖОРЖИ АМАДУ : “МОСКВАГААС БИЧСЭН ЗАХИДАЛ”

	Даан их удахгүй би Москвагаас явна.

	Дандаа сэтгэлийг минь булаадаг Лениний шарилыг үзэж,

	Даян дэлхийд зөн заагч улаан талбай дундуур

	Дахин би алхаж чадахгүй биз дээ.

	Хонгор хүүгийн минь ирээдүйг бүтээж байгаа

	Хорвоогийн хүүхдүүдийн сайн сайхныг зохиож байгаа

	Ачит Сталины тасалгаа аль нь байгааг,

	Аугаа их Кремлийн цонхнуудын дотроос

	Хайрласан дурласан нүд минь олж харсангүй

	Хаа байгааг нь цохож мэдсэнгүй.

	Гэвч хүн бүхний мөрөөдлийн оргил болсон

	Гэрэлт коммунизмыг заводоор, тариалангаар цэцэглүүлж байгаа

	Хаврын гайхамшиг бүрийг би үзлээ.

	Харах нүднээс минь салахгүй мөнх үлдэнэ.

	Аугаа их үеийн шинэ хүний жаргалант амьдралд

	Аз завшаанаар золгож хүрсэн гартаа

	Аль сайхан бүхнийг марталгүй би, мөнх үлдээнэ.

	Энд гэрэл ба соёл өөд тэмүүлж байна.

	Энх тайвныг амьдрал болгон эрхэмлэж байна.

	Чичирсэн гараараа барьж үзсэн бүгдэд

	Цавчилсан нүдээрээ харж мэдсэн бүхэнд

	Хайр дур минь хандан гүйцлээ.

	Хамаг зүрх минь баясан жаргалаа.

	Зовлонд тарчилсан Бразилын минь өнцөг бүрд

	Зоригтойгоор тэмцэж байгаа нөхөр Престес чамдаа

	Хамтарсан их тэмцлийн хань нөхөр бүхэндээ

	Энх тайван манай ертөнцөд мөнх ноёрхож

	Эрх чөлөө, мандал бадралын төлөө тэмцэж байгаа

	Хайр сэтгэлээ илчлэн мэндэлье.

	Энд Москвагийн гудамжнуудад цэцэглэж байгаа

	Энэ сайхан гэрэлт хаврыг эх нутагтаа цэцэглүүлэхээр

	Хайрт удирдагч чамдаа, хань нөхөд бүхэндээ

	Халуун сэтгэлийнхээ мэндийг хүргэе.

	Зөнч энэ хаврыг, Москвагийн хаврыг, зогсоох хүчин байхгүй

	Зөвлөлтийн ялалтад, чиний ялалтад саад хийж чадахгүй.

	Бразил нутагтаа, чи минь хаврыг авчирна.

	Багачуудын уруул баясгалангаар дэлгэгдэн инээнэ.

	Арвин их цэцэрлэгийг бид тарих

	Асар их жаргалын өдөр заавал ирнэ. Итгэ нөхөд минь

	Амьдралын урт удааныг амжилтын хамт хүсэж,

	Ачит нөхөр чамдаа, Москвагаас мэндийг хүргэе.

	 

	
НИКОЛАС ГИЛЬЕН : “ВЕНЕСУЭЛ”

	Тэргэл сартай

	Венесуэл минь

	Сүүл шиг нүнжигтэй,

	Сүү шиг цагаан

	Өнөөх л хоолой

	Өлссөн зовсон негрийн

	Үнс шиг зэвхий

	Хүүршсэн цамцыг нь,

	Нүүрсгүй болж

	Хүйтэрсэн зуухыг нь

	Үргэлж л дуулсаар байна.

	Ханхай ор, нүцгэн газар дээр

	Харин дээр нь нэг муу хөнжил

	Хачин их уйтгартайяа!

	Тэргэл сартай

	Венесуэл минь

	Цог жавхаагүй ядраад

	Цонхийтлоо цайжээ.

	Бүгдийг өөрчилж

	Бүр шинээр амьдаръя.

	 


НИКОЛАС ГИЛЬЕН : “ВЕНЕСУЭЛИЙН ДУУ”

	Гурван чавхдаст Кубийн гитараар

	Дөрвөн утаст Венесуэлийн гитараар

	 

	Манай нефть зовлонгоор гардгийг

	Маш амтат Кубийн чихэр ч гашуун байдгийг

	 

	Хуан Бимба минь дуулаарай!

	Хуур - гитар минь чамд байна.

	 

	Далбаа чинь Куба дээр байхыг би үзсэн,

	Дайсны гарт харийн хүнд байгааг би мэдсэн.

	 

	Манай далбааг харьтан барьж байна.

	Мань бүгдийг хартан удирдаж байна.

	 

	Сайхан Венесуэл орныг минь

	Саруул Куба нутгийг минь

	 

	Харийн янки, британичууд эзлээд

	Хамаг муухай хар хэргийг үйлдэж байна.

	 

	Хуан Бимба минь дуулаарай!

	Хуур - гитар минь чамд байна.

	 

	Сэрүүцэх, дулаацах орон надад алга.

	Сэтгэл зүрхэнд минь амгалан алга.

	 

	Явсан суусан газар бүхэнд минь мөрдөж байна.

	Ёс бусаар намайг тэд хавчиж байна.

	 

	Харанхуй шөнө хоолой минь гарахгүй

	Хамгийн аяархан шивнэн дуулж байна.

	Алтан нарыг дөнгөж цухуйхтай зэрэг

	Аялж би дуулахгүй, харин хашхирна.

	Хуан Бимба минь бос! Явъя.

	Хоёул дуугаа нийлүүлж хашхиръя.

	 

	
НАЗЫМ ХИКМЕТ : “МИНИЙ ЗҮРХ”

	Хэлэх үгийг минь зогсоох гэж

	Хэнхдэгийг минь арван тав шархдуулж

	Арван таван хутгаар

	Арван таван үхлээр далайлгавч

	Ариун зүрхэнд минь

	Аугаа их хүчин бий!

	Чин сэтгэлийн минь үгийг таслахаар

	Цээжинд минь 15 хутга зоолттой байлгавч

	Омогт зүрх минь цохилсоор ирсэн юм.

	Одоо ч гэсэн цохилсоор л байна.

	Огт зогсолгүй цохилсоор ч байх болно!

	Могой шиг дуугарч байгаа

	Муухай долгион дунд

	Хар тэнгисийн усан дотор

	Харгисууд намайг живүүлэхээр яаравч, сандравч

	Хахан цацаах гэсэн

	Цуст тэр долгио нь

	Хойно хойноосоо

	Цуварсаар мурилзсаар байвч

	Харин зүрх минь цохилсон хэвээр.

	Үнэнээс бадарч байгаа

	Хилэн шүлэг хоёрыг минь

	Хутгалж

	Үсгээс дүрэлзэж байгаа

	Галыг минь унтраах гэж

	Энэ байгаа арван таван шархнаас минь

	Эрх чөлөөний арван таван түүдэг ноцож байна!

	Арван таван хутга нь цөмөөрөө

	Аварга цээжинд минь

	Нугарлаа, хугарлаа!

	Зүрх минь тэгэхэд

	Зүгээр нэг цохилоогүй

	Харин хайрт төрөлх нутагтаа

	Харанхуй шөнийн дуут хонх шиг

	Ув улаан туг шиг

	Улалзан намирч байна!

	 

	 

	
ЛАЗАРЬ СИЛИЧИ : “ШИНЭ ЖИЛ”

	Удалгүй бас нэг шинэ жилтэй

	Уулзан золгох дөхөж байвч

	Улцан болтол нүд хорсгосон

	Утаа нулимс хоёр намдаагүй.

	 

	Хар хүн минь үүнийг сандайлаад

	Тамхи татаж байдаг сан гэж,

	Хайрт хүү минь тэнд суугаад

	Ном унших дуртай сан гэж,

	 

	Санаа алдан бодол болсон

	Сайхан санаат эмэгтэй хүн

	Хэр зэрэг чадалтай юм бэ?

	Хэчнээн хүлээх үйлтэй юм бэ?

	 

	Энэ асуултад ямар ч хариугүй

	Эргэн тойрон чив чимээгүй,

	Гагцхүү тулганы гал улалзсаар

	Ганьхарсан эмэгтэйг дулаацуулсаар,

	 

	Гэтэл уулын салхи үүдийг нээж,

	Гэнэт галыг нь сэргээн дүрэлзүүлж,

	Сэтгэл зовсон тэр эмэгтэйд

	Сэвэлзсэн салхи шивнэн хэлэх нь:

	 

	— Би шинэ жил ирж байна.

	Битгий уйл, битгий гунь!

	Балаг болсон өлсгөлөн хүйтнийг

	Бас л цус ба зовлонтой авчирлаа.

	 

	Бухимдаж цухалдахын өмнө

	Бод л доо, та минь, сайн бод!

	Хэрэв цус урсган тэмцэхгүй юм бол

	Хэрхэвч дурлал ялж чадахгүй.

	 

	Немцийн ийм өвөл хэчнээн өнгөрч

	Нэрвэгдсэн эмэгтэйчүүдийг зовоосон гэж санана?

	Энэ айлд ийм шинэ жил хэчнээн тохиолдож

	Эхийн сэтгэлийг тарчилгасан гэж бодно?

	 

	Хэрэв хар хүн нь аль эрт алагдаад

	Хэцүү гаслан тохиолдсон бол яана.

	Өнөөх хүү нь гай болж үрэгдээд

	Өшөө авах хүн үлдээгүй бол яана.

	 

	Харин ёстой шинэ жил нь өвөл ирсэнгүй

	Харанхуй шөнийг хагасалж ирсэнгүй

	Үүрийн цолмонтой уралдаж ирлээ.

	Үзэсгэлэнт намрыг11 түшиглэж ирлээ.

	 

	Дайснаа дарж дархан цолоо олоод

	Дарлагдаж байсан эх орноо чөлөөлөөд

	Гартаа буугаа чанга барьсаар

	Ганцаараа биш, олуулаа ирлээ.

	 

	Хүлээж суусан эмэгтэй минь хараач!

	Хүсэл болсон танайхан биш үү!

	Хүчирхэг тэднийг угтан очооч!

	Хүү чинь аавтайгаа ирэв биш үү?

	 

	Гансанд нэрсэн тамхиа

	Ганц нэгхэн сорсоор

	Хар хүн нь сууж байна.

	Хажууд нь хүү нь байж байна.

	 

	«Халуун тулалдааны талбараас

	Хайрт нөхөр минь бүгд ирж чадаагүй

	Алтан амиа бидний төлөө алдсан

	Анд нөхдөө хүндэтгэн дурсъя» гээд

	 

	Баярт уулзалтын энэ цагт

	Баатар нөхдөө дурсан санаж

	Золбоот хүү нь эхийнхээ дэргэд

	Зол жаргалын галд гараа ээнэ.

	 

	Төрөлх тосгоны дундуур

	Төгс «амьдралын мөрөн12» урсаад

	Уул ба хотуудын дундуур

	Уухилсан галт тэргүүд13 тэмүүлээд

	 

	Ялалт бүхний бэлгэ тэмдэг болсон

	Яндангийн дуу цуурайтаж гарлаа.

	Албани оронд шинэ жил эхэлж

	Ард түмэн жаргалаа эдэллээ.

	 

	«Уулын салхи үүдийг минь нээгээгүй

	Угаас мөрөөдсөн эрх чөлөө нээжээ» гэж

	Зол жаргалын шинэ жилтэй

	Золгож уулзсан эх хэлэв.

	 


АНАТОЛИЙ СОФРОНОВ : “СТАЛИН БИДНИЙ ХАМТ”

	Дөлгөөн голын хөвөөгөөр тоорой мод найгана.

	Дөмгөрхөн нутагт минь тариалан жигдрээд

	Цээлхэн талыг хаврын нар төөнөж

	Цэнхэр хөх униарт цэцэрлэг алаглана.

	 

	Хамгийн олон завод сүндэрлэсээр байгаа

	Хайрт төрөлх эх нутагтаа

	Манай үеийн хөдөлмөрийн хүмүүс

	Маш их алдрын дууг аялна.

	 

	Гал очоо савсуулж байгаа ширэм хайлж

	Ган шанаганд буцалмал болд бургилна.

	Ургах нарны гэрэл улаан туг шиг цацарч

	Урд маань байгаа уудам холыг гийгүүлнэ.

	 

	Тачигнаж байгаа төмрийн дуут тасагтаа

	Таван жилийн төлөвлөгөөний баатруудыг ороход

	Өглөөний шүүдэрт, сэрүүн амьсгал анхилуулсан

	Өтгөн цэцэрлэгийн навч нахиа мэндийг хүргэнэ.

	 

	Эрхэм их гоёмсгоор бялхан дүүрсэн

	Эх нутгийн минь сайхан өдөр ингэж эхлэхэд

	Хүний мөрөөдлийн оргил болсон

	Хүсэлт коммунизмын өндөрлөгт ойртож байна.

	 

	Энх тайвны их тэмцэгч

	Эрх чөлөөний анхдугаар найз

	Урьд үзэгдээгүй замаар биднийг дагуулан

	Улс түмэнд ялалтыг зааж явна.

	 

	Ард түмнээс Сталинд хадгалж байгаа шиг

	Аварга их хайр ертөнцөд байхгүй.

	Хөөрхөн багачуудаас цэцгээ түүнд бэлэглэхэд

	Хөрст дэлхийн сайхан бүхэн дагалдан очдог.

	 

	Биднээс Кремль дэх Сталинд итгэдэг шиг

	Бэлэг төгөлдөр тийм итгэл хаана ч байхгүй.

	Цэцэн мэргэн үгс нь замыг маань гэрэлтүүлж

	Цээлхэн саруул оюун нь ертөнцийг гийгүүллээ.

	 

	Ард түмний халамж хайраас эхлээд

	Агуу их коммунизмын төлөвийг хүртэл

	Яруухан идэр насны сайхан мөрөөдлөөс

	Ялалтын туйл нь хүртэл түүнд шингэсэн юм 

	 

	Улс түмэн Сталинаа дагаад

	Урагшаа дээшээ хөгжиж явна.

	Ард түмэн, Сталин хоёр салшгүй шиг

	Агуу ялалт, Сталин хоёр салшгүй юм.

	 


ЭХ ОРОН

	Орос ардын дуу

	 

	Уул сүндэрлэж, хөндий хөхрөөд

	Уудам талыг нуга чимнэ.

	Энэ бол Оросын цайдам нутаг

	Энэ бол миний эх орон.

	 

	Алтан гургалдай, болжмортой

	Ая хослон жиргэхийг сонслоо.

	Энэ бол Оросын уужим нутаг

	Энэ бол миний эх орон.

	 

	Ганхсан тариаланг би үзлээ.

	Гайхамшигт цайдмыг харлаа.

	Энэ бол Оросын байгаль аа

	Энэ бол миний эх орон.

	 

	
ЛЕБЕДЕВ КУМАЧ : “ХАВРЫН МОСКВА”

	Энхрий сайхан үүрийн туяа

	Эртний Кремлийг чимэглэнэ.

	Хөгжилт өглөөний гэгээгээр

	Зөвлөлт нутаг минь сэрлээ.

	Жавар, шуугиантай өрсөлдсөөр

	Жаргалт орны зүрх болсон

	Өнөр сайхан манай хотод

	Өглөөний мэндийг хүргэнэ.

	 

	Бадралтайяа,

	Бахдалтайяа,

	Яруу хүчирхэг эх орон

	Хамгийн хайртай.

	Миний Москва

	 

	Халуун зүрхний минь баяр мөн!

	Бадралт өдрийг эхлэхийн хамт

	Баярт шуугиан гудамж дүүрч

	Бага сургуулийн нээлттэй цонхоор

	Багачуудын маань дуу хангиналаа.

	Маш их мөрний урсгал шиг

	Майд ардын жагсаал жигдэрч

	Жавхлант Москвагийн дээгүүр

	Жаргалтай дуу цуурайтна.

	 

	Д а х и л т

	 

	Манай баяр жаргал хоёрыг

	Мавзолейн оройд хүргэхээр

	Ялалтуудын лоозонгуудыг

	Яруухан тодоор гийгүүлэхээр

	Хайртай Сталин гараа өргөөд

	Халуун мэндээ манд хүргэхээр

	Хаврын нар тунгалаг гэрлээ

	Хамгийн хурцаар мандуулаач!

	 

	Д а х и л т

	 

	Сэргэлэн өдрийг өнгөрөхтэй зэрэг

	Сэвэлзсэн үдэш боллоо.

	Баярын дараа амарч байгаа

	Бадрангуй хот маань шуугьсаар

	Цээлхэн, цэвэрхэн Москвагийн

	Цэцэрлэг бульваруудаар14

	Хос хосоороо ярьсаар, дуулсаар

	Хотынхон зугаалцгаана.

	 

	Д а х и л т

	 

	Өнгийн гэрэл цацран асахад

	Өдрөөс өөрцгүй шөнө болдог.

	Хайрт минь! Хажуугийн нөхөд минь!

	Хамтран дуулъя, цөмөөрөө.

	Зөвлөлт манай орон даяар

	Зүг бүхэнд цэнгэж байна.

	Хамаг амьдралыг сэргээдэг

	Хавар чи юутай сайхаан!

	 

	Д а х и л т

	 

	Дөлгөөн урсгалт Москва гол дээр

	Дөнгөж үүрийн гэгээ тусахад

	Эрхэмсэг яндангийн дуутай

	Эртэч шувуу хослон жиргэнэ.

	Сүүлчийн од анилзан унтраад

	Сүрлэг Кремлийн цаг хангиналаа.

	Өчигдрийн өдөр баяртай!

	Өнөөдрийн өдөр мандтугай!

	 

	Д а х и л т

	 


ЭНХ ТАЙВНЫ ДУУ

	Ямагт бэрхшээлүүдийн дундуур туулан гарсан

	Ялалтын туг тайвны төлөө мандлаа.

	Эх нутгийн минь гэрэл даян дэлхийд гийлээ.

	Эцэшгүй харуулд цуцашгүй зогсоно.

	 

	Тавиун хаврын ачаар

	Тариа минь цэцэглэлээ.

	Эрч хүч минь өссөөр байна.

	Энх тайван дайныг ялна.

	 

	Дайн өдөөгчид сайхан мэдээрэй, бид хүчтэй.

	Дайн юугаар төгсөхийг бүү мартаарай.

	Орон бүхний жирийн хүмүүс бидний хамт

	Омог жавхлант ирээдүйгээ харж байна.

	 

	Д а х и л т

	 

	Хүнийг жаргалтай тайван амьдруулахаар

	Хүчирхэг эх орноо бид бэхжүүлж байна.

	Манай үед зам бүхэн коммунизмыг чиглэсээн.

	Магад хүн бүхэн жаргал руу ирнэ.

	 

	Д а х и л т

	 


САМЕД ВУРГУН : “АЗЕРБАЙЖАН”

	Том бага уулуудаар чинь хэрж тэнэсэн би

	Тогорууны нүд шиг, шандуудыг чинь олж амссан би

	Арвин их хулсны чинь шуугин исгэрэхийг сонссон би

	Аракс мөрний чинь шөнийн дөлгөөн урсгалыг үзсэн би

	Энд нөхөрлөл, дурлал, хүндлэлтэй учирсан би

	 

	Цээжнээс зүрхийг хулгайлж болох уу? Хэзээ ч үгүй!

	Чи миний амьсгал, чи миний идэх талх, уух ус!

	Чиний хотууд миний өмнө хаалгаа нээж өгсөн.

	Ариун шударга үрс чинь, амь насаа чамдаа өгдөг юм.

	Азербайжан минь! Азербайжан минь! Би чинийх!

	 

	Уулсын чинь буржгар орой, сүүнээс цагаан байдаг.

	Үүлсээр үргэлж хучигдаад, нүүрээ бүтээсэн шиг харагддаг.

	Тоо томшгүй олон үе, чиний дээгүүр улиран өнгөрчээ.

	Тоолж баршгүй зовлонгоос, толгой чинь буурал болжээ.

	Ямар ч бэрхийг давж туулаад яасан сайхан тэгж мандав!

	 

	Улгуу тэнэгүүд, нэр сүрийг чинь гутааж байсан

	Ухаангүй мунхгууд чамайг, угаасаа зовох лайтай гэж байсан

	Гэрэлтэн харагдсан найдвар, зүрхийг чинь тарчилгаж байсан

	Гэвч чи санасандаа хүрч, гэгээн алдар чинь мандсан

	Өөрийн чинь охид хөвүүд, үнэхээр их хүмүүс юм!

	 

	Баку хотод үл таних гийчин ирэг!

	Бадарсан нар шиг шөнийн минь гэрлийг бахдан гайхаг!

	Хэрэв хойд зүгийн салхи өндрийн оройд хүнгэнэвэл

	Хэзээний элсэн талд их цуурай нь хүрдэг юм!

	Шөнө дүл өндөр уулс, сүрт яриагаа хийдэг юм!

	 

	Хүүхдээс эхийг нь хулгайлж болох уу? Хэзээ ч үгүй!

	Чи миний амьсгал, чи миний идэх талх, уух ус!

	Чиний хотууд миний өмнө хаалгаа нээж өгсөн.

	Ариун шударга үрс чинь, амь насаа чамдаа өгдөг юм.

	Азербайжан минь! Азербайжан минь! Би чинийх!

	 

	Нуугьсан салхи Каспийн мөнгөн долгион дээгүүр исгэрнэ.

	Нургин яваа нугас шувуудын номин дагз гялалзана.

	Шалиглаж дурласан аянч зочид манайхаар ирэг!

	Шамхоре, Шемахе хотуудын жимсний архийг шимж үзэг.

	Амьдрал яасан богинохон, зам нь яасан урт юм бэ?

	 

	Бутарсан гэрэл, харанхуй хавцлыг гийгүүлж байхыг

	Буга согоо, тугалаа дагуулаад явж байхыг

	Ханан хадын ёроолд, хангинатал урамдаж байхыг

	Харин талын бэлчээрт байгаа үхэр, таатай хивж байхыг

	Мянган жил ч мятрахгүй, сонирхож чадах сан би!

	 

	Өглөө эрт, жуулчин, шүлэгч босож хараач!

	Өмнө чинь Астара, Ленкорань хотууд сүндэрлэж байна.

	Энэтхэг, египет орноос эртлэн ирж байгаа олон шувууд

	Алс дээгүүр нисэн давж, гангар гунгар дуугарах нь

	Алаачны гараас мултарч, амгалан оронд ирсэндээ баярлах шиг.

	 

	Хамтралын цэцэрлэгт сайхан нимбэгүүд шаргалтаж харагдана.

	Хангалттай тэр жимсээ дааж ядан мөчир нь нахилзана!

	Ажилласан хүнд энэ газар амралт нь бэлхэн

	Учирсан хонгор минь, өндөр настай хөгшин эхэд минь

	Уураг болсон улаан цайг нь аягалж өгөөрэй!

	 

	Магад өөрийн орны эмэгтэйчүүдийг дуурайсан шиг

	Манай Ленкорань хотын цэцэг жигд бөгөөд цэвэрхэн

	Тариа талх нь хамтралын пин саравчаар дүүрэн

	Тансаг хөвөн нь мөнх сарьдгийн цас шиг цагаан

	Усан үзмийн уурагсын шүүс зоориндоо асгана.

	 

	Өглөө эрт тэнгисийн усанд гэгээ тусаагүй байхад

	Өнгөт архи болж хувираагүй энэ шүүсийг уугаарай!

	Биеэр чинь дүүрэн бяр чадал бялхан ирнэ бий вий.

	Тэмцэлд, манай үнэнч холбоотон бол нарны хүч!

	Тэр чамд хөдөлмөрийн тэнхээ тамирыг тэтгэн өгнө бий вий.

	 

	Хасаг нутгийн гал дөл шиг морийг унаарай!

	Халуун сэтгэлээсээ түүнийг хайрлан энхрийлээрэй!

	Тэр чамайг шуугиант өдрийн дотор

	Тэртээ байгаа, Капезийн хүйтэн оргилд хүргэнэ.

	Тэндээс чи Гёй-Гёль гэдэг хатан нуурыг хараарай!

	 

	Төрсөн нутаг минь чи, хөгжмийн эх орон мөн.

	Төгс жавхлант дуунууд чинь, зун цаг жимсний шүүс шиг амттай

	Хангалттай их гуа гоёмсгийн мөнгөн өлгий чи мөн.

	Ханашгүй мянга мянган зүрхэнд хөгжмийн дээж болсон чиний

	Хамгийн жижиг тосгонд хүртэл, хайртай дуучидтай байдаг юм.

	 

	Манан буданг нэвтэлж харагддаг алсын од шиг

	Манай эртний алдарт шүлэгч, Насими, Физули нар

	Магад үхэшгүй мөнхийн гэрлээр гялалзаж байна.

	Тэдэнтэй чинь адил, олон хүн одоо тэнд төрөн тодорч байна.

	Тэр бүхэн, газар дахь ойрын гал болж чиний дээр бадарна.

	 

	Хоолойноос дууг хулгайлж болох уу? Хэзээ ч үгүй!

	Чи миний амьсгал, чи миний идэх талх, уух ус!

	Чиний хотууд миний өмнө хаалгаа нээж өгсөн!

	Ариун шударга үрс чинь, амь насаа чамдаа өгдөг юм.

	Азербайжан минь! Азербайжан минь! Би чинийх!

	 

	Алдарт Баку минь! Чиний эртний гудамжнуудаар

	Ард түмний их жолоодогч, идэр насандаа явж байсан.

	Энд их хэргээ бодож, их ажлаа хийж явахад нь

	Эрхэм түүний сайхан магнайг чиний салхи илбэж байсан,

	Энд тэр хүн суралцаж байгаад, энгүй их багш болсон.

	 

	Ертөнцөөс бахархлыг хулгайлж болох уу? Хэзээ ч үгүй!

	Энд миний амьсгал, энд идэх талх, уух ус!

	Эгэл надад чиний хотууд, хаалгаа нээж өгсөн!

	Агуу их Сталин минь, алтан өлгий Азербайжан минь!

	Ариун шударга үрс бид чинь амь насаа та хоёртоо өгнө!

	 

	1935 он

	 


РАСУЛ ГАМЗАТОВ : “АЛТАН ГУРГАЛДАЙН ДУУ”

	Гайхамшигт алтан гургалдай шувуу

	Ганц дуунаас өөр дуу дуулдаггүй юм.

	Цорын ганц тэр нь юун тухай болохыг

	Цохолж хэн ч чухам мэддэггүй юм.

	 

	Ямар ч гэсэн эх орны тухай болов уу гэж

	Яриагүй бат санаж байна би.

	Яагаад гэвэл алтан гургалдай, эх орны дууч биш бол

	Яршиг нь хөдлөөд, аль хэдийн орхих сон.

	 


РАСУЛ ГАМЗАТОВ : “ТӨРӨЛХ ЗАН”

	Үүрээр хүү Загида нь яваад өгчээ.

	Үдэш болтол, шөнө дунд болтол алга байжээ.

	Хавсарган салхи хаалга үүдийг нь хяхнуулна.

	Хайрт эх, аргаа бараад сэмхэн уйлна.

	 

	«Хар даа, би үүнийг уулнаас барьсан юм» гэж

	Ханцуй дотроосоо шувуу гаргасаар орж ирэхэд

	Уйлж суусан эх нулимсаа арчсаар

	Ухасхийн босоод бяцхан хүүгээ тэврэн авна.

	 

	Хэн ч мэдээжийн, эх хүн гэдэг хэцүү шүү дээ

	Хэлэх үгээ ч олохгүй дэмий л үүлгэртэнэ.

	«Ай даа, юу ч гэхэв, ийм л зантай хүү дээ» гэж

	Аав нь аргаа барж, толгойгоо сэгсэрнэ.

	 

	* * *

	 

	Сарьдгийн энгэрээс ширүүн горхинууд урсах шиг

	Сар жилүүд яаж ийхийн завгүй өнгөрч байлаа.

	Маш тунгалаг зургаадугаар сарын нэгэн өдөр

	Мань эр холын замд морио эмээллэв.

	 

	Эх нь ганц хүүгээсээ салж ядаад

	Эхэр татан уйлж байхад, «Ээж ээ, битгий уйл даа.

	Одоо би арван найм хүрсэн шүү дээ» гэж хэлээд

	Огт ажиггүй, хийморь золбоотой зогсож байлаа.

	 

	Хэн ч мэдээжийн, эх хүн гэдэг хэцүү шүү дээ.

	Хэлэх үгээ ч олохгүй, дэмий л үүлгэртэнэ.

	«Ай даа, юу ч гэх вэ дээ, ийм л зантай хүү дээ» гэж

	Аав нь аргаа барж толгойгоо сэгсэрнэ.

	 

	* * *

	 

	Хатуу ширүүн дэлбэрэлтээс ой тайга донсолж байхад

	Харанхуй шөнө, Загида хар хүү тагнуулд гарлаа.

	Мөр ч үзэгдэмгүй, битүү ширэнгийн дундуур

	Мөлхөн давшин явсаар далд орлоо.

	 

	Хоёр хоножээ, тагнуулч буцаж ирсэнгүй,

	Хоёр хоног, тэдний салааныхан унтсангүй,

	Гурав дахь хоног дээрээ олзны хүн туусаар

	Гуниг ч үгүй, мань эр алхалж ирлээ.

	 

	Саглагар модны дор зэрэглэн зогссон

	Сайн нөхөд нь, түүнээ хараад инээмсэглэхэд

	«Арга ч үгүй л ийм зантай хүн юм даа» гэж

	Ангийн нь дарга, толгойгоо сэгсэрнэ.

	 

	* * *

	 

	Дайн дажин төгсөж, энх тунх боллоо.

	Данагар комбайны алтан жолоог Загида барилаа.

	Ханагар талд түүний машин жигүүрээ дэвнэ.

	Хамгийн тэргүүн стахановч гэж Загида магтагдана.

	 

	Залуу хүн, бахь байдаг хуучин хэвээрээ

	Заримдаа гурав хоногоор ч гэртээ ирдэггүй.

	Эх, бэр хоёр түүний тухай бахархан ярихаас биш

	Энэ удаа урьдын адил сандрахаа больжээ.

	 

	Эцэг нь би юм аа гэж ам дүүрэн хэлж болох

	Энэ хүүгээ санаад сэтгэл дүүрэн суухдаа

	«Арга ч үгүй л ийм зантай хүү дээ» гэж

	Аав нь сахлаа имэрч, буурал толгойгоо сэгсэрнэ.

	 

	
РАСУЛ ГАМЗАТОВ : “ЗҮВ ЗҮГЭЭР”

	Шөнө, аул15 дээгүүр манан татаад хав харанхуй

	Сулейман хархүү гэр лүүгээ яаран явна.

	Санаа сэтгэл нь холын холд бэлчээстэй.

	Сайхан хаалганд нь хар цоож дүүжлээстэй.

	 

	«Өчигдөр чи хаагуур тэнээд ирэв?» гэж

	Өглөө, аав нь ууртай зандран асуулаа.

	«Зүв зүгээр оройтож орхижээ» гэж

	Зөөлөн дуугаар хүү нь хариуллаа.

	 

	Ямар ч шалтгаан, ерөөсөө байхгүй юм бол

	Яагаад хаалгаараа оролгүй цонхоор шургалаа гэх вэ?

	Хэн ч түүний хэлдгийг үнэмших юм билээ.

	Хэзээ ч чухам зүв зүгээр гэж байдаг билээ.

	 

	Тэртээх айлын бүсгүй Айшат нь

	Дээл хувцсаа солиод гоёдог ч боллоо.

	Айл хамрынхан бүгдээр түүний тухай

	Ам амандаа жиг жуг гэлцдэг ч боллоо.

	 

	«Юу болох нь энэ вэ?» гэж эх нь асуужээ.

	Юу ч болоогүй зүв зүгээр гэж охин нь хариулжээ.

	Шинэ хувцсаа сэлж өмсөж болдоггүй юм уу? гэж

	Ширэв татаад ажиг ч үгүй намжирдаж гэнэ ээ.

	 

	Ай даа чухам, юу л бол доо, ингэдэггүй л юм сан

	Айшат бүсгүй долоо хоногоор гоёдоггүй юм сан

	Хэн ч түүнийг үнэмших юм билээ

	Хэзээ ч чухал зүв зүгээр гэж байдаг бил ээ?

	 

	Үргэлжилсэн цэцэрлэгийн дунд Сулейман хархүү

	Үерхдэг бүсгүйтэйгээ үнсэлцэж байжээ.

	Залуу явахад аль хөглөхийг тэр гэх вэ?

	Заавал нэг саад тотгор учирдаг шүү дээ.

	 

	Тэргэл сарны тодхоныг ч хэлэх үү?

	Тэндэх манаач гуайн ууртайг хэлэх үү?

	«Юун хүн бэ? Зогс!» гэж чанга хашхирчээ.

	«Юу ч биш ээ, зүв зүгээр» гэж аяархан хариулжээ.

	 

	Ямар, хулгайч биш дээ харанхуй шөнөөр

	Яалаа ч гэж айлын цэцэрлэгт орлоо гэх вэ?

	Хэн ч тэр хоёрыг үнэмших юм билээ.

	Хэзээ ч чухам зүв зүгээр гэж байдаг билээ.

	 

	Тунгалаг сайхан нартай өдөр дулаан ч бололтой

	Тун ч хөгжилтэй олон зочид цугларсан бололтой

	Бөмбөрийн дуу бүдэг бадаг сонстох шиг

	Бүжиг хийгээд наргиан дарвиан болж байх шиг

	 

	Хөрш айлынхан тэссэнгүй

	Хүн явуулаад, юу болж байгааг нь асуулгаж гэнэ ээ.

	Бахь байдгаараа л олон ч үггүй

	Бас л «Зүв зүгээр» гэж хэлээд буцаж гэнэ ээ.

	 

	Байдаг амьтан цөмөөрөө цуглаад

	Баяр хийснээ яалаа ч гэх юм бэ?

	Хэн ч тэднийг үнэмших юм билээ.

	Хэзээ ч чухам зүв зүгээр гэж байдаг бил ээ?

	 


ВАЛЕНТИН БЫЧКО : “БӨМБӨРЧ ИВАН”

	Отрядуудад олон бөмбөр бий.

	Олон бөмбөрийн дундаас

	Маш сайхан дуутай нь

	Манай Иваны бөмбөр юм.

	Хөгжилтэй сайхан дуунд нь

	Хөл аяндаа алхалж

	Хүүхэд багачууд бүгдээрээ

	Хүссэн газраа хүрдэг юм.

	 

	Урам бахдал болсон манай Иван

	Улаан галстукаа зүүжээ.

	Маш олон отрядын дундаас

	Манай дөрөвдүгээр отряд түрүүлдэг юм

	Манай отрядын манлайд

	Мань Иван алхалдаг юм.

	Хөөрхөн Ванягийн16 түрүүнд

	Хөөрхөн Ванягийн түрүүнд

	 

	Яах вэ дээ

	 

	Хөгжилтэй бөмбөр нь л байгаа биз.

	Бөмбөрч Ивандаа цөм хайртай

	Бүгд нэг эхийн хүүхэд шиг эвтэй

	Баярын өдөр ч, сургуультай өдөр ч

	Ванягийн бөмбөр бидний хамт

	Ой талаар аялсан ч

	Олон музей, завод үзсэн ч

	Хөгжилтэй Иван бидний хамт

	Хөл нийлүүлэн алхалж байдаг юм.

	 

	Харсаар байтал ерөөсөө

	Хариуцлагатай хүн болох учраас

	Ер нь гуайлж хүндэлж магадгүй гэж

	Ерөнхийдөө зовж явдаг учраас

	Элдэв зүйлийн явдал бүхэнд

	Энгийн байдлыг чухалчилдгаас

	Энэ тухай өөрийн отряддаа

	Эртхэн сануулахаар шийдэхдээ

	Бөмбөрч гэж намайг хүндэтгэх хэрэггүй.

	Бүгдээрээ бид адилхан шүү дээ.

	«Бид нэг отрядад байдаг»

	«Бид нэг ангид сурдаг» гэж

	Сэргэлэн Иван нөхдөдөө сануулаад

	Сэтгэл нь сая амарч гэнэ.

	 

	Ургах нарны улаан гэрэл

	Усан дээр туяаран тусаад

	Алтан гургалдай сайхан дуугаар

	Амьтны сэтгэлийг баясгаад

	Балын үнэр цэцэрлэгийн дунд

	Бахдам сайхнаар анхилсан

	Мартагдашгүй тэр нэгэн өдөр

	Манайхны хүүхэд цөм цуглаад

	Эгнээ эгнээгээр жагсаж билээ.

	Эхэнд нь манай отряд орж билээ.

	 

	Урлаж хийсэн ногоон хивс шиг

	Уудам сайхан хөндийг туулж

	Хөхрөн харагдах хөвчийг чиглэн

	Хөгжилтэй цуваа жигдрэн явлаа.

	Манай отрядын магнайд

	Мань Иван алхална.

	Хөөрхөн Ванягийн түрүүнд

	Хөөрхөн Ванягийн түрүүнд

	 

	Яах вэ дээ

	 

	Хөгжилтэй бөмбөр нь л байгаа биз.

	Ганагар цээжээ Иван түхийлгэж

	Гайхамшигт бөмбөрөө цохихтой зэрэг

	Шуурга салхинд дайралдав уу? гэмээр

	Шулуун өвс ч налаад өгөх шиг

	Бяцхан шувуу жиргэхээ болиод

	Бялхам ус ч хүрээ татаад

	Амьтан бүхэн тэвдэж сандарлаа.

	Аймхай туулай ч шургаж орхилоо.

	 

	Нөхөд нь цөм эцэж ядарчээ.

	Нөхөр Ваняг «зогсоорой» гэж гуйжээ.

	«Хүлээгээч дээ, хүлээгээч» гэж гэнэ.

	Хүүхэд бүхэн хашхирч гэнэ.

	Зүйл бүрээр оролдож ядлаа.

	Зүлгэн дээр нөхөд нь суугаад хоцорлоо.

	Их талын хязгааргүйг хэлэх үү?

	Иван бөмбөрчийн зогсдоггүйг хэлэх үү?

	Хамаг хөлс нь урсаж гэнэ.

	Яваад байж, яваад байж мань хүн

	Явсаар байтал нэг мэдсэн чинь

	Иван бөмбөрч гав ганцаар

	Их тал чив чимээгүй

	 

	Тал хөндий эргэн тойрон инээмсэглэх шиг

	Тарианы толгой ч бөхөлзөн хөхрөлдөх шиг

	Эргэлдсэн цүнхээлийн долгиолсон ус ч

	Инээдээ барьж ядан үрчилзэж байх шиг.

	Адгийн муусайн жижигхэн шувууд ч

	Аальгүй нь хөдлөөд тонголзож байх шиг

	Шар нарны элэг нь хөшиж

	Шалбаагт унаад гялтайн хэвтэх шиг

	Хаашаа харавч Иваны өөдөөс

	Хамаг юм даажигнаж байх шиг

	Иван ч одоо хүүхэд бүхний

	Инээд наадам болж гүйцлээ.

	Бөмбөрөө ч дуугаргаж сүйд болсонгүй.

	Бөмбөрч маань буцаад хүрч ирлээ.

	Магад их зовсон бололтой,

	Мань Иван үл мэдэг инээмсэглэлээ.

	 

	Дараа нь аялал бүхэнд

	Дахиад л Иван маань түрүүлж явлаа.

	Чимээ ихтэй түүний бөмбөр

	Чих дүлийртэл тачигнахаа больжээ.

	Иван ч одоо урьдын адилгүй

	Их болгоомжтой явдаг болжээ.

	Эгнээ жагсаал эвдэрч орхих вий

	Эрэмбэ журмаа алдаж орхих вий.

	Эвтэй сайн байна уу, үгүй юү? гэж

	Эргэж харсаар явдаг болжээ.

	Отрядуудад олон бөмбөр бий

	Олон бөмбөрийн дундаас

	Маш сайхан дуутай нь

	Манай Иваны бөмбөр юм.

	Хөгжилтэй сайхан дуунд нь

	Хөл аяндаа алхалж

	Хүүхэд багачууд бүгдээр

	Хүссэн газраа хүрдэг юм.

	 

	Бяцхан дүү минь бөмбөрч болъё гэвэл

	Ванягийн явдлыг урьдаар бодоорой!

	Хол ганцаараа түрүүлээд явчхалгүй

	Хойд нөхөдтэйгөө хамт яваарай!

	 


З. АЛЕКСАНДРОВА : “ЯРГУЙ”

	Сэвгэр цасаар хучигдсан сондуулын

	Сэвсгэр цагаан малгайн дороос

	Хөлдөхдөө шахаж, дөнгөж голтой байгаа

	Хөөрхөн цэнхэр яргуйг бид үзлээ.

	 

	Өглөөнөөс хойш нар төөнөөд,

	Өнөөдөр, бузгай дулаацсан юм байжээ.

	Гайтай цасан дор цухалхан санагдахаар

	Гарах цаг боллоо гэж бодсон юм биз ээ.

	 

	Харин түүнийг гарахад эргэн тойрон чимээгүй

	Хавь ойрт нь ганц ч цэцэггүй.

	Хамгийн түрүүчийн яргуй тэр байжээ.

	Харсан туулай идэх санаатай үнэртсэн биз ээ.

	 

	«Өхөөрдмөөр чи даанч нялх байна» гээд

	Өрөвдөх сэтгэл туулайд төрсөн л биз.

	Гэтэл хаврын тэнгэр муухай аашилж

	Гэнэт өвөл болох шиг цас орлоо.

	 

	Цэцгийн дээрээс хүйтэн цас шавахад

	Цэмцгэр шилбэ нь харагдахгүй боллоо.

	Бумбайж жимийсэн цэнхэр булбарай нь

	Бултайж үлдээд арай гэж ил байна.

	 

	«Үнэндээ хавар цаг надаас эхэлсэн юм хойно.

	Үхэхэд би гомдохгүй!» гэж тэр хэллээ.

	Бяцхан яргуй хөхөртлөө даараад

	Бялдгүй толгойгоо гудайлгаж эхэллээ.

	 

	
ХОЦ НАМСРАЙН шүлгээс : “ЭХИЙН ЕРӨӨЛ”

	Хуурай зөөлөн бууцанд

	Төрсөн үр минь билээ, чи

	Хонины нэхий өлгийд

	Өссөн үр минь билээ, чи

	 

	Ээж аавын идэрхэн

	Эрт баатар хүү минь.

	 

	Тэнцэн мөлхөн явахдаа

	Тэнхээ ихтэй билээ, чи

	Тэврэн таалан суухад минь

	Аяг сайтай билээ, чи

	 

	Ээж аавын идэрхэн

	Эрт баатар хүү минь.

	 

	Идэр насаа гүйцэхдээ

	Эрийн дээд болоорой

	Эртэй бүргэд зоригоо

	Эх орондоо өгөөрэй.

	 

	Ээж аавын идэрхэн

	Эрт баатар хүү минь.

	 

	Харийн хартан дайсанд

	Хатуу ширүүн байгаарай.

	Хайрт нутгаа хамгаалж

	Хариу цохилтыг өгөөрэй.

	 

	Ээж аавын идэрхэн

	Эрт баатар хүү минь.

	 

	Дааган хүлэг мориороо

	Давхин давхин дараарай

	Давтмал мөнгөн сэлмээрээ

	Далайн далайн цавчаарай.

	 

	Ээж аавын идэрхэн

	Эрт баатар хүү минь.

	 

	Шийдмэл түргэн зоригоороо

	Шурган шурган ороорой.

	Шурган орсон газартаа

	Шулуун мэргэн яваарай.

	 

	Ээж аавын идэрхэн

	Эрт баатар хүү минь.

	 

	Эцэг багш Лениний

	Эрхэм сургаалыг дагаарай.

	Агуу их Сталины

	Алтан замаар давшаарай.

	 

	Ээж аавын идэрхэн

	Эрт баатар хүү минь.

	 

	Цэлмэг номин тэнгэртээ

	Харцага шонхор шиг дүүлээрэй.

	Цэцэг ногоон дэлхийдээ

	Хүний жаргал эдлээрэй.

	 

	Ээж аавын идэрхэн

	Эрт баатар хүү минь.

	 

	Ерөөн суусан үгийг минь

	Өдрийн од болгоорой.

	Үеийн сайхан нөхдөдөө

	Үнэтэй хань болоорой.

	 

	Ээж аавын идэрхэн

	Эрт баатар хүү минь.

	 

	Сайхан социалист орноо

	Санан сахин яваарай.

	Саруул номхон цээжинд минь

	Салшгүй баяр авчраарай.

	 

	Ээж аавын идэрхэн

	Эрт баатар хүү минь. 

	
АРДЫН ДУУНААС АЛТ

	Цэцэн хүү төрвөл

	Цэх үнэн явдаг юм

	Ардын төлөө тэмцвэл

	Ачтай баатар болдог юм.

	 

	Нэг ч түүнийг мартаагүй

	Нэрлэн хэлэх зоригтой би,

	Үүнээс хожим орхилгүй

	Үүрд санах хүсэлтэй би.

	 

	Хэлсэн үг минь хэвдээ,

	Хэзээ ч минийх байгаасай.

	Олсон эрдэм цагтаа

	Уран хурц яваасай.

	 

	Өвгөн залуу гэж ялгалгүй

	Үнэтэй ажил хийгээсэй.

	Үеийн үед ч өөрцгүй

	Үртэй тустай хэрэг сэн.

	 

	Өдөр шөнө сааталгүй

	Үнэтэй цаг очдог юм.

	Өөрт чинь нэг ч дуулгалгүй

	Өвгөн нас ирдэг юм.

	 

	Амьд явсан насанд

	Ажлыг жаргал гэдэг юм.

	Ардын хэлсэн үгэнд

	Алтны дусал байдаг юм.

	 

	Буриад манай орноос

	Болдын хурц шалгарна.

	Булт манай зоригоос

	Эрдмийн гэрэл сацарна.

	 

	Хойд үеийн хэргээс

	Хожим намайг итгээрэй.

	Ард олны түүхээс

	Алтыг алтаар олоорой.

	
ДУРЛАЛААС ЖАРГАЛ

	Дун цагаан шүдний чинь

	Цагаахныг гайхна.

	Дуран янаг сэтгэлийн чинь

	Цайлганыг гайхна.

	 

	Хундагатайхан дугарааг чинь

	Мэлтэлзэхийг нь гайхна.

	Хурц сайхан нүдний чинь

	Мэлмэлзэхийг нь гайхна.

	 

	Жимсэн улаан уруулын чинь

	Жигдхэнийг гайхна.

	Жигүүр хархан хөмсөгний чинь

	Жирвэгэнэхийг гайхна.

	 

	Аав эжийнхээ хувиас уу

	Алд биеийнхээ золоос уу

	Хэний гэрт төрснөө

	Хэлээч, урьхан аялгуугаар.

	 

	Нарны сайхан гэрлээс

	Нандин цэцэг урга аа юу?

	Цэлмэг эхийн цээжнээс

	Цэцэн цэврийг авчраа юу?

	 

	Хүний зүрх хөдөлгөм

	Хүүхэн царайгаа таниулаач,

	Батлахын баяр мэдүүлэм

	Баруун гараа бариулаач.

	 

	Насны минь ганцхан үгийг

	Надаас сонсон тогтоогооч

	Идэр дэлхийн ёсыг

	Элэг зүрхэндээ хадаагаач,

	 

	Хонгор сэтгэлээр холбогдсон

	Хоёр зүрхээ баясгах

	Ерөөлт жаргалын үүдийг

	Юунд үл сөхнө вэ?

	 

	Хулсан гоёхон лимбээ

	Хоолойн аяар тааруулъя л

	Хундага дүүрэн дугараагаа

	Хувьхан заяандаа тулгая л.

	
ХҮСЭЛ ЗОРИГ

	Жаргалын төлөө тэмцсээр ирсэн

	Жараад насны минь зориг

	Болд мөнгөн гуурсны минь дороос

	Буцлан булт дуулан гараасай.

	 

	Амны чадлаар ангайн дуулах

	Арга хүчин дадлага ч гэсэн

	Арваад хориод шүлгийн минь цуурай

	Ард олны минь зугаа болоосой!

	 

	Үртэй, тустай үгийн чимгээр

	Үнэн зүрхний минь галтай зориг

	Социалист орны минь суут хүний

	Соёл эрдмийн нөхөр нь болог.

	 

	Хоосон түүхий холбоо үг

	Хувь заяандаа ерөөл тавьсан

	Хоног өдрийн зугаа мэт

	Хуурай салхиар дэгдэн бүү очоосой!

	 

	Эрдэм номын сургаалгүй

	Эгэл ардын хөвүүн билээ.

	Ажил байдал, ардын тэмцэл

	Ачит миний багш минь билээ.

	 

	Очтой залуу настай биш ч бол

	Очтой цогтой омогрохон явна.

	Хавтай залуу дүү нар тандаа

	Халуун баяраа хэлэх золтой, би.

	 

	Хувьтай залуу хойд үеийн

	Хувь заяа нар шиг байна.

	Түүний төлөө тэмцэн чадах

	Түүхт үеийн хүү нь байя.

	 

	Яасан их эрдэм соёл

	Яаран намайг угтан байна вэ?

	Ямар их хүсэл зориг

	Ямба ёсоор эргэн байна вэ?

	 

	Хүндэт нөхөд намайг хүрээлэн

	Хүний дээдээр хүндлэн ёслоход

	Эгэл миний эрч хүчин

	Элэг зүрхэнд минь эрэлт тавина.

	 

	Үхдэггүй мөнх явъя гэсэн

	Үргэлж жаргалын нөхөр байя гэсэн

	Гэгээн саруул хүсэл зоригийг минь

	Гэрэлт үе бүтээн чадна.

	
ХОНЬЧИН ХҮҮ

	Хориод настай би

	Хоньчин алдартай би

	Хусан уургатай би

	Хонио хариулдаг би.

	 

	Золтой би, цогтой би.

	Зургаан зуугаад хоньтой би.

	Урамтай би, зоригтой би.

	Уушги зүрхэндээ баяртай би.

	 

	Уралдана би, түрүүлнэ би.

	Уралдаандаа ялна би.

	Уудам ирээдүйдээ найдна би.

	Уралдсаны минь ач гэнэ би.

	 

	Төлөвлөгөөгөө гүйцэтгэлээ би.

	Түрүүний малчин гэгдлээ би.

	Төрдөө үнэлэгдлээ би.

	Төвшин жаргалаа эдэллээ би.

	 

	Дурласан бүсгүйгээ урилаа би.

	Дуу хуураа дуугаргалаа би.

	Дугараа хундагаа өргөлөө би.

	Дур сэтгэлийг нь хөдөлгөлөө би.

	 

	Анд нөхдөө танилцууллаа би.

	Амраг сэтгэлээ нээлээ би.

	Аж амьдралаа хэлэлцлээ би.

	Алсын замаа ярилаа би.

	 

	Амраг түүнээ танина би.

	Аав ээжийг нь ч мэднэ би.

	Найр хуримаа хийнэ би.

	Насаа бартал ханилна би.

	 

	Малчин гэж магтагдана би.

	Малын эзэн гэгдэнэ би.

	Алиа хүүтэй болно би.

	Ачийн өвгөн гэгдэнэ би.

	 


ВИКТОР ХЮГО : “УРЛАГ БА АРД ТҮМЭН”

	Энгүй сайхан эх нутаг минь

	Энх төвшний дууг хангинуулж байна.

	Ертөнцийн ганцхан найдвар болсон

	Ерөөсөө нөхөрлөлийн тухай түүний дуулж байгаа

	Өнөр сайхан дуу минь

	Өргөн дэлхийд дуурьсаг!

	Өөдөө тэнгэр тултал

	Өрнүүн чанга цуурайтаг!

	Ард түмэн минь үүрийн туяагаар дуулцгаа!

	Алаг хонгор багачууд шиг үдшийн гэгээгээр дуулцгаа!

	Хөдөлмөр баясгалан хоёр та нарын дээр байна.

	Хөгцөрсөн ертөнцийн хорыг хөгжүүн жавхлангаар маажиж

	Энхрийлэл хайрын тухай элэгсэг сэтгэлээрээ дуулцгаа!

	Эрх чөлөөний тухай эрэлхэг зоригоороо дуулцгаа!

	Уужим ариун Италиа дуулцгаа!

	Улаан цусанд будагдсан Польшоо дуулцгаа!

	Аюулд учирсан Сицилийнхээ гуниглалыг дуулцгаа!

	Ард түмний дуу арслангийн хүрхрээ шиг байгааг

	Аймхай харгис та нар атаархан харцгаа!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

